
PREDGOVOR 

Centar za dijalog — Vesatijja je u svom radu, između ostalog, usmjeren na 
realizaciju naučno-istraživačkih i edukativnih projekata te organiziranje na-
učnih skupova, okruglih stolova, seminara i tribina u cilju promocije dija-
loga i islamskog djelovanja u savremenim uslovima globaliziranog svijeta. 
Kroz ovaj rad nastoji se iz perspektive srednjeg islamskog puta dati dopri-
nos prijeko potrebnom traganju za životno važnim odgovorima na aktuelna 
i nerijetko zbunjujućih pitanja svijeta današnjice. 

U okviru redovnih aktivnosti Centar za dijalog — Vesatijja je tokom 2018. 
i 2019. godine realizirao različite projekte koji, svaki na svoj način, podu-
piru dijalošku misiju Centra i njegovu okrenutost sagledavanju društvenog 
konteksta iz islamskog rakursa. Dio tih njegovih aktivnosti prezentira se u 
ovom Zborniku radova s okruglih stolova, seminara i tribina u 2018. i 2019. 
godini pod nazivom “Na putu dijaloga i umjerenosti”. Premda su ovdje obu-
hvaćeni raznorodni sadržaji u tematskom smislu ali i po svome karakteru i 
formi realizacije, ipak u sebi nose važnu zajedničku crtu: promocija dijalo-
ga i razumijevanja među ljudima, s jedne, i afirmacija duhovnih vrijednosti 
kao mogućeg odgovora na mnoge izazove savremenog svijeta, s druge stra-
ne. Ta zajednička odlika i poruka čini ih prikladnim da se nađu objedinjeni 
u istom knjiškom svesku.

U ovim aktivnostima, o kojima čitamo na stranicama ovog Zbornika, 
Centar za dijalog — Vesatijja uglavnom se pojavljuje u ulozi organizatora i 
realizatora, a i tamo gdje mu je dodijeljena suorganizatorska pozicija ona je 
bila veoma značajna. 

Prvi blok ovog Zbornika čine izlaganja s tri okrugla stola. “Tradicija su-
života u Srednjoj Bosni” naziv je okruglog stola održanog u Fojnici, a ovdje 
se obajvljuju izlaganja dr. Enesa Ljevakovića, tada u svojstvu muftije sa-
rajevskog, dr. Senada Ćemana, direktora Centra za dijalog - Vesatijja, i fra 
Mirka Majdandžića, župnika župe Vareš. Izlagači na okruglom stolu “Islam 



8 NA PUTU DIJALOGA I UMJERENOSTI

i moralni izazovi u 21. stoljeću” bili su dr. Mustafa Cerić, (reisu-l-ulema 
1993-2012.) i predsjednik Upravnog odbora Centra za dijalog - Vesatijja, 
dr. Dževad Hodžić, direktor Uprave za obrazovanje i nauku Rijaseta, dr. 
Nedžad Grabus, muftija ljubljanski, i akademik Ferid Muhić. Okrugli sto 
“Savremeni radikalni desničarski populizam i islamofobija: izazov za libe-
ralnu demokratiju” bio je treći okrugli sto Centra za dijalog — Vesatijja u 
2019. godini na kojem su učestvovali: dr. Sead Turčalo, prof. dr. Nedžma 
Džananović, Muhamed Jusić, mr. Amer Čekić, dr. Hikmet Karčić i mr. Zla-
tan Hadžić.

U povodu posjete pape Franje Ujedinjenim Arapskim Emiratima, koja 
je u svjetskoj javnosti označena historijskom jer je bila i prva posjeta po-
glavara Katoličke crkve Arapskom poluostrvu, održana je u Abu Dabiju 04. 
februara 2019. godine međureligijska konferencija o ljudskom bratstvu, a 
dr. Mustafa Cerić na otvaranju ove konferencije izložio je rad pod nazivom 
“Ljudsko bratstvo”. Izlaganje dr. Cerića uvršteno je u ovu knjigu. Tokom 
posjete pape Franje Emiratima potpisana je Povelja o ljudskom bratstvu radi 
svjetskog mira i suživota koju je reisu-l-ulema Cerić preveo na bosanski jezik. 
Tekst Povelje se u ovom Zborniku još jednom predstavlja bosanskoj i regio-
nalnoj javnosti, jer nam nije poznato da je u ovoj formi štampana. Povelja o 
ljudskom bratstvu radi svjetskog mira i suživota smatra se historijskim doku-
mentom, svojevrsnom prekretnicom u odnosima između kršćanstva i isla-
ma, ali isto tako dokumentom koji ima snažnu poruku u međunarodnim 
i političkim odnosima. Ilustracije radi, kako su prenijeli mediji u Bosni i 
Hercegovini, papa Franjo 26. aprila 2019. godine, prilikom posjete predsje-
davajućeg Predsjedništva Bosne i Hercegovine Milorada Dodika Vatikanu, 
poklonio mu je primjerak ove Povelje koju je potpisao sa šejhom Azhara 
Ahmedom el-Tajjibom.

Treći blok čine izlaganja sa seminara “Islamske vrijednosti u društvenom 
kontekstu” na kojem su mr. Amel Kovačević, dr. Muharem Adilović, dr. 
Ahmet Alibašić, dr. Safija Malkić, dr. Senad Ćeman i akademik Enes Karić 
govorili o islamskim vrijednostima u poslovanju, odnosu prema drugome, 
islamskim vrijednostima u javnoj upravi, ličnom i porodičnom životu i obra-
zovanju. Ovdje donosimo radove dr. Safije Malkić i dr. Muharema Adilovića.

Izlaganja s tribina pod naslovom “Vrijeme dijalektičkog spiritualizma” 
i “Osam stoljeća muslimansko-kršćanskog dogovaranja: paradigma vrijed-
nosti koje nadilaze srednjovjekovni i suvremeni kontekst”, koja su održali 

dr. Mustafa Cerić i dr. Senad Ćeman, također su na tragu promocije ljud-
skog bratstva, saradnje i afirmacije plodonosnih susreta različitih religijskih 
tradicija kao zajedničke podloge za bolje razumijevanje religija, nacija i ci-
vilizacija u savremenom svijetu.

Uz zadovoljstvo što javnosti može na jednom mjestu u knjiškoj formi 
predstaviti važne aktivnosti tokom 2018. i 2019. godine, smatrajući da 
određene ideje i dokumenti imaju mnogo širi značaj od njihove prezen-
tacije na okruglim stolovima, seminarima ili tribinama, Centar za dijalog 
— Vesatijja imao bi još veće zadovoljstvo da su svi učesnici dostavili svoje 
autorizirane tekstove. Unatoč tom nedostatku, prevagnulo je opredjeljenje 
da se knjiga štampa od prispjelih tekstova.

Izdavač





OKRUGLI STOLOVI





I

Tradicija suživota u Srednjoj Bosni

Okrugli sto održan je 26. aprila 2019. godine u Fojnici, u 
okviru manifestacije “Poruke Ahdname 2019”. Organizatori su 
bili Muftijstvo sarajevsko, Medžlis Islamske zajednice Fojnica i 
Centar za dijalog — Vesatijja. Uvodno obraćanje imao je dr. Enes 
ef. Ljevaković, muftija sarajevski. Predavači su bili mr. Husein 
ef. Smajić, zamjenik reisu-l-uleme i predsjednik Međureligijskog 
vijeća Bosne i Hercegovine; fra Mirko Majdandžić, bosanski 
franjevac i župnik župe Vareš; prof. dr. Nusret Isanović s 
Fakulteta islamskih nauka Univerziteta u Sarajevu i dr. Senad 
Ćeman, direktor Centra za dijalog — Vesatijja.

UVODNO OBRAĆANJE

Muftija sarajevski dr. Enes Ljevaković

Poštovani prisutni, cijenjeni učesnici okruglog stola, predstavnici vlasti, 
kulturnih, političkih i vjerskih institucija i ustanova, sve vas selamim i po-
zdravljam i zahvaljujem za prisustvo na ovom okruglom stolu u okviru 
manifestacije “Dani Ahdname 2019”.

Osnovni cilj ove manifestacije jeste promicanje i afirmiranje dijaloga 
među pripadnicima različitih vjera, naroda, kultura i civilizacija, širenje 
kulture mira, razumijevanja, uvažavanja i saradnje u dobru. Bosna i Herce-
govina je zajednička domovina svih njenih naroda i građana koji u njoj žive 
i svi mogu i treba da daju vlastiti doprinos njezinom napretku i razvoju. 
Bez razvoja ekonomije nema napretka društva, a bitna pretpostavka tog ra-
zvoja jeste dugoročni i održivi mir. Mira nema bez dijaloga i razumijevanja 
među različitim komponentama koje čine mozaik bosanskohercegovačkog 
društva. Bosna i Hercegovina baštini višestoljetnu praksu komšiluka i suži-
vota različitih religija, konfesija i tradicija. Budući da ta baština s vremena 
na vrijeme biva ugrožena s različitih strana i iz različitih motiva i namjera, 
njeni baštinici i promotori moraju bdjeti nad njom, kontinuirano ukazivati 
na njenu vrijednost i afirmisati je u domaćim i međunarodnim krugovima, 
posebno među mladima, koji imaju pravo da žive u civiliziranom i uređe-
nom društvu.

Islamska zajednica svoj stav prema dijalogu iznosi u svojoj Platformi za 
dijalog naglašavajući sljedeće principe:

•	 Islamska zajednica u Bosni i Hercegovini otvorena je za vjerski dijalog, 
napose s predstavnicima monoteističkih religija: kršćanstva (kršćan-
ske denominacije: pravoslavna, katolička i protestantska) i judaizma;

•	 Islamska zajednica spremna je voditi dijalog i s novim vjerskim za-
jednicama u Bosni i Hercegovini;

•	 Islamska zajednica smatra da je posebno važan dijalog s tradicional-
nim crkvama i vjerskim zajednicama u Bosni i Hercegovini;

•	 Islamska zajednica smatra da se međureligijski dijalog u Bosni i Her-
cegovini može odvijati na razini obrazovnih institucija, na razini or-
ganizacionih jedinica vjerskih zajednica i crkava, pojedinačno izme-
đu imama i svećenika, vjernika itd.;

•	 Dijalog može biti organiziran putem simpozija, seminara, okruglih 
stolova, tribina, javnih elektronskih i printanih medija, kroz druže-
nje vjernika itd.;

•	 Na akademskom nivou mogu biti tretirana sva važna pitanja iz uče-
nja vjere i vjerske tradicije, a na popularnom nivou treba tretirati 
pitanja koja su od općeg interesa za sve vjerske zajednice i crkve u 
Bosni i Hercegovini; 

•	 U međuvjerskom dijalogu moraju se poštivati prava drugih, izbje-
gavati negativan govor o drugima i afirmirati vrijednosti tolerancije i 
prakse komšijskog suživota u Bosni i Hercegovini; 

•	 Islamska zajednica smatra da svaka zajednica i crkva mora osuditi i 
sankcionirati pojedince ili skupine iz svojih redova koji šire vjersku 
mržnju, negativno govore i omalovažavaju vjerovanja drugih ili po-
tiču netoleranciju i netrpeljivost prema pripadnicima drugih vjera ili 
uvjerenja; 

•	 Islamska zajednica nastavit će afirmirati vrijednosti i kulturu među-
vjerskoga dijaloga, dobrog komšiluka, saradnje u dobru, poštivanja 
drugačijih uvjerenja, uvjerena da je to put koji Bosnu i Hercegovinu i 
njene građane može približiti zemljama koje imaju visok nivo sigur-
nosti, stabilnosti i poštivanja različitosti u društvu. 

Ovo su neke od smjernica iz spomenute Platforme Islamske zajednice u 
Bosni i Hercegovini za dijalog s drugim vjerskim zajednicama. 

Nadamo se da će prezentirani referati potvrditi zajedničko temeljno 
opredjeljenje za dijalog i saradnju, proširiti vidike, otvoriti nove puteve 
međusobnog povjerenja, razumijevanja i uvažavanja i dati novi impuls i 
poticaj izgradnji humanijeg i sigurnijeg društvenog ambijenta i okruženja, 
a time i sveukupnom boljitku i prosperitetu naše zemlje. 

Hvala vam za pažnju. Neka je Božiji blagoslov s vama. Proglašavam na-
učni skup otvorenim.

PERCEPCIJA SUŽIVOTA  
U OSNOVNIM IZVORIMA ISLAMA

Dr. Senad Ćeman

Sažetak

Ovaj rad govori o prisutnosti suživota u bošnjačkom mentalitetu i njegovoj 
ukorijenjenosti u dvama primarnim izvorima islama — Kur’anu i sunnetu. 
Rad prati nastanak i razvoj kulture suživota kod muslimana na primjeru 
komšijskih odnosa normiranih u periodu Objave i čuvanih u musliman-
skim običajima sve do naših dana. Navedeni su brojni argumenti u korist 
upoznavanja i jedinstva a protiv nepriznavanja i podjela. Pojašnjeni su 
osnovni principi suživota za jedinstvo porodice svih ljudi, bez manipula-
cije a radi uklanjanja svih uzroka raspada porodice i izopačenja društva. 
Ukazano je na bošnjačko poimanje suživota, kakav dojam imaju prema 
onima koji se boje islama i njegovih sljedbenika, na koji način doživljavaju 
slobodu i koji stav imaju prema ideji sukoba civilizacija. Pored mnoštva 
ponuđenih svjedočanstava o suživotu u osnovnim islamskim izvorima, u 
radu se govori o stavu Islamske zajednice u Bosni i Hercegovini o pitanju 
suživota religija.

Ključne riječi: suživot, islam, izvor, upoznavanje, dijalog.

Poštovani prisutni!

Uz izraze dubokog poštovanja prisutnima, na početku želim izraziti za-
hvalnost svima koji su omogućili održavanje ovog okruglog stola o temi 
Tradicije suživota u Srednjoj Bosni. Suživota u duhu 556 godina Ahdname 
(1463—2019). 

Dva važna razloga za suživot

Suživot smatramo iznimno važnim iz dvaju razloga:

Prvo — isticanje teorijske i praktične vrijednosti suživota u učenju isla-
ma, uz potvrđivanje da islam nikad nije bio nekakav apstraktan simbol 
bez sadržine, te da je suživot uvijek bio životna stvarnost koja se korijeni u 
mentalitetu i čuva u srcima.

Drugo — prelazak zajednica i civilizacija iz faze polemiziranja oko naravi 
odnosa među njima, uključujući i međusobno sukobljavanje ili vođenje 
dijaloga, u fazu saveza komšijskog suživota (al-Matuq, 2013:16). Kultura 
suživota i komšiluka istinski je životni stil vijekovima njegovan posebno 
u Srednjoj Bosni i bitno različit od pukog teoretiziranja, na koje se često 
svode susreti upriličeni kako bi se govorilo o tome ima li sukoba civilizacija 
danas. 

Mi koji smo prisutni na ovom skupu zajedno s našim čestitim precima 
baštinici smo srednjovjekovne i moderne evropske kulture suživota i zato 
nam je drago da smo u prilici govoriti o onome što volimo — da uvažavamo 
druge i budemo uvažavani. Volimo učiti od drugih o onome u čemu su 
ispred nas, ali bismo voljeli da drugi uče od nas o praktičnom suživotu. Foj-
nica je pravi primjer sredine i ljudi koji uprkos čestim društveno-političkim 
promjenama uspijevaju pronaći model zajedništva i suživota, ezana i zvona, 
muslimana i kršćana. Baš kao što je i Bosna pravi primjer za suživot, kako 
je primijetio dr. Mustafa Cerić za vrijeme Papine posjete Sarajevu 2015: 
“Papina posjeta zasigurno će Sarajevo i cijelu Bosnu i Hercegovinu staviti 
u fokus svjetske javnosti i pokazati da nismo ni zaboravljeni ni nevažni za 
Evropu i svijet. To će svima razbiti iluziju o podjeli Bosne. To će svakako 
podsjetiti da je u Sarajevu gorjelo svjetlo suživota i tolerancije i onda kada 
je Evropa bila u mraku, o čemu svjedoče sefardski Jevreji i sarajevska Ha-
gada. To sarajevsko svjetlo nije se ugasilo i neće se, Božijom voljom, nikad 
ugasiti. Papina posjeta može to svjetlo samo pojačati... Sarajevo ima pamet 

suživota, ali ne samo onu rigidnu akademsku već i onu životnu, koja se gaji 
i kali u kući, na ulici i na pijaci (Cerić, 2019: 1/32—33).”	

Islamska izvornost suživota

Suživot u islamu bazira se na vjerskim pravilima, jer je islam vjera koja 
priznaje neistomišljenike i pazi na njihova prava te poziva na međusobno 
pomaganje i mirni suživot s njima. Uzvišeni kaže: Reci: “O sljedbenici Knjige, 
dođite da se okupimo oko jedne riječi i nama i vama zajedničke: da se nikome 
osim Allahu ne klanjamo, da nikoga Njemu ravnim ne smatramo i da jedni dru-
ge, pored Allaha, bogovima ne držimo!” Pa ako oni ne pristanu, vi recite: “Budite 
svjedoci da smo mi muslimani!”1; “Potpomažite se u dobročinstvu i bogobojazno-
sti, a ne potpomažite se u grijehu i skrnavljenju pravde!”2

Allahov Poslanik, s.a.v.s., izuzetno nam je dobar primjer u primjeni su-
života, na kojem je uspostavljena medinska zajednica muslimana na način 
da obuhvata prava svih njenih građana i širi principe saradnje i razumije-
vanja među svima, muslimanima i nemuslimanima. Poslanikovo, alejhis-
selam, razumijevanje suživota može se spoznati pažljivim iščitavanjem (Ka-
ravi, 23: 2013) alineja Medinske povelje (622), koja jasno kaže kako “jevreji 
imaju jednaka prava kao i muslimani”, a kršćani nisu spomenuti zato što 
ih nije bilo u Medini; nije upotrijebljen termin “manjina” da bi se označili 
nemuslimani — iako su oni u stvarnosti bili manjina, nego je upotrijebljen 
termin ummet za sve, tako da je u njemu zapisano “da su Jevreji ummet, 
zajedno s vjernicima”; Povelja propisuje da pripadnici drugih vjera imaju 
pravo da obavljaju sve što je u vezi s njihovom vjerom; da su muslimani 
poput građevine, da su i Jevreji s vjernicima također poput građevine, da 
svako ima svoju vjeru, ali su svi jedan ummet (zajednica) — međusobno 
treba da se solidarišu, pomažu, savjetuju i čine dobro, a ne ono što je grijeh.

Primjere Poslanikovog poimanja suživota nalazimo i u pismima koja ša-
lje perzijskom vladaru Kisri: “U ime Allaha, Svemilosnog, Milostivog. Od 
Muhammeda, Allahovog poslanika, Kisri, perzijskom vladaru. Neka je mir 
na onoga ko slijedi uputu, vjeruje u Allaha i Njegovog Poslanika i svjedoči 
da nema boga osim Allaha Jedinog, Koji nema sudruga, i da je Muhammed 
Njegov rob i Njegov poslanik. Pozivam te Allahovim pozivom, jer sam ja 

1	 Alu ‘Imran, 64, Korkut, Kur’an s prevodom.
2	 El-Ma’ide, 2, Mehanović, Kur’an sa prevodom (značenja) na bosanski jezik...

Allahov poslanik svim ljudima, da upozorim onog ko je živ i da se obistini 
Riječ nad nevjernicima. Prihvati islam, pa ćeš biti spašen! A ako odbiješ, bit 
ćeš kriv za grijehe vatropoklonika!”

Pismo sličnog sadržaja šalje i bizantijskom caru Kajseru: “U ime Allaha, 
Svemilosnog, Milostivog. Od Muhammeda, sina Abdullaha, Heraklu, bi-
zantijskom vladaru. Neka je mir na onoga ko slijedi uputu. Nakon toga, po-
zivam te Allahovim pozivom: Prihvati islam, pa ćeš biti spašen i Allah će ti 
dati dvostruku nagradu! A ako odbiješ, bit ćeš kriv za grijehe zemljoradnika 
(kojima je vladao)!” Reci: “O, sljedbenici Svetih knjiga, dođite da se okupimo oko 
jedne riječi koja je i kod nas i kod vas ista — da samo Bogu robujemo, ništa mu ne 
pridružujući i ne uzimajući jedni druge za gospodare mimo Boga!” Pa, ako odbiju, 
recite: “Budite svjedoci da smo mi pravoj vjeri predani!”3

U pismima nema izraza: Ako ne primiš islam, plaćaj porez ili ćemo se 
boriti!, jer su porez ili borba propisani za one s kojima se u ratu.

Normativne i moralne vrijednosti suživota kojima nas uče osnovni izvori 
islama snažno su zastupljene u bošnjačkom kodu ponašanja. Poslanik, alej-
his-selam, uči nas da je “svaki čovjek stvoren da čini ono što mu je učinjeno 
lahkim”. Nama je lahko da našu lijepu Bosnu volimo i doživljavamo svojom 
sa svima kojima je lijepa i srcu draga, bez obzira na vjeru, ime i porijeklo 
bilo koga kome je draga. To smatramo ljudskom i vjerskom dužnošću. 

U pokušaju da pojasnimo naše razumijevanje izvornosti suživota navest 
ćemo najznačajnije citate iz islamskog učenja i tumačenja naše uleme važe-
ća za naše bosansko poimanje suživota. 

Islam priznaje postojanje vjera, jezika i nacionalnosti. Uči da se musli-
mani prema drugim zajednicama ophode časno, bez podvala, nepravde i 
samovolje. U ranom muslimanskom društvu živio je židov, kršćanin, mani-
hejac i politeista i imali su prava i dužnosti. Prakticirani su komšijski odnosi 
i saradnja s drugima i drugačijima, jer je temelj u međusobnim odnosima 
komšija na ovoj Zemlji pretpostavka da žive u duhu međusobnog razumije-
vanja i saradnje za dobro svih tako što će jedan drugoga za ruku uzeti, a da 
niko nikome silom neće nametati svoj jezik, vjeru, načela ili mjerila.

3	 Alu ‘Imran, 64, Kur’an s prijevodom Nurke Karamana.

Vjera se dokazuje vjerom, a potvrđuje djelima 

Šejh Muhammed Abduhu tako će reći: “Kad neko nešto kaže, misao može 
imati stotinu lica, a vjerovanje ima samo jedno. Treba se prikloniti vjerova-
nju; ništa ne treba zasnivati na mišljenju.” Šejh je to komentirao pitanjem: 
“Ima li tolerantnosti za tvrdnje filozofa i mislilaca šire od ove?” Prema tome, 
najveći cilj suživota jeste obogaćivanje misli kroz traganje za zajedničkim 
crtama koje će oblikovati čvrste osnove djelotvorne saradnje među zajed-
nicama i narodima.

Islam je vjera misli, razuma i znanja, a koji god je dokaz Allahov posla-
nik Muhammed, s.a.v.s., dao za svoje poslanstvo, bazirao ga je na razumu, 
promatranju i razmišljanju.

Kur’an posvećuje pažnju razmišljanju i pojašnjava da zapostavljanje raz-
mišljanja na ovome svijetu biva uzrokom patnje na ahiretu. U tom smislu 
Kur’an navodi riječi koje će izreći oni koji su bili na krivom putu i koji se 
nisu koristili razumom da spoznaju Istinu i rade u skladu s njom: Da smo 
slušali ili razmišljali, ne bismo među stanovnicima Džehennema bili!4

Za izvor suživota u učenju islama ne nalazimo ništa mudrije od Alla-
hovih, dž.š., riječi: Bog vam ne brani da činite dobro i budete pravični prema 
onima koji se nisu borili protiv vas zbog vjere i koji vas nisu protjerali iz vaših do-
mova. Uistinu, Bog voli one koji su pravični. On vam zabranjuje da prijateljujete 
samo s onima koji su se borili protiv vas zbog vjere, koji su vas prognali iz vaših 
domova i koji su pomagali da budete prognani. I, oni koji ih uzmu za prijatelje 
počinili su nasilje.5

Ovo je kodeks suživota kojem je neprimjerena laž, bilo s koje strane, 
koji regulira odnose komšiluka. Naša ulema učila nas je da citirane Božije 
riječi treba razumijevati u duhu poruke: O muslimani, Uzvišeni Allah do-
zvoljava vam da pomoć, lijepu riječ i lijep postupak ukažete nekom ko se 
od vas razlikuje u vjeri a ne vrijeđa vas na bilo koji mogući način. Uzvišeni 
Allah vam zabranjuje da prijateljujete i komunicirate s onima koji se pro-
tiv vas bore zbog vjere, koji, ne samo što se time ne zadovoljavaju već vas 
iz domova vaših izgone pa se ne zadovoljavaju ni time što vas iz domova 
izgone, već se s vašim neprijateljima uzajamno pomažu da bi vas napadali 
i ponižavali vas. Naši alimi učili su nas da se lijepo lijepim vraća i da se ne 

4	 El-Mulk, 10, Korkut, Kur’an s prevodom.
5	 El-Mumtehine, 8—9, Kur’an s prijevodom Nurke Karamana.

može zulum raditi, a dobru nadati. U ovim ajetima ogleda se pravičnost 
islama, na što smo s pravom ponosni.

Islam je vjera koja ruku mira pruža  
svakome ko mu ruku mira pruži

Islam se nije zadovoljio priznavanjem prava nemuslimana i neprisiljava-
njem da prime islam, nego im daje da izaberu između prihvatanja islamskih 
pravnih normi i sudova koji sude po njihovim propisima, bez obzira na to 
da li se radi o ličnom i porodičnom statusu, ili drugim propisima. 

Šerijat poštuje druge vjere ne samo u vezi s pitanjem ličnog statusa nego 
i po svim pitanjima u tim vjerama vezanim za vjerovanje, tako da nemusli-
mana ne obavezuju propisi o pitanju ličnog statusa, niti o pitanju odnosa 
prema drugim ljudima, nego islam nemuslimanima daje slobodu izbora, 
tako da oni imaju pravo da im se, ako žele, sudi shodno njihovim propisi-
ma, jer Uzvišeni kaže: Svima vama smo zakon i pravac propisali.; I sljedbeni-
cima Indžila smo naredili da sude prema onome što je Allah objavio u njemu.6 A 
ako odaberu islamski sud, onda im se može suditi po islamu, ili im se pre-
dočiti presuda po islamu. Znamo da je to bila višestoljetna praksa u Bosni 
za vrijeme šerijatskih sudova (mahkema/mašćema). Tako će osmanska vlast 
19. januara 1869. godine izdati Zakon o državljanstvu, kojim je pobrisana 
razlika između muslimana i nemuslimana te su svi dobili ravnopravan sta-
tus građana te države (Karavi, 2013: 39).

Kad je riječ o odnosu među narodima, islam je odredio da osnova bude 
sigurnost i mir; propisao je sporazume i ugovore koji određuju odnose 
među nacijama te naredio da se oni moraju poštivati i ispunjavati. Razlika 
u vjerovanju ne sprečava saradnju, jer vjerovanje ocjenjuje Uzvišeni Allah. 
U vjerovanju nema nikakve prisile, jer se iskreni vjernici u vjerovanje ne 
uvode prisiljavanjem. Plemeniti Kur’an to ističe u mnogobrojnim ajetima: 
U vjeru nije dozvoljeno silom nagoniti — Pravi put se jasno razlikuje od zablude! 
Onaj ko ne vjeruje u šejtana, a vjeruje u Allaha — drži se za najčvršću vezu, koja 
se neće prekinuti. — A Allah sve čuje i zna.7

Muslimani vjeruju da temeljna svrha s kojom je Uzvišeni Allah ljude 
stvorio jeste da se uzajamno pomažu i upoznaju: O, ljudi, stvorili smo vas 

6	 El-Ma’ide, 47, Korkut, Kur’an s prevodom.
7	 El-Bekare, 256, Korkut, Kur’an s prevodom.

od jednog čovjeka i jedne žene i izdijelili vas na narode i plemena kako biste se 
međusobno prepoznavali.8 

U pozivu na međusobno upoznavanje civilizacija i dijalog među reli-
gijama muslimani vide ostvarenje onoga čemu poziva islam, tj. jedinstvo 
čovječanstva, odnosno internacionalizam, te ostvarenje mirnog suživota 
ljudi putem međusobnog upoznavanja i potpomaganja u dobročinstvu i 
bogobojaznosti, a ne u griješenju i neprijateljstvu.

Suživot počinje od priznavanja drugih i rada na tome da se prihvate 
onakvima kakvi jesu. To ne sprečava stalni međusobni razgovor. Allahov 
Poslanik, s.a.v.s., vodio je dijalog s drugim zajednicama, s njihovim vlada-
rima i običnim pripadnicima. Nama je odredio okvire dijaloga “na najljepši 
način, lijepom riječju i lijepim savjetom”.

Nažalost, svjedoci smo kako većina konferencija o suživotu ostaju zato-
čene u zidovima dvorana u kojima se organiziraju, bez mogućnosti širenja 
njihovih dometa. Ljudi se i dalje utapaju u političke borbe koje najčešće 
poprimaju vjerska obilježja. To zasigurno ostavlja negativne posljedice na 
mogući suživot pripadnika različitih vjera.

Suživot među ljudima, u duhu humanističkog razumijevanja kakvo 
proistječe iz vjera, jeste temelj (Mahmud, 2013: 59). Nije dovoljno da smo 
u nešto uvjereni i da izjavljujemo kako nismo takvi kakvim nas drugi sma-
traju, već to moramo potvrđivati. Moramo biti sposobni da im to dostavi-
mo zato što smo obavezni da im to saopćavamo, a cilj saopćavanja je da 
ljude upoznamo s istinom o islamu kao i s istinom o nama muslimanima 
u njemu.

Važni principi za jačanje suživota

Jedan od nepromjenjivih principa u islamu jeste da islam potvrđuje dosto-
janstvo čovjeka, zato što je on čovjek: Mi smo sinovima Ademovim počast uka-
zali: dali smo im da kopnom i morem putuju, i opskrbili ih ukusnim jelima, i nad 
mnogima koje smo stvorili posebnu im prednost dali. A na Dan kada pozovemo 
sve ljude s knjigom u kojoj će biti zabilježena sva djela njihova, oni kojima knjiga 
njihova u desnu ruku data bude, čitat će knjige svoje i neće im, ni koliko končić na 
hurminoj košpici, zulum učinjen biti.9

8	 El-Hudžurat, 13, Kur’an s prijevodom Nurke Karamana.
9	 El-Isra’, 70—71, Mehanović, Kur’an sa prevodom (značenja) na bosanski jezik...

U cjelini uzevši, naši zajednički napori doprinose jačanju suživota na 
našim bosanskim prostorima, s tim što se — prema našem mišljenju — mora 
istrajavati na određenim principima i pravilima (Karavi, 2013: 16), kako bi 
napori koje političke i vjerske, vladine i nevladine organizacije ulažu urodili 
očekivanim plodovima. U te principe i pravila ubrajamo:

•	 Potvrđivanje jedinstva porodice svih ljudi i međusobno upoznavanje 
ljudi s ciljem jačanja ljudskih vrijednosti, koje treba da budu osnov-
ni izvor garancije ljudskog dostojanstva i realizacije suživota ljudi, 
shodno volji Uzvišenog Boga.

•	 Neophodno je nastojati da se međusobnim upoznavanjem vjera i 
civilizacija ne manipulira, tako da aktivnosti na planu tog upozna-
vanja ne budu samo sredstvo za ostvarenje kratkotrajnih političkih 
interesa.

•	 Cilj međuvjerskog dijaloga nije stapanje triju nebeskih religija u jedan 
kalup — kao što neki pozivaju vraćanju Ibrahimovoj (Abrahamovoj) 
tradiciji — jer to vodi sekularizaciji triju religija, jer bi to izazvalo sukob 
i antagonizam među njihovim sljedbenicima, a ne međusobni mir. 

•	 Rad na planu uspostavljanja saradnje među ljudima radi suprotstav-
ljanja moralnoj izopačenosti te radi uklanjanja svih uzroka raspada 
porodice i izopačenja društva.

•	 Pomoć naporima civilnog društva da međureligijski dijalog ne posta-
ne samo formalnost, bez ikakvog praktičnog efekta na odnose među 
ljudima.

Šta želimo postići kroz suživot?

Bog će suditi ljudima. Suživot treba postojati među svima, sve dok Allah ne 
sakupi ljude na Kijametskom danu i dok im ne presudi o onome u čemu su 
se razilazili. Uzvišeni kaže: Da je tvoj Gospodar htio, svi koji na Zemlji postoje 
bili bi vjernici, pa zar da ti onda prisiljavaš ljude da vjeruju?!10; Svima smo od 
vas dali odgovarajući zakon i odgovarajući put, a da je Bog htio, jednim bi vas 
narodom učinio. Međutim, On hoće da vas iskuša u onome što vam daje, i zato se 
natječite u činjenju dobrih djela. Na svima vama je da se Bogu vratite i On će vas 
o onome u čemu ste se razilazili obavijestiti.11

10	 Junus, 99, Kur’an s prijevodom Nurke Karamana.
11	 El-Ma’ide, 48, Kur’an s prijevodom Nurke Karamana.

Suživot posmatramo kroz svijest o kur’anskim ajetima koji nas podstiču 
na uzajamno upoznavanje s drugim narodima te kroz poslaničku uputu u 
kojoj se naglašava jedna ljudska porodica.

U praktičnom smislu težimo sljedećem (Hafagi, 2013: 329—333):

•	 Diskursom suživota želimo da drugi shvate kako Bošnjaci uvijek po-
državaju svoju vjeru i da ne prihvataju vrijeđanje bilo kojeg svetog 
simbola bilo koje objavljene religije. Mi pozivamo druge da nam se 
pridruže u pozivanju na nužno pronalaženje usaglašene forme i za-
jedničkog koncepta, obavezujućeg za sve, u vezi s odnosom između 
opće politike, slobode izražavanja i poštovanja svetinja.

•	 Putem postizanja različitih oblika suživota očekujemo od drugoga da 
se ne plaši islama i njegovih sljedbenika te da, s druge strane, bude 
svjestan izvora civilizacijske, ideološke i duhovne snage muslimana 
koju oni crpe iz Kur’ana i sunneta Allahovog Poslanika, s.a.v.s. Mi 
pozivamo komšije da nam se pridruže u pravednosti i naklonosti 
prema drugome te njegovom istinskom uvažavanju, jer, kako je po-
znato, u Kur’anu ne postoji sura posvećena Hatidži — Poslanikovoj, 
s.a.v.s., supruzi, niti Fatimi — njegovoj kćerki, nego postoji sura Mer-
jem i sura posvećena Isaovoj, a.s., porodici, porodici Ālu ‘Imrān, a 
‘Imrān je Merjemin otac: Allah je odabrao Adema, i Nuha, i Ibrahimovu 
porodicu, i Imranovu porodicu nad ostalim svijetom.12

•	 Zagovarajući suživot, od drugoga zahtijevamo da muslimanima osta-
vi slobodu i pravo da upravljaju sobom prema vjerskim učenjima u 
koja vjeruju te da im ne nameće sistem kojim neće biti zadovoljni. 
Naime, različitost je pravo svih, a tolerancija i dijalog nisu opravda-
nje za nametanje vjerskih učenja drugome ili njegovo primoravanje 
na prihvatanje pravila i sistema koji su u suprotnosti s vjerom i vje-
rozakonom koje su za sebe narodi odabrali. Nismo za jednostrano 
mišljenje koje ne dozvoljava drugima mogućnost raznovrsnosti, ra-
zličitosti i ljudske mnogostrukosti.

•	 Afirmirajući suživot svjesni smo da razumijevanje i saradnja treba 
da budu uzajamni, u smislu da u vremenu u kojem nastojimo poja-
sniti istinsku civilizacijsku sliku islama drugima očekujemo da to ne 
bude na račun odustajanja od naših vrijednosti i zanemarivanja naše  

12	 Alu ‘Imran, 33, Korkut, Kur’an s prevodom.

nezavisnosti i samostalnosti. Suživot ne podrazumijeva nametanje 
jače strane onoj slabijoj, kojoj nije dozvoljeno pravo na različitost, 
jer to nije dijalog. Mi vjerujemo u suživot, ali, isto tako, ne možemo 
sebi dozvoliti da prisustvujemo razgovorima u kojima nismo ravno-
pravan partner i pregovaračka strana. 

•	 Kroz ideju o suživotu pozivamo druge na odbacivanje ideje sukoba 
civilizacija, i ideje sukoba među narodima općenito, te njenu zamje-
nu natjecanjem u dobru radi sreće, blagostanja, sigurnosti i posto-
janosti ljudskog roda. Mi se ne slažemo s idejom sukoba civilizacija 
da ne bismo bili uvučeni u ratove kojima nema kraja. Zato je jedan 
od ciljeva suživota da zamijeni mentalitet sukoba, koji danas vlada 
realnošću, te snove ili košmare mnogih vezane za budućnost jednom 
zbiljom koja će objedinjavati u sebi sklad, suživot i mir.

•	 Suživotom želimo da se sukob sa svijetom pretvori u sklad s njim. 
Zagovaranjem suživota nastojimo da se sukob s drugim pretvori u 
suživot s njim. Snažnim afirmiranjem suživota zalažemo se da se su-
kob s dušom pretvori u mir s njom. Vjerujemo da samo kroz otvoren 
i iskren pristup suživotu možemo spoznati da sloboda izražavanja 
ne proturječi uvažavanju osjećanja drugih. Očekujemo od drugoga 
da zna da mi volimo istinsku slobodu; slobodu da volimo i budemo 
voljeni, slobodu da poštujemo drugoga i da nas svi poštuju. Istinska 
sloboda jeste da uvijek poštuješ slobode i osjećanja drugih, a to je 
ono čemu mi i danas ovdje pozivamo.

•	 Kroz vrijednosni sistem suživota zalažemo se za sljedeće principe: 
razumijevanje prije osuđivanja; pravdu i pravičnost; izbjegavanje ge-
neraliziranja i uopćavanja sudova; prihvatanje prava na različitost ne 
samo u sredstvima nego i u mišljenjima, vrijednostima i vjerskim 
učenjima; distanciranje od dvojnosti kriterija; vođenje ozbiljnog di-
jaloga o tačkama razilaženja, a ne o onim u kojima postoji saglasnost.

Širenje vrijednosti dobra, pravde i mira

Odnos između muslimana i drugih mora se zasnivati na plemenitim ljud-
skim načelima koja su, kao radosnu vijest, donijele objavljene religije i 
koja polaze od vjerovanja u jedinstvo ljudskog izvora, jedinstvo sudbine, 
bratstvo među ljudima i kolektivno djelovanje u okviru časnog uzajamnog 
ljudskog potpomaganja i sarađivanja radi širenja vrijednosti dobra, pravde i 

mira. Taj se odnos mora zasnivati i na propisima međunarodnog prava tako 
da istina bude iznad snage i da međunarodnim odnosima vlada i upravlja 
snaga zakona, a ne zakon snage. Na taj način svi ćemo zajedno, jednim so-
lidarnim ljudskim djelovanjem, usmjeriti te odnose ka svjetlijoj budućnosti 
za sve ljude.

U oblike pravde i dobročinstva ubraja se i uspostavljanje pravedne i 
efektivne saradnje s drugima u svemu što je od interesa za obje strane (Sawi, 
2013: 247). Poznat je hadis Allahovog Poslanika, s.a.v.s., o “savezu vrlih” iz 
predislamskog perioda, kada su se sakupili poglavari i starješine plemena 
Kurejš i postigli dogovor o pružanju pomoći siromasima, nemoćnima i oža-
lošćenima. Na skupu je tog dana bio prisutan i Allahov Poslanik, s.a.v.s., pa 
je u periodu islama nakon toga rekao: “Bio sam prisutan u kući ‘Abdullāha 
ibn Ğud‘āna kada je zaključen takav ugovor da svoje učešće u njemu ne bih 
zamijenio ni za stado crvenih deva (ni za najbolju stoku); kada bih i sada, u 
islamu, bio pozvan da učestvujem u njemu, rado bih se odazvao.”

Živi i pusti i drugog da živi

Suživot je moguće uspostaviti onda kada se čovječanstvo složi o određenom 
broju vrijednosti da bi ljudi međusobno sarađivali u njihovoj primjeni. Naj-
gore što se može dogoditi suživotu jeste njegova politizacija. Potrebno je 
očistiti obrazovne programe od svega što kvari sliku o drugima, izgraditi 
kulturnu strategiju za jačanje ljudskih vrijednosti, razvijati medijsku stra-
tegiju jačanja kulture dijaloga i kulture mira. Dijalog ne vode religije, nego 
pristalice. Razilaženja u dijalogu mogu se odnositi na principe i ideje, nika-
ko na osobe i institucije.

Islamska zajednica u Bosni i Hercegovini u svojim zvaničnim doku-
mentima (Alibašić i Jusić, 2015: 322—331) stoji na stanovištu da se “u me-
đuvjerskom dijalogu moraju poštivati prava drugih, izbjegavati negativan 
govor o drugima i afirmirati vrijednosti tolerancije i prakse komšijskog su-
života u BiH”. IZ će nastaviti afirmirati vrijednosti međuvjerskoga suživota, 
tolerancije, poštivanja drugačijih uvjerenja, uvjerena da je to put koji BiH 
i njene građane može približiti zemljama koje imaju visok nivo sigurnosti, 
stabilizacije i poštivanja različitosti u društvu — stoji dalje u Platformi za 
dijalog. Objašnjavanje rata stoljetnom mržnjom znak je intelektualne lije-
nosti ili pogrešne informiranosti jer niti su za genocid i masovne pokolje 
potrebna stoljeća mržnje niti su ona prepreka suživotu. Pomirenju, dijalogu 

i suživotu u multikulturalnoj Bosni nema alternative i u tom je uloga vjer-
skih zajednica i crkava iznimno velika. Dijalog i suživot nisu naša taktika 
niti intelektualna naslada, već strateško opredjeljenje jer u njima vidimo 
jedini način svoga opstanka.

Na ovom skupu prisjećamo se i uloge Ahdname, kao i rezolucija s počet-
ka Drugog svjetskog rata donesenih u Sarajevu, Mostaru, Banjaluci, Bijeljini, 
Tuzli, Prijedoru i Zenici. Učestvovanje u radu Međureligijskog vijeća pa i naš 
današnji okrugli sto jasan je pokazatelj riješenosti i opredijeljenosti Islamske 
zajednice u Bosni i Hercegovini za mirni suživot sa sobom i s našim komšija-
ma. U tom smislu, još jednom hvala svima na ukazanom povjerenju Centru 
za dijalog — Vesatijji kao suorganizatoru ovog vrijednog skupa.

Zaključak

Razumijevanje suživota važno je za svako društvo i u bosanskohercego-
vačkim prilikama ono se može pratiti na nivou ukupnih komšijskih odno-
sa. Pitanje suživota smatramo važnim pitanjem, koje je u islamu bazirano 
na vjerskim pravilima. Brojni su i nedvosmisleni ajeti i hadisi u kojima se 
poziva na saradnju zajednica i naroda putem pomaganja u dobročinstvu 
i pravdi. U osnovnim izvorima islama nalazimo snažan poticaj suživotu 
na principima sigurnosti, mira i ugovora. Suživot počinje od priznavanja 
drugih i rada na tome da se prihvate onakvima kakvi jesu. Zagovaranjem 
suživota nastojimo da se sukob s drugim pretvori u suživot s njim. Snažnim 
afirmiranjem suživota zalažemo se da se sukob s dušom pretvori u mir s 
njom. Pomirenju, dijalogu i suživotu u multikulturalnoj Bosni nema alter-
native i u tome je uloga vjerskih zajednica i crkava iznimno velika.

PORUKE AHDNAME KROZ TRADICIJU SUŽIVOTA  
U SREDNJOJ BOSNI

Fra Mirko Majdandžić

Pojmovi

Moj profesor na Franjevačkoj teologiji u Sarajevu fra Vitomir Slugić, rodom 
iz Vareša, govorio nam je da je najčešći izvor nesporazuma među ljudima 
jedna pogreška zvana supositio terminorum, a sastoji se u tome da ti pod 
jednim pojmom podrazumijevaš jedno, a ja drugo. I onda dolazi do nespo-
razuma jer, u biti, mi tada ne govorimo o istoj stvari, o istoj materiji.

Poruke Ahdname

Ahdnama je povelja, politički ugovor. Mi danas ovdje govorimo (bar tako 
mislim) o ahdnami koju je sultan Mehmed El Fatih dao bosanskim franjev-
cima, preko fra Anđela Zvizdovića, na polju Milodraž 1463. godine. Ahd-
nama je bilo više, jer je sultanova praksa bila da na taj način uredi odnose sa 
stanovništvom na novoosvojenim prostorima. Ovdje u Bosni, franjevačka 
Provincija bila je jedina organizirana institucija i nekako je bilo logično 
da sultan franjevcima daje ahdnamu. Nekoliko godina ranije ahdnamu su 
dobili i franjevci u Srebrenici, monasi u nekim manastirima u Makedoniji 
te kršćani u Konstantinopolu. Ahdnama je u tom smislu bila mudar potez 
osmanske uprave (sultana) da sačuva stanovništvo, koje više nije imalo po-
litičke ni vojne snage, da živi, obrađuje zemlju i bude korisno za novu vlast. 
To je jedno od značenja ahdname.

Ahdnama je za franjevce bila jedan od najvažnijih dokumenata za život 
u Osmanskom carstvu. Na nju su se često pozivali kad je trebalo dokazati 
pravo ili dobiti neku dozvolu, obraniti se od samovolje pojedinih upravi-
telja i slično. Moglo bi se reći da je u vremenu od 15. do 17. stoljeća bila 

magna charta libertatis (velika povelja slobode) katoličkog puka na ovim 
prostorima.

Za jedan dio Hrvata danas, posebno s prostora Hercegovine, ahdnama 
je bila dokument kojim se potvrđuje prihvaćanje ropske uloge. Ne radi se 
tu o dokumentu koji regulira odnose dviju ravnopravnih stranaka: sultan 
ima vlast, fratri su bez ikakve vlasti, gotovo predani na milost sultanu. Pri-
manjem ahdname prihvaćaju podređenu, podaničku ulogu, jer se u tekstu 
ahdname i govori da ona vrijedi “dok ovi budu pokorni mojoj službi i vjerni 
mojoj zapovijedi”.

Danas se sve više govori o ahdnami kao dokumentu o ljudskim pravima 
i to jednom od najvažnijih i najstarijih, ako ne i prvome. Ali kako povezati 
ljudska prava, koja su univerzalna kategorija, smijem reći od Boga dana 
ljudima, i pokornost o kojoj se govori u ahdnami? Kod ovog pogleda na 
ahdnamu trebalo bi najprije razjasniti šta su to ljudska prava, njihov izvor, 
značenje, posljedice... Ali se ne smije zanemariti činjenica da u vremenu 
(prije 556 godina) kada nisu postojale Ženevske konvencije o pravilima 
ratovanja, kad nije bilo Haškog suda ni raznih organizacija koje nadgledaju 
kršenje tih prava, u vrijeme osvajanja sultan prima grupu franjevaca u po-
trazi za načinom kako opstati na ovim prostorima u sasvim promijenjenim 
uvjetima i okolnostima.

Ahdnama bi mogla biti i dokument koji govori o ljubavi prema Bosni, 
o ljubavi franjevaca prema Bosni, o spremnosti podnijeti i žrtvu i teškoće 
za nešto što je važno, za nešto do čega ti je stalo, za nešto što voliš. Meni je 
osobno ovakav pogled na ahdnamu najdraži, a je li on najrealniji i najbliži 
stvarnosti, to bi se moglo pročitati kroz aktivnosti i djelovanje franjevaca na 
ovim prostorima u vremenu osmanske uprave Bosnom. Za ovo tumačenje 
trebalo bi dobro poznavati povijesne činjenice iz života Provincije kroz to 
vrijeme.

Govoriti o ahdnami na temelju samo jednog od ovih značenja ili zane-
marujući neko od njih, mislim da nije baš najkorektniji pristup i da otkida 
nešto od njezinog značenja.

Je li ahdnama omogućila suživot na ovim prostorima Bosne?

Suživot na ovim prostorima nije započeo s ahdnamom, živjeli su tu ljudi 
i ranije. Nove okolnosti tražile su nova rješenja. Ahdnama je, zasigurno, po-
magala u rješavanju nesporazuma, u zaštiti prava, u ispravljanju nepravde. 
Koliko je u kojem trenutku bila snažna i vrijedna, često je ovisilo o pojedinom  

upravitelju ili lokalnom nositelju vlasti. To je prilično lako razumjeti: danas 
postoje toliki propisi, zakoni, uredbe, tolike institucije (sudske, pravne, za 
nadzor), tolike nevladine organizacije, a počesto se ništa ne može učiniti 
bez nekoliko osoba koje određuju što će biti, a što ne.

Suživot na ovim područjima počivao je na pojedincu, ne na institucija-
ma. Ovdje je uvijek bila važnija stvarnost komšiluka (susjeda) nego bilo koji 
propis. (Doktor i lokalni tajkun, susjedi, prodaju kuće.) Propis je mogao biti 
odličan, ali ako susjed nije bio dobar, sve je bilo uzalud. I obrnuto. Što je 
utjecalo da pojedinac izgradi svijest o potrebi brige za susjedom, o važnosti 
izgradnje dobrosusjedskih odnosa? Ovdje nije bilo velikih grupa doseljeni-
ka. Vjerska struktura se nije naglo mijenjala. Popis iz 1469. bilježi da u Foj-
nici ima 329 obitelji i da su sve katoličke. S promjenom pripadnosti vjerskoj 
zajednici nisu se mijenjali moralni principi. Tako je susjed — komšija bio i 
ostao vrijednost koju treba čuvati i paziti (komšija je bliži od brata).

I danas je riječ suživot podložna raznim interpretacijama. Različito je 
shvaćanje suživota tamo gdje sam ja u većini i tamo gdje to nisam. Različito 
je shvaćanje suživota Bošnjaka u Stocu i Bugojnu i Hrvata u Stocu i Bugoj-
nu. A slično je, vrlo blisko, tumačenje suživota Hrvata Bugojna i Bošnjaka 
Stoca. Ali tamo gdje si trenutno brojčano manjina, gotovo da nitko ne pita: 
oni drugi te ne uvažavaju, a svojima nisi bitan. Oni brojniji vole govo-
riti o toleranciji (a tolerancija znači podnošenje), kako oni podnose one 
malobrojnije, a ovi drugi će često govoriti o potrebi suživota, jer ga očito 
nedostaje.

Kakve su nam šanse?

Ovako kako živimo (suživot) danas može trajati do u nedogled. Ali to 
nije dobro. Svaki iskren promatrač to će odmah kazati. Graditi na temeljima 
ahdname danas nije moguće, jer ovdje nitko nije (ne bi trebao biti) drugo-
razredan, potlačen, manje vrijedan. Danas nitko ne bi prihvatio ahdnamu, 
a mnogi bi je davali drugome. (Poruka na Facebooku: “Ma, tko mu ne bi 
dao ahdnamu?”). Danas je mnogo onih koji bi htjeli biti sultani, a gotovo 
da ne postoji osoba koja bi prihvatila i živjela ulogu fra Anđela. Vrijednost 
ahdname u vremenu prije 556 godina je nešto drugo od današnje vrijedno-
sti. I treba je vrednovati u tadašnjem okruženju, a ne pokušavati je ugraditi 
u današnje međuljudske odnose.

Graditi suživot samo na zakonskim osnovama bilo bi moguće kad ne 
bi bilo toliko načina (a tu smo nenadmašivi) za izigravanje tih zakona. Ne 

mogu se sjetiti pozitivnog primjera vezanog uz povratak onog malobrojni-
jeg naroda na prostor onoga koji je tu brojčano nadmoćan, da je učinjeno 
sve da se što lakše i jednostavnije vrate, da im se omogući život dostojan 
čovjeka sa svim pravima koja mu pripadaju (infrastruktura, škola, vjerski 
objekti, posao, povratak imovine). Svi smo pravili opstrukcije i prepreke 
onima koji su bili ugroženi i koji trebaju pomoć. A postojali su zakoni i 
propisi.

Kao vjerski službenik mislim (nadam se) da nam je šansa vratiti se vjer-
skim korijenima, temeljima (fundamentima). Trebamo postati fundamen-
talisti u pozitivnom smislu. Čovjek musliman koji posti ramazan u osmom 
mjesecu sigurno ne može ni pomisliti zlo drugom čovjeku. Čovjek kršćanin 
koji isposti svoj korizmeni post ne može u srcu gajiti zlobu protiv brata 
čovjeka. I na taj način počet ćemo graditi život na pravim vrjednotama, vri-
jednosti svakog čovjeka, jer je Božije stvorenje, jer ima pravo na život i sva 
druga ljudska prava od Boga, a ne od sultana ili malih sultančića. I tad ćemo 
graditi i živjeti život, a ne životariti suživot, kao neku prisilu nametnutu sa 
strane. Tada bismo, a to je početak, počeli voljeti jedni druge, jer smo braća 
po Stvoritelju.



II 

Islam i moralni izazovi u 21. stoljeću

Okrugli sto održan je 19. juna 2019. godine u Gazi Husrev-
begovoj biblioteci, u Sarajevu. Organizator je bio Centar za 
dijalog — Vesatijja. Uvodničari okruglog stola bili su dr. Mustafa 
Cerić, reisu-l-ulema (1993—2012.), dr. Dževad Hodžić, direktor 
Uprave za obrazovanje i nauku Rijaseta, dr. Nedžad Grabus, 
muftija ljubljanski i predsjednik Mešihata IZ u Sloveniji te 
akademik Ferid Muhić.

MORALNA KRIZA

Dr. Mustafa Cerić

الحمدُ لله، والصلاةُ والسلام على رسولِ الله
إنّما الأمم الأخلاق ما بقيت … فإن هُمُو ذهبت أخلاقهم ذهبوا
صلاح أمرك للأخلاق مرجعه … فقوّم النفس بالأخلاق تستقم

إذا أصيب القوم في أخلاقهم … فأقم عليهم مأتماً وعويلًا
فالأمم تضمحل وتندثر إذا ما انعدمت فيها الأخلاق،

فساد فيها الكذب والخداع والغشّ والفساد
حتى ليأتي يوم يصبح فيها الخلوق القوي الأمين غريباً منبوذاً لا يؤخذ له رأي،

ولا تسند إليه أمانة، فمن يريد الأمين في بلد عم فيه الفساد وساد فيه الكذوب الخدّاع 
المنافق؟!

MOTO

Samo ako imaju moral, nacije opstaju,
ako izgube moral, nacije nestaju! 

Moral je izvor tvoje dobrobitnosti,
zato se moralno uspravi radi svoje opstojnosti! 

Ako je narod moralno pogođen,
očitaj mu mrtvački spomen!

Narodi isčeznu, pretvore se u prašinu kad izgube moral,
kad među njima zavlada laž, prevara, krađa i pokvarenost!

A to je onaj dan kad je moralno jaki poštenjak stran i odbačen,  
kad se njegovo mišljenje ne uzima u obzir; 

Niti mu se povjerava emanet, jer niko ne želi da vidi poštenog u zemlji 
u kojoj je raširena pokvarenost, u kojoj vlada lažljivac, prevarant i 
dvoličnjak…1 

Zanimljivo: riječ kriza, koja se izvodi iz korijena grčke imenice krisis i 
glagola krino znači: “odvojiti”, “odlučiti”, “povući razliku”, “odlučni ili pre-
sudni trenutak”, dok se u arapskom jeziku pojam krize izvodi iz glagolskog 
korijena ٌأَزْم koji znači: “skupiti se”, “zbiti se”, “skvrčiti se”, drugim riječima, 
kriza )أزمة( na arapskom jeziku upućuje na “spajanje”, dok na grčkom upu-
ćuje na “odvajanje”. Nije li kriza ili nevolja prije svega u samom poimanju 
pojma krize u smislu da li se nešto “odvaja” od nečega ili se nešto “spaja” s 
nečim kako bi se ovladalo krizom, tj. odlučnim ili presudnim trenutkom, u 
kojem se ukidaju stara i nameću nova pravila ponašanja. Nije li kriza onaj 
trenutak ili momenat kad nemamo izbora, već da se suočimo s istinom, 
tj. s trenutkom odluke, a to je momenat kada su uvjeti prije i poslije tog 
momenta drugačiji od svih ostalih momenata u prošlosti, ali i u budućnosti.

U kontekstu priče o krizi pojam momenta može značiti jednu minutu, 
jedan dan kao i jednu godinu, jednu deceniju ili jedno stoljeće. Jer, odluču-
jući ili presudni momenat znači promjenu, a promjena znači pritisak da se 
nađu nove metode za suočavanje s novim izazovima, jer prethodni nisu bili 
adekvatni. To traganje, tj. taj momenat krize, može biti kratak ili dug sve 
dok pojedinac ili nacija ne nađu adekvatno rješenje za nastale probleme, za 
nastalu krizu, kada treba nešto odvojiti od nečega da bi se nešto spojilo s 
nečim. Ako se nađu adekvatna rješenja, onda se kaže da je kriza savladana. 
A ako se ne nađu, onda kriza traje. Nije potrebno da vas podsjećam na 
tri velike krize Rimskog carstva oko 509. god. p.n.e. vezane za prva dva 
Punska rata protiv Kartage, današnjeg Tunisa, (264—241 i 218—201 p.n.e.), 
zatim na krizu kod promjene republičke u kraljevsku vladavinu (23. god. 
p.n.e.), te na krizu germanske invazije na Rimsko carstvo 476. god. n.e., 
invazije koja je značila potpuni pad Rimskog carstva; nije potrebno ni da 
vas podsjećam na krizu Velike Britanije nakon što je izgubila imperijalni 
uticaj u svijetu, krizu za koju se mislilo da je riješena ulaskom Velike Brita-
nije u Evropsku uniju 1973. god. Međutim, Brexit je 2017. god. pokazao da  

1	 Ahmed Ševki, Emir al-Šu‘ara’, (1868—1932). 

Britanija nije izašla iz krize, naprotiv, (ne)zaboravljenu britansku krizu 
Brexit je dodatno produbio. Nije, dakle, potrebno da vas opterećujem dav-
nim historijskim i recentnim krizama kod drugih. Dovoljno je da vam skre-
nem pažnju na naše historijske, recentne i trenutne krize ili nevolje, koje 
nas kao “momenat odluke” prate više od jednog stoljeća: kriza nakon Ber-
linskog kongresa (1878); kriza nakon Prvog epohalnog rata (1914—1918); 
kriza nakon Drugog epohalnog rata (1941—1945); kriza nakon pada komu-
nizma (1945—1992) i bosanska kriza zbog agresije na Bosnu i genocida nad 
Bošnjacima, koja još uvjek traje.1

Ima li išta dobroga u “momentu krize” ili u “kriznom momentu” ma 
koliko trajao? Kod Kineza ima. Pojam krize na kinskom jeziku izražava 
se složenicom wei-đi. Wei znači “opasnost”, a đi znači “krucijalna prilika”, 
“kritična tačka”, “pravi trenutak da se nešto učini”. Eho te kineske mudrosti 
Vinston Čerčil (Winston Churchill) osnažio je svojom izjavom: “Nikad ne 
dozvoli da dobra kriza ode u otpad”, dok je Fridrih Niče (Friedrich Nietzsc-
he) kazao: “Ono što nas ne ubije, učini nas jačim.” Dakle, krizu, bilo koju, 
treba razumjeti kao izazov za kreativno djelovanje, koje vodi do izbora bo-
ljeg rješenja za nastale probleme.

Kriza može biti kriza pojedinca ili individue i kriza kolektiva ili nacije. 
Kriza pojedinca je lična kriza, koja ne mora da se tiče kolektiva ili nacije, ali 
kriza nacije tiče se svakog pojedinca. Prije svega pojedinac mora shvatiti i 
priznati da ima krizu; mora prihvatiti ličnu odgovornost, mora biti spreman 
i sposoban da iskoristi krizno stanje, ne smije propustiti pravi trenutak da 
nešto uradi, tj. da nešto promijeni u svom mišljenju i ponašanju; mora po-
vući liniju i “odvojiti”, kao što grčka riječ za krizu upućuje, probleme koje 
treba riješiti, odnosno mora “skupiti”, kao što arapska riječ za krizu upuću-
je, snagu, volju i pamet da riješi krizu; pojedinac u krizi mora tražiti materi-
jalnu i duhovnu pomoć od pojedinaca i grupa zato što nije u stanju da sam 
riješi svoj problem, svoju krizu; mora koristiti iskustva drugih za rješenje 
svoje krize; ali mora imati i ego strength, tj. snagu svog vlastitog duha, kao 
samopouzdanje i neovisnost u iznalaženju rješenja koje je najbolje za njega; 
mora biti pošten u samoocjenjivanju; mora se sjetiti iskustva iz ranijih kri-
za; mora biti strpljiv i uporan; mora biti fleksibilan u smislu da prihvati ko-
risne sugestije drugoga; mora imati jasne individualne vrijednosti, koje mu 
snaže moral; pojedinac ne smije biti opterećen ničim što ugrožava njegovu 
slobodu da bira ono što je za njega najbolje u skladu s njegovim moralnim 

vrijednostima. Pojedinaci obično zapadaju u ličnu krizu dok prolaze kroz 
životne faze od djetinjstva, tinejdžerstva, srednjeg doba do starosti i smrti. 
Ali, česte su krize pojedinaca i u njihovom odnosu prema drugim osobama, 
posebno u bračnom odnosu kad dolazi do razvoda te u rodbinskom odno-
su kad se prekidaju rodbinske veze, što je na skali islamskog morala veliki 
grijeh. Manifest krize narušavanja bračnog odnosa, koji dovodi do razvoda 
braka, naročito je težak i bolan za pojedinca muškarca i ženu, koji se onda 
pita: Šta sam uradio/uradila pogrešno? Zašto me on/ona ostavlja? Zašto sam 
napravio/napravila tako loš izbor? Šta mogu uraditi drugačije sljedeći put? 
Da li će ikad više za mene biti sljedećeg puta? Ako nisam uspio/uspjela odr-
žati odnos s osobom koja mi je bila najbliža i koju sam sam izabrao / sama 
izabrala, šta onda ima dobroga kod mene? Pored problema u odnosima s 
drugim osobama, postoje i drugi uzroci personalne krize, kao što su bolest 
i smrt voljenih osoba, te pogoršanje ličnog zdravlja, gubitak karijere i finan-
sijske sigurnosti. Nadalje, kriza je moguća i u vjeri. Dešava se da neko ko 
je bio čvrsti vjernik zapadne u krizu vjerske sumnje i otuđenosti od vjere, 
ali isto tako događa se da neko ko je bio ljuti bezvjernik postane fanatični 
vjernik, koji onda ne trpi one koji nisu vjernici. No, ono što je zajedničko 
u svim navedenim krizama bez obzira na uzrok jeste osjećaj da nešto nije u 
redu i da, stoga, valja naći novi pristup rješavanju krize.

Kao što rekoh, kriza pojedinca lična je i ne mora se ticati nacije, dok se 
kriza nacije tiče svakog pojedinca kao člana kolektiva, tj. nacije. Stoga, za 
rješavanje krize nacije ili nacionalne krize mora postojati nacionalni kon-
senzus o tome da je nacija u krizi, tj. da postoji “nacionalna kriza”, s kojom 
se mora upoznati i suočiti svaki pojedinac; mora svaki pojedinac prihvatiti 
nacionalnu odgovornost da uradi nešto što pridonosi rješavanju nacionalne 
krize; mora se povući linija i moraju se “odvojiti” nacionalni problemi kako 
bi se “skupila” nacionalna energija za rješavanje nacionalne krize; nacija 
mora tražiti i dobiti materijalnu i moralnu pomoć od drugih nacija za rje-
šavanje svojih nacionalnih problema; mora nacija učiti na primjeru drugih 
nacija kako se treba nositi s krizom nacije; nacija mora biti svjesna svog 
nacionalnog identiteta; mora nacija biti poštena u samoocjeni i samopro-
cjeni; mora se nacija podsjetiti na svoje vlastito iskustvo sa svojim ranijim 
nacionalnim krizama; nacija se mora suočiti sa svojim ranijim promašajima; 
nacija mora biti vitalna i fleksibilna tako da se može prilagoditi nastalim 
situacijama na koje ne može uticati; nacija mora imati jasne nacionalne vri-
jednosti; nacija mora biti slobodna od geopolitičkih okova oko njenog vrata.

U kriznoj situaciji, izazov za naciju, kao i za individuu, jeste da ustanovi 
koji su dijelovi identiteta funkcionalni za nju pa ih ne treba mijenjati, a koji 
nisu funkcionalni pa ih valja mijenjati. Individue i nacije pod pritiskom 
krize moraju napraviti poštenu procjenu svojih mogućnosti i vrijednosti. 
Moraju znati tačno šta je to što je kod njih djelotvorno, što je primjereno 
njihovom habitusu čak i pod pritiskom promjene uvjeta, pa stoga to mora 
ostati nepromijenjeno. Ali, isto tako, moraju imati hrabrost i znati da mije-
njaju ono što treba mijenjati da bi se mogli uspješno nositi s novom situa-
cijom. To zahtijeva da individue i nacije nađu rješenja koja su kompatibilna 
s njihovim mogućnostima i njihovim bićem kao takvim. Istodobno, moraju 
podvući liniju i snažno zauzeti stav da ono što je fundamentalno za njihov 
identitet ne smije doći u pitanje.

No, pored sličnosti, postoje i razlike između pojedinačne ili individual-
ne i kolektivne ili nacionalne krize. Naime, nacije imaju vođe, lidere, dok 
individue to nemaju, pa kad se pojavi nacionalna kriza, postavlja se pitanje 
uloge vođe u svemu tome, dok se kod indivudalne krize to pitanje ne po-
stavlja. Otuda historičari još uvijek vode debate oko pitanja da li su neobične 
vođe zaista mijenjale historiju ili bi historijski ishod bio takav kakav jeste 
bez obzira na vođu. Historičari se još uvijek pitaju da li bi došlo do Drugog 
svjetskog rata da je Hitler kojim slučajem poginuo u saobraćajnom udesu 
1930. god. Nadalje, nacije imaju svoje političke i ekonomske institucije, dok 
pojednici to nemaju. Rješenja za nacionalnu krizu uvijek uključuju grupnu 
interakciju, kao i donošenje odluka u okviru nacije, dok pojedinci sami do-
nose svoje odluke. Nacionalna kriza može se riješiti nasilnom revolucijom 
ili mirnom evolucijom, dok pojedinci sami ne pristupaju nasilnoj revoluciji.

Može izgledati da je ova priča o značenju, značaju i oblicima krize kao 
poziv kreativnom umu na akciju poduga i nepotrebna kao uvod u priču o 
moralnoj krizi i krizi morala. No, činilo mi se da je to bilo potrebno zato 
što iza svakog oblika krize stoji moralna kriza ili kriza morala, i kao uzrok 
i kao posljedica dotične krize. Uzrok, zato što u nedostatku moralnog koda 
ljudi se, i kao pojedinci i kao nacija, opuste i sebi dopuste neprimjereno 
ponašanje, koje uzrokuje krizu povjerenja među ljudima. Odnosno, moral-
na kriza je posljedica, zato što je u biti ljudskog ponašanja “dobra ili loša 
volja”, koja, ako je loša, ima za posljedicu loš odnos među ljudima, a to je 
jedan od najgorih oblika moralne ili etičke krize, jer suština etike je svijest 
o postojanju drugih ljudi i uvažavanje njihovih potreba i prava.

Odmah da kažem, postoji razlika između moralne krize i krize morala. 
Kad kažemo da postoji moralna kriza, onda mislimo da su ljudi izgubi-
li tradicionalni “osjećaj” za moral, a kad kažemo da postoji kriza morala, 
onda mislimo da su ljudi izgubili korisno “znanje” o moralu i etici, poput 
Makijavelijevog savjeta princu da “mora naučiti kako da ne bude dobar” 
(Machiavelli 1513, 52).

Moral (lat. moralis) je, dakle, maruf, utvrđeno i usvojeno ponašanje, koje 
je nasljedno na temelju vjere, kulture i običaja. Otuda je i u arapskom jezi-
ku izraz ٌخُلُق pl. ٌأَخْلَاق iz korijena riječi ٌخُلُق, što znači “stvoriti”, a što upućuje 
na naravno stanje ili urođeno stanje čovjeka, stanje koje je u duhovnom i 
moralnom smislu nasljedno od roditelja, zajednice i društva kojem čovjek 
po rođenju pripada.

Na drugoj strani je etika (grč. ethos), filozofska disciplina koja istražuje 
porijeklo, motive, normu i svrhu moralnog djelovanja. U arapskom jeziku 
to je izraz )ٌأَدَب(, koji upućuje na pouku o moralnom ponašanju kroz odgoj-
no-obrazovni proces u školi, ali i kroz književni izraz ili beletrističke oblike, 
kao što su romani, pripovijetke i kratke priče.

Nije teško zaključiti da je današnji svijet u moralnoj krizi zbog gubitka 
“osjećaja” za moral, kao tradicionalne vrijednosti svejedno da li se radi o 
vjerskim ili drugim vrijednostima, ali, isto tako, nije teško zaključiti da je 
znanje o etičkim vrijednostima polivalentno, od krajnje negacije do krajnje 
afirmacije istog moralnog pitanja, kao što je npr. pitanje abortusa ili prava 
na život.

Imajući na umu da je suština etike svijest o postojanju drugih ljudi 
i uvažavanje njihovih potreba i prava, onda je jasno da je etika nauka o 
zajedničkom životu, odnosno da je etika zajedništva bit moralnog pona-
šanja. U tom smislu, baviti se moralnom krizom ili krizom morala znači 
razlikovati pojmove: (1) deskriptivna etika, koja opisuje trenutno stanje 
morala kod ljudi i zajednica te utvrđuje osnovu za normativnu etiku; (2) 
normativna etika, koja proučava i utvrđuje etičke norme i moralne stan-
darde; (3) metaetika, koja proučava pojam etike, značenje etike i istinitost 
etičkih sudova i etičkih zapovijedi. Slijedom toga, etički sudovi i zapovje-
di mogu biti: moralno neutralni; moralno zabranjeni; moralno obavezni i 
moralno poželjni.

Deskriptivni uvid u moralnu krizu

Ako pođemo od pretpostavke s kojom se, nadam se, svi slažemo, a to je da 
se današnji svijet, pa i mi ovdje u Bosni, nalazi u dubokoj moralnoj krizi 
ili krizi morala, onda nam je jasno da se nalazimo u “presudnom momen-
tu” kad se moramo suočiti s istinom, a to je da se polahko, ali sustavno, 
zanemaruju neki stari neupitni moralni obrasci, posebno kada je riječ o 
porodici, a usvajaju neki novi upitni moralni obrasci, koji odudaraju ne 
samo od vjerskih normi već i od povijesne civilizacijsko-kulturne moralne 
prakse. Ustvari, čovječanstvo zahvaljujući snažnoj globalizaciji i instantnoj 
komunikaciji sve više postaje jednolično i jednoobrazno u svakom pogledu 
pa i u moralnom. Naivni misle da je riječ o novom “moralnom kodu” za 
spas čovječanstva u ime slobode, dok dosljedni, ali uveliko zbunjeni, mora-
listi misle da je ovo kraj svijeta — apokalipsa. Vjerovatno, nikad u povijesti 
čovječanstva nisu bila tako dijametralno podijeljena mišljenja i stavovi oko 
moralnih pitanja kao danas, a opet, čini se kao da svijet nije nikad bio 
moralno jednoglasniji i jednousmjereniji. Svi se slažu da je čovječanstvu 
potreban novi moralni kod, kod globalne etike, koju zagovara Hans Kung, 
ali niko ne zna koji i kakav, odnosno niko ne želi da politiku podvrgne 
poznatim i priznatim (ٌمَعْرُوف) moralno-etičkim standardima. Dakako, po-
trebne su nam promjene ne samo u moralnom ponašanju već i u moralnom 
poimanju ljudi i stvari oko nas. Ali, prije svega potrebne su nam promjene 
u nama samima. Nije li osnovni zadatak misije posljednjeg Allahovog po-
slanika Muhammeda, a.s., bio da dorekne, da dopuni, da usavrši nedore-
čeni, neispunjeni i nesavršeni moral kod ljudi. “Poslan sam, isključivo, da 
upotpunim moralni kod kod ljudi”, kaže Poslanik.

Evidentni su neki znakovi koji spadaju u deskriptivni uvid u moralnu 
krizu, kod nas i u svijetu:

Prvo, podijeljenost na prvom mjestu. Vlastite vrijednosti iskazuju se na 
način da se osporavaju suprotne vrijednosti i to ad hominem argumentom, 
gdje se ne dokazuje vlastita, već se omalovažava tuđa vrijednost. Time se 
onemogućava konstruktivna razmjena ideja s ciljem da se sakrije vlastiti 
nedostatak u mišljenju. Naravno, podijeljenost narušava jedinstvo zajed-
ničkog moralnog osjećaja.

Drugo, protežira se prebacivanje krivnje na drugoga. Onaj koji je nemoćan 
krivi slabijeg od sebe, kako bi očistio svoju prljavu savjest. Moćni prisiljava 

slaboga da prizna grijeh koji nije počinio. Slabi je prisiljen da svojom mo-
ralnom čistotom čisti moralnu nečistotu moćnoga.

Treće, slabi se kažnjava. Kažnjava se slabi, koji je dobar ne bi li bio bolji 
u pokornosti moćnome, a moćni, koji je loš, nagrađuje se ne bi li bio manje 
loš u odnosu na slabijeg.

Četvrto, odgovornost ili polaganje računa nije nužno. Nositelji javnih po-
slova u društvu svjesno preuzimaju društvene obaveze, ali i svjesno izbje-
gavaju polaganje računa za svoj rad, odnosno nerad. Njihov radni učinak 
za opće dobro nije moguće ni izračunati ni izmjeriti, jer oni kažu: “Nema 
tu šta ni da se računa ni da se mjeri.” Na ovome svijetu mizan se kvari, a na 
drugom svijetu mizan se dženazetskim halalom brani.

Peto, integritet postaje prazan moralistički koncept. Naime, integritet lič-
nosti sastoji se u tome da čovjek radi ono što priča, tj. da svojim djelom 
potvrđuje svoju moralnu priču. Stoga, Svevišnji Allah u Kur’anu pita ljude 
koji se pozivaju na vjeru: Zašto pričate to što ne radite? Nemojte bar lažno 
pričati, ako nećete istinski raditi ono što vam je moralna dužnost. Međutim, 
ljudi su skloni da pričaju moralnu priču, ali se nemoralno ponašaju. Ova 
moralna anomalija — da se jedno priča, a drugo radi — nije prisutna samo 
u politici. Ona je prisutna i u svakodnevnom životu ljudi, od porodice do 
radnog kolektiva. Zbog toga ljudi gube povjerenje jedni u druge.

Šesto, istina nije nužna. Niko nema hrabrosti reći da “istina” nije moralni 
čin. Svi o istini govore kao o najuzvišenijoj moralnoj vrlini. Jer, istina je 
uvjet za mentalno zdravlje pojedinca i zajednice. Ali, istina nije uvijek i 
svakome poželjna. Stoga, istinu kao takvu treba zanemariti kako se ne bi 
o nju ogriješilo, ali ni laž ne treba potpuno odbaciti kako se ne bi skroz 
porazila, već treba izmisliti strah od istine, kako bi se laž naturalizirala kao 
njen surogat.

Normativni lijek za krizu morala

Postoji li normativni lijek za moralnu krizu i krizu morala? Naravno da po-
stoji pod uvjetom da postoji moralna volja da se lijek primijeni. Francuski 
filozof i moralista Henri Bergson (1859—1941), kojeg je pakistansko-mu-
slimanski filozof, moralista i pjesnik Muhamed Ikbal (1877—1938) izuzet-
no cijenio, a egipatsko-muslimanski filozof i moralista Muhamed Abdullah 
Draz (1894—1958) citirao u svojoj epohalnoj knjizi Moralni svijet Kur’ana 

-objasnio je u svojoj knjizi Dva izvora za moral i reli ,(دُسْتُورُ الْخَْلَاقِ فيِ الْقُرْآنِ)
giju da ljudi formiraju svoj moralni pogled na svijet kao obavezu, koju im 
nameće društvo, i kao inspiraciju, koja im se nudi kroz Božansku objavu. 
Bergson objašnjava da igrati ulogu koju nam propisuje društvo, slijediti 
put koji nam je već trasiran kao naviku o kojoj rijetko razmišljamo, što je 
imitacija instinkta pčele ili mrava, znači ispunjavati svoju dužnost. Iako se 
čovjek teško odupire društvenoj masi koja nameće norme ponašanja, ipak 
drugi izvor moralnosti, koji u sebi nosi ideal i vezu s Božanskim nadahnu-
ćem nadjača kod onih ljudi koji ne prihvataju da budu vođeni, već hoće 
da vode svoj vlastiti moralni život ili hoće da trasiraju svoj vlastiti moralni 
životni put.

Draz prihvata Bergsonova objašnjenja, ali mu prigovara podsjećajući ga 
da ideja o “obavezi” ili “obligaciji” isključuje moralnu dimeziju, na kojoj 
Kur’an insistira, a to je da iza ili ispred obaveze mora biti razum umjesto 
strasti, kao moralna sila koja nas tjera da ispunjavamo obaveze.

“Još veća zabuna u ovoj Bergsonovoj analizi je”, kaže Draz, “ta što nam 
se čini da su ova dva izraza — moral i obligacija u kontradikciji jedan s dru-
gim. Jer, onoga trenutka kad obligacija postane poluistinktivno ograniče-
nje, ta obligacija gubi moralnu kvalifikaciju; obrnuto, spontana ljubav čista 
je suprotnost obligaciji. Precizno govoreći, ovdje nema istinske moralnosti 
ni u jednom od ovih slučajeva o kojima Bergson govori. Čovjek nam se stal-
no predstavlja kao igračka konfliktnih sila: nekad je pritisnut instinktom, 
nekada ga ponesu emocije, a nekada nije neovisna ličnost, koja je sposobna 
da uspoređuje, ocjenjuje i bira. Naime, da bi se ustanovila moralnost, nije 
dovoljno da nam se predstavi sami ideal kao cilj jedne uzvišene aspiracije, 
niti da se društveni imperativ pojavi kao tiranijska praksa. Obje te vrijed-
nosti — moralni ideal i društveni imperativ — moraju proći temeljit proces 
u svijesti iz koje će oni proizaći iznova oblikovani na bazi pravednosti te 
potvrđeni i propisani zdravim razumom. Sve dok moralni ideal nije uložen 
u ovaj imperativ i razumljiv red stvari, čak i onda kad ne djeluje kao miraz 
ili prohujali san, on će ostati kao određena ideja ljepote. No, ovaj osjećaj, 
ma koliko bio častan, nije moralni princip. Isto je i s neopravdanim poda-
ništvom koje proizlazi iz neke vrste kolektivnog zastrašivanja. Zbog toga 
nalazimao da je Kur’an konstantno protiv tih dvaju neprijatelja moralnosti: 
nepromišljene strasti i slijepe podobnosti. Ne slijede li tradiciju svojih očeva 
oni koji je i ne razumiju, i ako su im očevi bili neuki i na stranputici?

Prema tome, bitni elementi koje je Bergson izostavio u svojoj analizi, 
ostavljaju veliku prazninu, a ti elementi su: racionalni, adekvatni moralni 
element — agens, te drugi u zapovjednoj naravi: inteligencija, sloboda i legi-
timnost. Bergson je uveliko potcijenio reprezentativnu ulogu intelektualne 
moći, kao ‘zadnje linije’; on je uveliko inzistirao na slaboj efikasnosti inte-
lektualne moći u ratu protiv strasti, ali unatoč tome, sama bit moralnosti 
je u misonoj aktivnosti same duše” — zaključuje Muhamed Abdullah Draz 
potcrtavajući nam na taj način metaetičku perspektivu za moralnu buduć-
nost svijeta. Nadam se da smo to shvatili! 

MORALNA KRIZA U SVIJETU  
KAO KRIZA ODGOVORNOSTI I MUSLIMANSKI ODGOVOR

Dr. Dževad Hodžić

Tri napomene o krizi

Na početku riječ-dvije o krizi. Živimo u svijetu koji kriza prožima uzduž 
i poprijeko, u kojem je sve u krizi. U krizi je cjelina, svrhovitost, sadržaj, 
forma, duhovni život, tjelesnost, telos, odgovornost. Evo nekoliko svjedo-
čenja:

1.	 U svojoj knjizi Das Ende der Kunstgeschichte — Eine Revision nach zehn Ja-
hren (München, 1995.) Hans Belting navodi: Sedamnaestog marta 1960. 
godine u vrtu skulptura Muzeja moderne umjetnosti u New Yorku, ina-
če kultnom muzeju modernizma, Jean Tinguely (1925—1991) postavlja 
performans. Događaj traje pola sata. Naime, asemblaž sastavljen od di-
jelova otpada i obojen u bijelo, nazvan Homage a New York, pretvara se 
u plamen i uz zaglušujuću buku prelazi u ‘meta-otpad’, dok svira klavir 
koji pomiče mašine za bojenje, nazvane ‘meta-matics’, koje proizvode 
slike koje odmah nestaju u plamenu. Najljepši dijelovi otpada poklonje-
ni su Muzeju, a sam happening preživio je tek u sjećanju sudionika i na 
fotografskim snimcima. Ovaj događaj Belting navodi kao čin konačnog 
ukidanja umjetničkog djela, kao čin kojim se anulira stvaralački proces 
nastajanja djela i, konačno, a zbog čega navodim ovo svjedočenje, kao 
čin u kojem se pokazuje kako se i sami naš svijet raspršuje u neko pli-
novito stanje, u neko stanje bez svrhe i bez telosa.1

2.	 Godine 1969. američka korporacija Pacific Gas and Electric gradeći nukle-
arnu elektranu u dotad netaknutoj divljini kanjona Diablo, u Kaliforniji  

1	 Vidjeti: Hans Belting, “Moderna i sadašnjost u posthistoriji”, u Das Ende des Kunstgeschichten — Eine 
Revison nach Zehn Jahren, Verlag C. H. Beck, Munchen, 1995.

potpuno je ogoljela i opustošila njegove padine. Uslijedili su protesti 
ogorčene javnosti. Korporacija je, tražeći odgovor na proteste javnosti, 
našla sljedeće rješenje: dala je opustošene obronke kanjona Diablo pre-
farbati gustom zelenom bojom.2 

3.	 Govoreći o neizvjesnim mogućnostima političkog i svakog drugog obli-
kovanja društvenog života u našem suvremenom životu i svijetu, traga-
jući za novom paradigmom unutar koje bi bilo moguće na djelotvoran 
način postaviti odlučujuća pitanja praktičnog uma, Ulrich Beck u svom 
djelu Pronalaženje političkog kaže: “Kant je na prijelazu u 19. stoljeće 
postavio pitanje kako je moguća spoznaja. Danas, dva stoljeća kasnije, 
uporedno pitanje glasi: Kako je moguće (političko) oblikovanje?”3

Tri napomene o duhovno-povijesnim ishodištima  
moderne krize morala

1.	 Moralna kriza u modernom svijetu u najsažetijoj formi do izraza dolazi 
u sloganu koji obilježava odnos ogromnog broja ljudi prema pitanjima 
općeg interesa i zajedničkog dobra, a koji glasi: Ne tiče me se! U ho-
rizontu svojih duhovno-povijesnih ishodišta, moderna kriza morala u 
presudnom smislu svoje korijene ima na tlu one praznine koja nastaje 
na pitanjima koja se u modernoj fizikalnoj slici svijeta, kako kaže We-
izsacker, prešućuju, na tlu onog gubitka sfere intersubjektivnosti koji se 
događa u Descartesovoj ontološkoj shemi subjekt — objekt, na tlu mo-
dernog znanstvenog zaborava onih pitanja koja su, recimo to s Husser-
lom, “goruća za čovjeka”, “pitanja o smislu i besmislu čitavog ljudskog 
opstanka”. 4 Tako se u preovlađujućem toku moderne povijesti zapadne 
filozofske tradicije događa etička kapitulacija pred idejom da su priro-
doznanstvena racionalnost i moralni obzir međusobno nepodnošljivi. 
Štaviše, iako je sam po sebi instrumentalno, a ne teleološki konstituiran, 
i ne prihvata ništa iznad sebe, moderni znanstveni um vlastitu autono-
miju zahtijeva na nultoj i kategoričkoj tački. Riječ je o paradoksu koji je 
Herbert Marcuse označio kao “racionalni karakter iracionaliteta”,5 a koji 

2	 Tom Athanasiou, Divided Planet: The Ecology of Rich and Poor, The University Press, Athens and Lon-
don, 1998, str. 238.

3	 Ulrich Beck, Pronalaženje političkog, Naklada Jesenski Turk, Zagreb, 2001, str. 73.
4	 Edmund Husserl, Kriza evropskih znanosti i trancendentalna fenomenologija, preveo Ante Pažanin, Glo-

bus, Zagreb, 1990, str. 13.
5	 Herbert Marcuse, Čovjek jedne dimenzije, Sarajevo, 1989, str. 27.

se sastoji u svrhovitoj pretenziji instrumentalnog tehničkog uma, odno-
sno u tome da se znanost ne bavi svrhama, ali sama, u produktivnosti i 
efikasnosti kao svojim jedinicama mjere, želi biti mjera i jedinica mjere 
svih stvari.

	 U modernoj znanosti čovjek zapravo gubi tlo pod nogama, gubi stvar-
nost kao takvu, budući da vidjeti kroz sve stvari znači ne vidjeti ništa, i 
tako dospijeva u duhovno-povijesnu poziciju modernog vrijednosnog, 
etičkog i ontološkog nihilizma.

2.	 U modernoj znanstvenoj slici svijeta, u temeljnom događaju znanstve-
nog istraživanja, kao matematičkom nacrtu u kojem priroda predstavlja 
“u sebi zatvoreni odnos kretanja prostorno i vremenski vezanih točaka 
mase“6 napušta se aristotelijanski teleološki i hijerarhijski koncept priro-
de, svijeta i života. Napuštajući teleološko shvaćanje stvarnosti, moderni 
čovjek zapada u najdublju krizu etičkog seberazumijevanja. Jer svaki 
umski pouzdan govor o moralnom djelovanju podrazumijeva svrhovi-
tost našeg ljudskog postojanja na ovome svijetu.

3.	 U najkraćem, s modernom znanošću dospijevamo u duhovnu situaci-
ju našeg vremena koju bismo mogli označiti kao moralni paganizam, 
u onom smislu u kojem Levinas paganizam razumijeva kao “radikalnu 
nemoć da se izađe iz ovoga svijeta”, kao “fundamentalnu nesposobnost 
da se prevaziđu granice svijeta”.7 U takvoj duhovnoj situaciji, odričući 
se trascendentnog u korist imanentnog momentuma, odričući se esha-
tološke perspektive smisla našeg života u korist znanja o stvarima i gr-
čevito se držeći onog prezentnog, mi se prepuštamo na milost i nemilost 
egološki i egoistički shvaćenog principa individualizma, na kojem nije 
moguće temeljiti nikakve moralne dužnosti. Moralna kriza u modernom 
svijetu svoj korijen ima u modernoj zapadnoj metafizici, u Descarteso-
vom apsolutiziranju Subjekta, u kojem se nalazi osnova za ‘narcizam’, 
‘totalitarizam’ i ‘nasilje’ (Levinas), u kojem (apsolutiziranju: “Mislim, 
dakle, jesam“) događa se previd cijele jedne sfere stvarnosti, sfere in-
tersubjektivnosti, a koja je, naprimjer, mogla biti potencirana u iskazu: 
“Govorim, dakle, jesam”, ili još bolje: “Slušam, dakle, jesam”, a to znači 

6	 Martin Heidegger, Die Zeit des Weltbildes”, u: Holzwege, sabrana djela, sv. 5, Frankfurt a. M. 1977, str. 
78.

7	 Emanuel Levinas, L’actualite de Maimonide, u: Cahiers de l’Herne, Paris, 1991, str. 144. citirano pre-
ma: Dragan Prole, “Ontologija kao ciklično mišljenje — Levinas i Platon”, Arhe, god. VII, 13/2010, 
33—48.

u iskazu koji bi čovjeka shvaćao kao biće odgovornosti koja se nalazi 
‹među nama’, ili, još bolje, u kojem bi subjekt bio drugi koji mi se licem 
u lice javlja u onom, levinasovski kazano: Evo me!

Tri napomene o religijskom temelju odgovornosti

1.	 Moralna kriza u našem današnjem svijetu kao kriza odgovornosti sa-
držana je zapravo u krizi religijskog temelja odgovornosti. Jer, svaka 
odgovornost koja nije izvorno utemeljena, koja nije utemeljena u onom 
Neuklonjivom pred — kim — odgovornosti prekratka je da bi se s njom pre-
mostio ponor egoizma, anonimnosti, nasilja, moralnog zla, ponor grije-
ha. Drugim riječima, odgovornost je moguća samo pred pitanjem koje u 
biblijskom kazivanju Bog postavlja Kainu: “Gdje je tvoj brat?” (Postanak 
5, 9) — a u kojem odgovornost Kaina za njegovog brata Abela nije Kai-
nova odgovornost pred njegovim bratom kao moralnom instancom koja 
se može ukloniti, nego odgovornost pred moralnom instancom koju ni 
smrt ne može ukloniti, a to znači pred Bogom. Odgovornost je moguća 
samo u kur’anskim riječima kojima Habil odgovara svome bratu Kabilu: 
Ako ti ruku svoju prema meni pružiš da me ubiješ, ja svoju ruku prema tebi 
da te ubijem pružiti neću, ja se doista bojim Allaha, svih svjetova Gospodara. 
(Trpeza, 28) 

2.	 Važnost odgovornosti (mas’uliyya) u islamu naglašava se u svim onim 
kur’anskim stavcima (ayat) u kojima se naglašava ‘odgovornosna otvo-
renost ljudske egzistencije’ (E. Bruner), od onog kur’anskog stavka u ko-
jem se govori o tome kako je Bog ljudskim dušama postavio pitanje još 
u vječnosti: Jesam li ja vaš Gospodar? (A’araf, 172), pa do onog u kojem 
se na neusporediv način u duhovnoj povijesti čovječanstva naglašava 
ljudsko dostojanstvo a u kojem Bog govori o povjerenju (amana) koje 
su planine, Nebesa i Zemlja odbili primiti, a koje je preuzeo čovjek. 
(El-Ahzab, 72) Ljudsko sudioništvo u tom primordijalnom ugovoru iz-
među Boga i čovjeka (mithaq, ‘ahd) predstavlja temelj za svako pozivanje 
i odzivanje Boga i čovjeka kao i za stanovitu suodgovornost čovjeka za 
sudbinu Zemlje na kojoj je čovjek, prema Kur’anu, Božiji namjesnik 
(halifa). 

	 Zapravo, u islamu se religija supstancijalno poistovjećuje s odgovorno-
šću. Religijsko u odgovornosti i odgovorno u religiji do riječi dolazi u 
samom kur’anskom pojmu religije, koji se etimološki odnosi na dug, 

obavezu, zaduženost, sud.8 Islamski pojam religijskog odnosi se na neku 
zaduženost i odgovornost da se taj dug vrati. Kao i sve drugo što postoji, 
tako i čovjek svoj bitak duguje Bogu i dužan je svoj dug vratiti Njemu. 
Čovjek je, kako kaže al-Attas, sam supstanca tog duga, koji vraća kroz 
predanost svome Stvoritelju, a za što polaže račun na Danu suda (yawm 
ad-din)9. 

3.	 Božanski temelj odgovornosti pokazuje se u asimetričnom, nereciproč-
nom, brižnom/brigujućem i budućnosnom sadržaju odgovornosti, koji 
na najupečatljiviji način dolazi do izraza u roditeljskoj odgovornosti. 
Jonasovim riječima: “Da je bilo ko, bilo kad, za bilo koga de facto bilo 
kako odgovoran (što ne znači i da vrši odgovornost, nego samo da je 
osjeća) tako neraskidivo spada u čovjekov bitak kao što je, generalno, 
on sposoban za odgovornost — zapravo tako je neraskidivo kao što je 
on biće koje govori i zato se mora preuzeti u njegovu definiciju.“10 Ro-
diteljska odgovornost za dijete nerecipročna je. Roditelj ima moć, dijete 
nema moć. Odgovornost je utoliko veća što je moć onoga za koga smo 
odgovorni manja. 

	 U muslimanskoj tradiciji prenosi se jedna sveta predaja (al-hadith al-qud-
si) koju prenosi Abu Hurejra, a bilježi Muslim, u kojoj se kaže: “Uzvišeni 
Allah će na Sudnjem danu reći: ‘Čovječe, razbolio sam se, a ti Me nisi 
obišao!’ ‘Gospodaru, kako da Te obiđem kada si Ti Gospodar svjetova?’ 
‘Zar se nije razbolio taj i taj, pa ga nisi obišao? Zar nisi znao, da si njega 
obišao, da bi Mene našao pored njega? Čovječe, tražio sam da Me nahra-
niš, pa Me nisi nahranio!’ ‘Gospodaru, kako da Te nahranim kada si Ti 
Gospodar svjetova?’ ‘Zar te nije taj i taj Moj rob molio da ga nahraniš, pa 
ga nisi nahranio? Zar nisi znao, da si ga nahranio, da bi za to kod Mene 
našao nagradu? Čovječe, tražio sam da Me napojiš, pa Me nisi napojio?’ 
‘Gospodaru, kako da Te napojim kada si Ti Gospodar svjetova?’ ‘Molio 
te je taj i taj Moj rob da ga napojiš pa ga nisi napojio! Zar nisi znao, da si 
ga napojio, da bi za to našao nagradu kod Mene?’” 

	 U susretu s drugim ljudima čovjek se u odgovornosno otvorenoj egzi-
stenciji susreće s Bogom. U svom djelu Glavne teme Kur’ana, u poglavlju 

8	 Vidi: Ibn Manzur, Lisan al-‘Arab, Bejrut, 1968, vol. 13:166, kol. 2—171, kol. 2. Također usporedi: 
Nerkez Smailagić, Leksikon islama, Svjetlost, Sarajevo, 1990, termin Din (str. 124—126) i Syed Mu-
hammad Naquib al-Attas, Islam i sekularizam, Sarajevo, 2003, str. 93—146. 

9	 Syed Muhammad Naquib al-Attas, Islam i sekularizam, Sarajevo, 2003, str. 93—146. 
10	 Hans Jonas, Princip odgovornost, preveo Slobodan Novakov, Veselin Masleša, Sarajevo, 1990, str. 145. 

“Čovjek u društvu”, govoreći o kur’anskom stavku u kojem Bog govori 
o tome da je On četvrti tamo gdje se sašaptavaju trojica, da je šesti tamo 
gdje su peterica i da je Bog s njima gdje god oni bili (El-Mudžadele, 7), 
Fazlur Rahman naglašava intersubjektivnost kao sferu u kojoj se susre-
ćemo s Bogom: “Gdje god ima više od jednog ljudskog bića, Bog stupa 
izravno u odnos između njih i sačinjava treću dimenziju, koju dva ljud-
ska bića mogu ignorirati, ali samo na vlastiti rizik.”11 

Tri napomene o pitanju odgovornosti  
u zapadnim filozofskim rapravama u 20. stoljeću

Naglašeno filozofijsko tematiziranje odgovornosti u 20. stoljeću, na jednoj 
strani, ukazuje na konceptualnu važnost ovog pojma za mogućnosti ute-
meljenja nove etičke paradigme s kojom bi se vjerodostojno odgovorilo na 
otvorene svjetskopovijesne izazove pred kojima se nalazimo. Ali, na drugoj 
strani, teorijsko potenciranje tog etičkog pojma svjedoči upravo o krizi od-
govornosti u njenim najdubljim temeljima. Ovdje podsjećamo na tri naj-
značajnija filozofijska tematiziranja odgovornosti u zapadnoevropskoj misli 
u 20. stoljeću.

1.	 Modernom filozofijskom problematiziranju odgovornosti, u povijesnom 
kontekstu velikih društvenih i ideoloških potresa koji su obilježili go-
dine nakon Prvog svjetskog rata, pa i kasnije, gotovo cijelo 20. stoljeće, 
značajan poticaj, inspiriran Schelerovom kritikom dužnosnog koncepta 
moralnosti, dao je Max Weber, nastojeći da postulira političke odgovor-
nosti i etike, konkretnije, suprotstavljajući ‘etici uvjerenja’ (Gesinnungset-
hik) ‘etiku odgovornosti’ (Verantwortungsethik) u svom predavanju pod 
naslovom “Politika kao poziv”12 održanom u Münchenu 1919. godine. 
U njemu Weber kaže: “Postoji nepremostiva suprotnost između toga 
ako čovjek postupa prema etičkoj maksimi uvjerenja (gesinnungethisc-
he Maxime) — religijski govoreći: ‘Kršćanin postupa ispravno, a uspjeh 
prepušta Bogu’ — i ako postupa prema etičkoj maksimi odgovornosti 
(verantwortungsethische Maxime): da snosi (predvidive) posljedice svoga 
postupanja.”13 Ubrzo poslije Weberovog predavanja u Münchenu 1923. 

11	 Fazlur Rahman, Glavne teme Kur’ana, Sarajevo, 2017, str. 87.
12	 M. Weber, Politik als Beruf, Gesammelte politische Schriften, hrg. Von J. Winckelmann, Tubingen, 

1920.
13	 M. Weber, Politik als Beruf, str. 551.

godine, Martin Buber objavljuje djelo Ja i Ti, koje snažno naglašava ne-
posrednu dijalošku strukturu odgovornosti u isprepletenosti i sučelje-
nosti Ja i Ti: “Ljubav je odgovornost jednog Ja za jedno Ti.”14 

2.	 Na temelju iskustva fašizma i holokausta a s njima u vezi i potpunog 
sloma tradicionalnog zapadnog sistema vrijednosti, francuski filozof, 
čija je porodica ubijena u Auschwitzu, Emaunel Levinas u središte eti-
ke koju postulira kao prvu filozofiju15 postavlja pojam odgovornosti 
kao s-one-strane-ontologije,16 neizbježne i neposredne relacije licem-u-
lice,17 u kojoj me Drugi, izražavajući se, a ne pokazujući,18 koji je već 
tu daleko prije mog pogleda kojim ga registrujem, o kome ne mogu 
imati predstavu prije nego što se on pojavi, koji je nesvodiv na identitet 
svijesti, poziva i u kojoj (odgovornosti) se ja kao onaj koji nosi Drugoga 
i faktički se određuje u vlastitom identitetu polazeći od odgovornosti,19 
konstituiram kao biće morala u smislu apsolutnog početka,20 budući 
da moje ja dolazi do riječi tek u susretu s drugim. Drugi mi se otkriva 
u svome licu kao biće za koje sam i pred kojim sam odgovoran. Odgo-
vornost je izvorno odgovornost za drugoga, a ne za vlastiti čin. Vjero-
dostojnost i izvornost odgovornosti moguće je zadobiti samo iz odnosa 
prema Drugom, iz odnosa u kojem se Drugo, ne kao ‘biti drugo’ (dru-
gobitak) nego kao ‘drugo od biti’ (not to be otherwise, but otherwise than 
being),21 javlja i kao ono za što smo odgovorni i kao ono pred čim smo 
odgovorni. To je ona etička perspektiva koja se razlikuje od ontološke 
perspektive iz koje, prema Levinasu, u biblijskoj predaji, na Božiji po-
ziv/pitanje — “Gdje je tvoj brat?”, Kain, odgovarajući: “Jesam li ja pastir 
moga brata?”, zapravo kaže: ja sam ja, on je on, mi smo kroz ontologiju 
odvojena bića.22 

3.	 Hans Jonas 1979. godine objavljuje djelo Princip odgovornost (Das Prin-
cip Verantwortung), u kojem moderna rasprava (u dvadesetom stoljeću) 

14	 Martin Buber, Ja i Ti, prevod: Jovica Aćin, “Vuk Karadžić”, Beograd, 1977, str. 37.
15	 Emanuel Levinas, Ethik und Unendliches, Wien, 1986, str. 58f.
16	 E. Levinas, Jenseits des Seins oder anders als Sein geschieht, Freiburg und München, 1992, str. 40.
17	 E. Levinas, Totalitet i beskonačno, s francuskog preveo Nerkez Smailagić, Veselin Masleša, Sarajevo, 

1976, str. 36.
18	 Levinas, Totalitet i beskonačno, str. 35.
19	 E. Levinas, Ethik und Unendliches, str. 78f.
20	 E. Levinas, Ethik und Unendliches, str. 78f.
21	 Vidjeti: Emmanuel Levinas, Otherwise than Being or Beyond essence, (engl. prijevod) Alphonso Lingis, 

Martinius Nijhoff Publishers, The Hague/Boston/London, 1981, str. 3—20.
22	 Emmanuel Levinas, Zwischen uns — Versuche über das Denken an den Anderen, München, 1995, str. 141.

o pojmu odgovornosti doživljava svoj vrhunac. Tehnološko razaranje 
biosfere i prirodnih uvjeta ukupnog, pa tako i ljudskog života, enormno 
narasla (tehnička) moć čovjeka, čije se djelovanje proteže na cijeli svijet i 
daleko u budućnost zahtijeva potpuno i radikalno prekoncipiranje etike 
u smislu fundiranja na (novom) kategoričkom imperativu da postupaš 
tako da posljedice tvoga djelovanja budu pomirljive sa stalnošću pra-
vog ljudskog života na Zemlji.23 Jonasova etika odgovornosti zapravo 
je etika budućnosti u onom smislu u kojem je odgovornost u svojim 
najdubljim temeljima odgovornost za budućnost koja nema ontološko 
pokriće, jer “nije zastupljena ni u jednom gremijumu”. Tako H. Jonas 
postavlja pitanje mogućnosti racionalnog utemeljenja naše odgovornosti 
prema budućim naraštajima, dakle, onima koji (još) ne postoje, pitajući 
se kako i zašto mi “imamo obavezu prema onome čega još uopšte nema 
i što ‘po sebi’ i ne mora da bude, što u svakom slučaju kao neegzistentno 
nema pravo na egzistenciju” i, u isti mah, odgovarajući kako to “teoretski 
nikako nije lako obrazložiti i vjerovatno se uopšte ne može obrazložiti 
bez religije”.24 

	 U najkraćem, u današnjoj duhovno-povijesnoj konstelaciji svijeta koju 
određuju planetarne opasnosti tehničkog napretka, scijentistički ograni-
čeni racionalitet i individualni i politički egoizam — morali bismo zahti-
jevati: ne ispraznu odgovornost, odgovornost radi nje same, nego odgo-
vornost za Drugog, za vrijednosti, za budućnost. 

Tri napomene o muslimanskom odgovoru  
na moralnu krizu u svijetu

Muslimanski odgovor na moralnu krizu u svijetu kao krizu odgovornosti u 
dubinskom pogledu morao bi insistirati na povratku etičkoj poruci islama 
kojom je poslanik Muhammed, alejhisselam, imenovao svrhu svog poslan-
stva. Valja podsjetiti, Poslanik je rekao: “Poslan sam da usavršim moral”, a 
nije rekao: “Poslan sam da uspostavim islamsku državu.”

1.	 Povijest muslimanske religijske misli odvija se, u velikoj mjeri, u znaku 
zaborava izvornog budućnosnog, navjestiteljskog, proročkog, eshatološ-
kog ali i etičkog značenja islama. 

23	 Hans Jonas, Princip odgovornost, preveo Slobodan Novakov, Veselin Masleša, Sarajevo, 1990, str. 28.
24	 Hans Jonas, Princip odgovornost, str. 28.

	 Naš zaborav vjerovjesničkog, navjestiteljskog značenja poruke Mu-
hammeda, alejhisselam, pokazuje se u enormnom gubitku eshatološ-
ke perspektive u muslimanskom mišljenju. Zbog zaborava eshatološke 
navjestiteljske dimenzije Muhammedovog, alejhisselam, božanskog po-
slanja, islamska teološka misao, već stoljećima, kreće se u našem istra-
umatiziranom konceptu povijesti islama i u našem sekulariziranom ra-
zumijevanju povijesnosti svijeta. Riječ je zapravo o našem gubitku one 
najizvornije religijske zavičajnosti koja, kako bi to rekao Victor Mag, 
dolazi iz ‘pustinjske geografije’, iz nomadskih predjela, u kojima se op-
stojanje zbiva kao kretanje, kao putovanje, kroz koje teče vrijeme, u ko-
jima nadolaze događaji, u kojima se opstojanje ne doživljava kao bašča, 
nego kao događaj.

2.	 Umjesto u navjestiteljskoj, eshatološkoj paradigmi, mi se u našem mu-
slimanskom razumijevanju islama prema Istini odnosimo u njenom epi-
fanijskom obrascu. Tako nije slučajno da sufije, zagledane u vječnost, 
uronjene u nevrijeme, u svom teozofskomističkom izlaganju religijskog 
univerzuma, zakivajući bića za njihove nepromjenjive arhetipove (al-
a’yān al-thābitah), gradeći jednu fiksiranu, statičnu sliku svijeta, u svo-
jim teozofsko-filozofskim sistemima, ne pridaju gotovo nikakvu bitnu 
važnost kako etičkom, tako ni povijesnom horizontu svijeta. Kad, na-
primjer, Ibn Arabi, navodeći al-hadīth al-qudsī u kojem se kaže da je 
bilo vrijeme kad nije bilo ničeg osim Boga, dodaje da što se njega tiče 
ni danas se nije ništa promijenilo, on, isključujući potpuno povijest, za-
pravo slijedi koliko istočnjački, toliko i grčki koncept samopokazivanja/
teofanije Vječnoga. O toj razlici između sufijskog i poslaničkog iskustva 
govori i Ikbal u Obnovi vjerske misli u islamu, u svom predavanju, odno-
sno poglavlju pod naslovom “Duh islamske kulture”, navodeći riječi jed-
nog velikog sufije Abdu-l-kuddusa iz Gangoha koje glase: “Muhammed 
Arabljanin popeo se na najviše Nebo i vratio se. Kunem se Bogom, da 
sam ja tamo dospio, ne bih se nikada vratio.”25	

3.	 U teološkoj ravni, navjestiteljski koncept Muhammedove, alejhisselam, 
poruke zahtijeva da se, kako to često obični čovjek pouzdano eshatološ-
ki izražava, u Boga nadamo. To dalje znači da je Bog ispred nas. Riječima 
kršćanskog teologa Moltmanna, sve ono što je Bog do sada učinio manje 

25	 Muhammed Ikbal, Obnova vjerske misli u islamu, Sarajevo , 2000, str. 149.

je u odnosu na ono što će tek učiniti. Strogo uzevši i radikalno mišljeno, 
spoznaja Boga, Koji se ne objavljuje samo verbalno, nego i kroz doga-
đaje, moguća je samo post festum. Istina ima svoju budućnost. Zato što 
se događa, Istinu je moguće spoznati tek na kraju. Cjelokupna stvarnost 
koncipirana je biografski, a ne entitetno. Ništa u svijetu nije isto sada i 
maločas. Danas se ne ponavlja ono od jučer.

	 Teološki govoreći, mi smo izgubili sposobnost za nadajuće mišljenje, 
mišljenje koje prekoračuje sada i ovdje. 

***

U našoj teološkoj agendi nedostaje nam budućnost, zapravo, nedostaje 
nam eshatološka dimenzija vremena. Ovdje podsjećam na kur’anske rije-
či iz sure El-Bekare: Ela inne nasrallahi karib: Eto, Allahova pomoć je blizu, 
doista! Koja je to blizina za koju Bog vezuje obećanje svoje pomoći? Ovo-
vremena ili eshatološka? Od odgovora na to pitanje ovisi razumijevanje ne 
samo povijesti islama nego islama samog.

Na samom kraju, nadanje je drugo ime za vjeru: Vi u Allahovom Poslani-
ku lijep uzor imate za onoga ko se Allahu i Onom svijetu nada, i puno spominje 
Allaha (El-Ahzab, 21).

ISLAM I MORALNI IZAZOVI 21. VIJEKA

Akademik Ferid Muhić

Društveni i individualni moral muslimana zasnovan je na filozofskim prin-
cipima etike islama. U ovom kontekstu, moralni izazovi 21. vijeka, ili bilo 
koje druge epohe, u osnovi ne utiču na te principe, jer je svijet kao spo-
ljašnja, i koliko god neporeciva činjenica, u suštini samo materijal dužnosti 
kroz koji muslimani ostvaruju svoj islamski identitet. To konkretno znači 
da su u moralnoj sferi muslimani uvijek fokusirani na djelovanje i postupke 
u skladu s etikom islama a islam izražava i propagira univerzalne, svuda i 
uvijek suštinski iste etičke principe i moralne vrijednosti: Istinu, Pravdu, 
Humanost, Vjernost, kao što zabranjuje i sankcionira Laž, Nepravdu, Nečo-
vječnost, Izdaju. Iz činjenice da je islam objavljena religija slijedi zaključak 
da za muslimane ne postoje nikakve stare i nove moralne vrijednosti, kao 
što ne postoje ni “superiorne” (okcidentalne), ni “inferiorne” (orijentalne) 
vrijednosti.

Pojam moralne dužnosti (moralne obaveze) u islamu

Razlog zbog kojeg se postupanje u skladu s moralom treba smatrati pri-
marnom obavezom za muslimane izveden je iz same suštine islama prihva-
ćenog kao temeljne odrednice društvenog i individualnog života. Obaveza 
je odnos dužnika prema vjerovniku. Samo onaj ko je u bilo kom smislu — 
dužnik — može biti u stanju obaveze. U islamu, već time što mu je darovan 
život, čovjek je dužnik Allahu, dž.š., jer ovaj život nije nikakva pravedna 
nagrada za neki podvig, ni plata za dobro obavljen posao! Nagrada je pra-
vedna naknada, nadomještaj, isplata za obavljeni posao ili za učinjenu uslu-
gu. Kakav bi posao morao biti onaj za koji bi pravedna naknada, ili nagrada 
— bila toliko neprocjenjivo velika kao što je — sam život!? Kakav smo mi to 
posao obavili, koju smo uslugu učinili da bismo zaslužili život, da bismo 

imali pravo sopstveni život smatrati pravednom nadoknadom, zasluženom 
nagradom!? Jasno je da ne postoji takav značajan posao, niti je moguća 
tako velika usluga da bi čovjek mogao opravdano očekivati da zauzvrat 
dobije sam život! Kao što je utoliko jasnije, da se ni na kakav način ne može 
zaslužiti čudo kojim se, iz apsolutnog nepostojanja prelazi u postojanje, iz 
ne-Bitka stupa u ontološki realitet antropološki definisanog Bitka! 

Prema tome, u skladu s islamom, život nije nagrada, nego je blago-
slov, čin milosti Božije. To je blagoslov i milost Stvoritelja, koja se ne može 
opravdati, za koju ne postoji ekvivalentno uzdarje s naše strane, kao stvo-
renih bića. Šta god učinili, šta god dali, koliko god radili, uvijek će sve to 
biti neizmjerno manje od onog što je nama poklonjeno kao milost! Mi ne 
možemo uzvratiti toliko da bismo sopstveni život mogli smatrati zasluže-
nom nagradom. Budući da smo u stanju ontološkog duga, slijedi da je naš 
život jedna vrsta obaveze dužnika prema Povjeritelju!

Taj dug jeste izvor i srž naše moralne obaveze, sam izvor morala! Uki-
nemo li pretpostavku Boga, isključimo li postojanje duga koji definitivno 
nadmašuje sve naše mogućnosti otplate, ukinut ćemo i sam temelj islam-
skog morala! Samo onaj koji nikome ništa ne duguje nema nikakvu obave-
zu prema bilo kome! To nam je svima savršeno jasno! U to ne sumnjamo! 
Ali moralo bi nam biti isto tako savršeno jasno da mi dugujemo svoj život 
Tvorcu i da prema njemu imamo vječnu obavezu. Ta obaveza svodi se na 
poštovanje pravila ponašanja, postupanja i djelovanja u skladu s propisima 
koje nam je On odredio — dakle, na obavezu poštovanja islamskog morala! 

Religija i ideologija, religija i (etika),  
religija i moralne vrijednosti 

Najprije, mora se jasno ukazati na činjenicu da religija ne spada u ideolo-
giju jer se suštinski razlikuje od ideologije, iako se uvriježila zabluda da je 
religija forma ideologije. Dok je ideologija forma društvene svijesti nasta-
la iz pretpostavki konkretne društvene realnosti, i definitivno je limitira-
na njihovim trajanjem i konkretnim sadržajem koji nastoji izraziti, religija 
je potpuno nezavisna od bilo kakvih društveno-historijskih okolnosti. U 
tom smislu, etika je religiji najbliža forma društvene svijesti, jer s religi-
jom ima određenu bitnu srodnost upravo u trajnosti i nezavisnosti morala, 
izraženu kroz autonomiju moralnog suda. Kada je osnovu morala uteme-
ljio na pretpostavci postojanja Boga, Kant je uočio ovu sličnost, ali je nije  

povezao u tački u kojoj je područje morala najbliže religiji — u nezavisnosti 
od svih okolnosti — društvenih, psiholoških, kulturoloških. Etičke vrijed-
nosti, kao filozofski elaboriran sadržaj morala, jesu bliske religiji upravo 
po ovom istom osnovu. Utoliko, svaki pokušaj promovisanja “novog mo-
rala”, “novih vrijednosti”, ukazuje ili na nerazumijevanje same suštine etike 
i vrijednosnog (aksiološkog) sistema, ili na namjernu distorziju njihovog 
osnovnog značenja. 

Obrazložiti potrebu napuštanja starih i prihvatanja novih vrijednosti u 
skladu sa zahtjevima vremena i s uspostavljanjem novih društvenih odnosa, 
s jedne strane, direktno obavezuje na odbacivanje samog koncepta pereni-
jalnih i univerzalnih vrijednosti i time ukida etiku kao filozofski temeljenu 
disciplinu izvedenu iz zahtjeva uma, a ne iz neposrednih okolnosti, a s dru-
ge, implicira heteronomni karakter morala i cijelog vrijednosnog sistema i 
time zapravo definitivno ukida etiku kao filozofsku disciplinu. Međutim, 
pažljivijem ispitivanju neće promaći činjenica da su moral i vrijednosni 
sistem pomoćne discipline religije, što se vidi iz njihove transhistorijske 
konstatnosti, konkretno iz rezistentnosti religije i morala na društvene pro-
mjene, uključujući i nestanak društava u kojima su postojale i čiji su život 
vrijednosno određivale. Religija kao i ključne moralne vrijednosti plemen-
skog života, antičkog svijeta, srednjeg vijeka ostale su nepoljuljane kroz 
sve promjene društvenog života od plemenskih zajednica, antičkog svijeta, 
srednjeg vijeka, modernog doba, i očuvale se u biti nepromijenjene i danas 
u uslovima modernih transformacija društva u globalnom konktekstu. 

Kao forma nastojanja da se slijedi vanhistorijski i transdruštveni ideal 
Pravde, legislativni sistem, odnosno pravo, također održavaju dodir s izvor-
nom autonomijom religije, iako u znatno slabijem intenzitetu nego moral 
i vrijednosti, a pogotovo u odnosu na samu religiju. Rimsko pravo, Šerijat, 
Deklaracija univerzalnih ljudskih prava, koliko god bile transformisane mno-
ge njihove odredbe, u svojoj suštinskoj težnji očito slijede transtemporalni 
ideal Pravde. U nastojanju da se ne priklone zahtjevima vremena, ukrat-
ko, da budu aproksimacije jednog u principu nedostižnog ali presudno 
određujućeg ideala, po ovim svojim osobinama spadaju u sferu religije. U 
zapadnoevropskoj filozofiji, već je Imanuel Kant nedvosmisleno dokazao 
da se izvor moraliteta, a utoliko i etike, kao filozofske discipline, može de-
ducirati samo iz pretpostavke postojanja Boga, jer u neposrednoj, pragma-
tično konstituisanoj realnosti ljudskog društva, koja se neprekidno mijenja, 

ne postoje nikakvi činitelji koji bi opravdali postojanje morala kao trajnog 
regulatora društvenog i pojedinačnog života. Dubina ovog Kantovog uvida 
promakla je upravo filozofima koji promišljaju pitanje morala iz perspek-
tive ultrapragmatičnog društva razvijenog Zapada — posebno anglosakson-
skog svijeta, — najreprezentativnije formulisana u totalnom nerazumijeva-
nju morala (etike), kao sistema autonomnih stavova a priori, nezavisnih od 
bilo kakvih realnih okolnosti. 

Locus classicus takvog utilitarističkog i pragmatističkog shvatanja morala, 
zasnovanog na filozofiji empirizma, predstavlja čuveno Obraćanje pred Fi-
lozofskim klubom Jejl Univerziteta, William Jamesa, koje počinje rečenicom:

“Glavna namjera ovog teksta jeste da pokaže kako nije moguća etička 
filozofija dogmatski određena unaprijed. Svi mi zajedno pomažemo da se 
odredi sadržaj etičke filozofije u mjeri u kojoj doprinosi moralnom životu 
naše rase (čovječanstva). Drugim riječima, u etici ne može postojati nikakva 
konačna istina ništa više nego što ne postoji ni u fizici, sve dok posljednji 
čovjek ne proživi svoje iskustvo i ne kaže svoju riječ.”1 

Upravo suprotno je istina! Etika, odnosno, filozofija morala moguća je 
samo kao dogma,2 dakle kao sadržina dogmatski određena unaprijed! Moral 
kategorički propisuje uslove ponašanja potpuno nezavisno od bilo kakvih 
uslova. Moralne odredbe su konačne istine i upravo to razlikuje etiku ne 
samo od fizike nego i od svih empirijskih nauka redom! Svaki pokušaj re-
lativiziranja tih odredbi uvođenjem sadržaja iskustva u njihovo određenje 
može u najboljem slučaju završiti u formulaciji hipotetičkog imperativa, 
kao svoje najviše filozofske sinteze, čime u principu ukida sve pristupe do 
kategoričkog imperativa koji jeste temelj svake etike. Nećemo dodati “svake 
autonomne etike”, jer bi to bila jedna vrsta tautologije. Etika jeste autono-
mna ili jednostavno — nije etika! Ovo je osnovna linija krvne srodnosti etike 
s religijom. Upravo ova kategorička, a priori imperativna priroda moralnih 
odredbi, koja potpuno iskače iz cjelokupnog iskustva i zbog toga se ne 
može ni izvesti iz iskustva, navela je Kanta da izvor morala potraži u vani-
skustvenom, transcendentalnom pojmu Boga! Jer, kao što je Kant već poka-
zao u osnovima Kritike čistog uma (Transcendentalna estetika), iskustvu nije 

1	 William James, “The Moral Philosopher and tthe Moral Life”, (Address read before the Philosophical 
Club of Yale University, February 9, 1891).

2	 “Dogma, ustanovljeno mišljenje, princip za koji se smatra da je črvsto utemeljen. U pluralu kao do-
gmata, izveden preko latinskog iz grčkog dogma — dogmatos — dokein ‘stav usvojen kao istinit’”.

data ni opštost ni nužnost! Ako bi sve naše znanje bilo izvedeno iz iskustva i 
zasnovano na iskustvu, mi ne bismo uopšte mogli ne samo pojmiti značenje 
opštosti i nužnosti nego ne bismo mogli ni doći do ovih kategorija a priori 
niti ih pojmiti ako bismo kojim slučajem na njih naišli!

U islamu se ova odlika etike, odnosno morala, naglašava posebno jasno. 
Obaveze koje proističu iz islamske etike direktno proizlaze iz nadnaravnog 
izvora, od samog Stvoritelja, Allaha, dž.š. I tek na ovim transhistorijskim 
osnovama islamski moral uistinu potvrđuje svoj karakter vanvremenskog i 
univerzalnog korektiva svih društvenih fenomena i svih postupaka svakog 
pojedinca. Kada ti principi ne bi bili određeni a priori, dakle kao opšti i 
nužni, svaki bi moral izgubio svoj univerzalni karakter, sve bi se vrijedno-
sti relativizirale. Insistiranje na novim vrijednostima, konfrontiranje zapad-
nih vrijednosti kao “superiornih” s istočnim vrijednostima kao “inferiornim” 
svoju argumentaciju crpi iz relativističkih postulata filozofije utilitarizma i 
pragmatizma u kojima je Dobro definisano kao ono što je korisno, ili ono 
što se potvrđuje u praksi kao moguće (???). Nasuprot tome, etika propisuje 
vrijednosti jednom zauvijek, i određuje norme ponašanja bez obzira na sve 
posljedice, na svaku korist ili štetu i na sve elemente pragmatične kontek-
stualizacije njenih principa.

U savremenom svijetu 21. stoljeća nema, niti može biti nikakvih novih 
moralnih izazova! Nove su samo okolnosti, kontekst, neposredni sadržaji 
društvenog iskustva. Upravo zbog toga, da bi se očuvala jasna svijest o ada-
mantnom karakteru etike, podsjećanje na univerzalni karakter moralnih 
vrijednosti, i kategorički imperativni status moralnih odredbi, potrebnije 
je nego ikada ranije. Moćna, gotovo svemoćna, hipnotički uticajna medij-
ska sredstva relativiziranjem morala i uvođenjem podjele moralnih normi i 
vrijednosti na “nove” i “stare”, “liberalno demokratske” i “totalitarno auto-
kratske”, potkopava cijeli sistem morala prijeteći totalnim odronom koji bi 
mogao zatrpati cijelo čovječanstvo u blato moralnog laksizma iz kojeg više 
ne bi bilo izlaza! Nametanje relativnog morala, u kom postupke ne odre-
đuje njihova aksiološka sadržina, nego procjena koristi ili štete koja iz njih 
može proizaći, jeste upravo najefikasniji način ukidanja istinskog morala i 
same etike kao ekskluzivno normativne discipline!

Uloga islama u suočavanju  
s moralnim izazovima 21. vijeka 

Eksplicitnim moralnim imperativom pravednosti izraženim kroz načelo či-
njenja onog što je pravo i zabrane činjenja onog što je krivo, kojim je preko 
islama kolektivna moralna samosvijest muslimana podignuta na nivo etike 
a priori, inkorporira se etika islama koja je unijela kategorije društvenog i 
individualnog morala, pravednosti, dužnosti i slobode, neuporedivo kon-
sistentnije i aksiološki superiornije od odgovarajućih kategorija tadašnjih, 
a i današnjih etičkih modela zapadne civilizacije, što je danas zaboravljeno 
ne samo izvan nego, nažalost, i unutar islamskog kulturnog prostora! Za-
hvaljujući svojoj moralnoj superiornosti, islam nikada nije u svoju etiku 
inkorporirao ni kodificirao rasnu diskriminaciju, vjersku mržnju, kao ni 
kulturalne i etničke antagonizme, za razliku od zapadne etike, zasnovane 
u velikoj, ako ne i ključnoj mjeri na supremacionizmu, etničkoj i kultur-
noj diskriminaciji, odnosno (z)vjerskoj mržnji koja je svoj institucionalni 
izraz i podršku dobila u genocidima nad indogenim narodima Sjeverne, 
Srednje i Južne Amerike te Australije i dijelova Afrike, dok se na tlu Evrope 
očitovala viševjekovnim krstaškim ratovima protiv islama, antisemitizmom 
i holokaustom, a na ovim prostorima kulminirala u antiislamskim (“antitur-
skim”???) narativima i masovnim progonima, zločinima i genocidom nad 
Bošnjacima tokom srpsko-crnogorske, a u početku i hrvatske agresije na 
Bosnu i Hercegovinu 1992—1995. godine. 

Podsjećanje na osnovne moralne vrijednosti izvorno formulisane u isla-
mu (Medinski ustav, 623. godine) i najdosljednije primijenjene u društvima 
regulisanim principima islamskog morala danas, u 21. vijeku od presudne 
je važnosti za budućnost svijeta, kojim dominira militaristički hegemoni-
zam bez etičkih principa i moralnih skrupula. 

ETIČKI MONOTEIZAM I PITANJE OPĆEG DOBRA

Dr. Nedžad Grabus

U radu se bavimo pitanjem etičkog monoteizma na kojem su zasnovane 
monoteističke religije, ne upuštajući se u raspravu o teološkim postulatima 
i teorijama. Primarno nas zanima kontekst sekularnih društava u kojima je 
sveto potisnuto na marginu društvene hijerarhijske ljestvice. 

Jurgen Habermas u eseju Dijalektika sekularizma razvija tezu o postse-
kularnom društvu. On smatra da se ta teza može odnositi samo na dobro-
stojeća društva pod uvjetom da su prošla proces sekularizacije. To se može 
odnositi na Zapadnu Evropu, Kanadu, Ameriku, Australiju i Novi Zeland, 
odnosno na zemlje koje su tokom 20. stoljeća izgubile značajniju vezu s 
religijom. Osnovni indikatori koji ukazuju na religioznost pokazuju da se 
odnos prema religiji nije značajnije promijenio ili ih je teško nazvati po-
stsekularnim. Sociolozi religije godinama su tvrdili da postoji veza između 
modernizacije društva i sekularizacije stanovništva. Zato je za našu raspra-
vu nužno utvrditi o kojoj vrsti krize govorimo i o kojoj vrsti društva? Da li 
ovdje raspravljamo o teorijama koje su važne za dobrostojeća društva, plu-
ralna, demokratska, za muslimanska društva ili za bh. društvo? Naravno, 
sva pitanja, procesi i stvari u globalnom svijetu povezane su i međusobno 
prožete, ali specifičnost naše situacije prisiljava nas da pokušamo najprije 
razumjeti problem krize na konkretnom slučaju. Jasno je da postoji kriza 
muslimanskog mišljenja, to nije ništa novo, ta kriza duboko prožima sve 
sfere muslimanskih društava, od političkih, ekonomskih, pravnih i obra-
zovnih, i to se reflektira na opće stanje “muslimanskog” duha. Posebno 
kritična kriza jeste kriza vjerskoga mišljenja, koja je na neki način “zaledila” 
muslimanska društva i ostavila ih u civilizacijskom, posebno u tehničko-
tehnološkom smislu iza drugih društava. Prva i osnovna kriza koja optere-
ćuje značajan dio muslimanskih društava jeste sloboda mišljenja i govora, 
koja se odražava na slobodu vjerovanja i prakticiranja vjerovanja, iz koje 

proizlazi kriza odgovornog djelovanja i artikuliranja zajedničkih izazova 
i mogućih promjena koje bi poboljšale razumijevanje uloge pojedinca u 
društvenim procesima (http://www.signandsight.com/features/1714.html).

U sekularnim društvima nesporni su trendovi udaljavanja od religijskih 
vrijednosti. Da li je to istodobno udaljavanje od moralnih vrijednosti, kako 
se to pitanje često razumije iz religijske perspektive? Autori su uspostavljali 
vezu između modernizacije i sekularizacije društva, ali su mnogi primjeri 
opovrgavali tu tezu. Ako uzmemo za primjer Japan, koji je jedna od naj-
razvijenijih država svijeta, ali je i dalje kao društvo izrazito konzervativan, 
onda se teza o modernizaciji i sekularizaciji ne može primijeniti kao opće-
važeća. Tačno je da je progres nauke i tehnologije osnažio antropocentrično 
shvatanje svijeta koje je uglavnom lišeno magičnosti, začaranosti, za razli-
ku od teocentrične, metafizičke slike svijeta, koja se zasniva na Svetom, 
transcendentnom, onostranom i onom što je izvan čovjekovoga iskustva. 
Habermas govori o postmetafizičkom mišljenju i promišljanju svijeta. U 
sekularnom društvu postavljaju se nova pitanja o abortusu, eutanaziji, bio-
etičkim pitanjima, reproduktivnoj medicini itd., na koja nema jasnih od-
govora. 

Pojava političkih i društvenih promjena u muslimanskim zemljama, 
koje su pojednostavljeno često definirane kao pojava “političkog” islama, 
te snaženje religijskih uvjerenja u većini suvremenih društava kreiralo je 
krizu pitanja pogleda na vjeru među sekularistima. Ako modernist više ne 
implicira sekularni pogled na svijet, sekularizam sam po sebi u skladu s 
definicijama ne može proizvesti vrijednosti mimo indiferentne tolerancije, 
istodobno sekularizirana teologija ne može adekvatno odgovoriti na nove 
društvene pojave; kakvu onda ulogu imaju vjerska uvjerenja u našem vre-
menu i mogu li ona utjecati na etičke poglede u sekulariziranom društvu?

Habermas smatra da građani u sekularnom društvu moraju biti otvore-
ni prema religijskom utjecaju budući da je zapadna kultura ukorijenjena 
u judeo-kršćanskim vrijednostima. To potvrđuju primjeri značajnih osoba 
koje su obnašale visoke javne službe u sekularnim sistemima. Nakon što je 
okončao mandat premijera, Tony Blar je prihvatio katoličanstvo i osnovao 
Fondaciju za vjeru kako bi razvijao religijsku pismenost jer se “moderni svi-
jet ne može razumjeti ako se ne razumije važnost vjere”. Sve je više glasova 
u Evropi koji potiču na dijalog s religijom, a svaki govor o religiji podrazu-
mijeva govor o moralu i etici.

Postoji opća saglasnost da svijet prolazi kroz krize. Evo kako su sudioni-
ci Parlamenta svjetskih religija u Čikagu 1993. u Deklaraciji o svjetskoj etici 
dramatično započeli tekst Deklaracije: 

“Svijet je u agoniji. Agonija zahvaća sve takvom brzinom da se osjećamo 
prisiljeni ukazati na oblike u kojima se javlja kako bi svima bila jasna dubi-
na naše zabrinutosti. Mir nam izmiče — planet se razara — susjedi žive u stra-
hu jedni od drugih, žene i muškarci međusobno se otuđuju — djeca umiru! 
To je užasno! Osuđujemo zloupotrebu ekosistema naše Zemlje. Osuđujemo 
bijedu koja guši životne mogućnosti, glad koja iscrpljuje ljudsko tijelo, gos-
podarske nejednakosti koje prijete uništenjem tolikih obitelji.

Osuđujemo društvene poremećaje nacija, nepoštivanje pravde koje po-
tiskuje građane na rub društva, anarhiju koja se uvlači u naše zajednice, 
besmisleno umiranje djece uslijed nasilja. Posebno osuđujemo agresiju i 
mržnju u ime religije.

Ta agonija nije nužna. Nije nužna jer već postoji temelj za etiku. Ta 
etika pruža mogućnost za bolji individualni i svjetski poredak i oslobađa 
čovjeka iz očajnog stanja, a društvo iz kaosa. Mi smo žene i muškarci koji 
prihvaćamo zapovijedi i praksu svjetskih religija. Tvrdimo da se u učenji-
ma religija nalazi zajednički sustav sržnih vrijednosti i da one čine temelj 
svjetske etike. Tvrdimo da je ta istina već poznata, ali da je moramo živjeti 
u svom srcu i u svom djelovanju. Tvrdimo da postoje neopozive i bezuvjet-
ne norme za sva područja života, za obitelji i zajednice, za rase, za nacije i 
religije. Već postoje prastare smjernice za ljudsko ponašanje koje se mogu 
naći u učenjima svjetskih religija i koje su uvjet za održavanje svjetskog 
poretka.

Izjavljujemo:

ovisni smo jedni o drugima. Svaki od nas ovisi o dobrobiti cjeline. Zato 
poštujemo zajedništvo Živih bića — ljudi, životinja i biljaka — te se brinemo 
za očuvanje Zemlje, zraka, vode i tla. Za sve što činimo snosimo individual-
nu odgovornost. Sve naše odluke, akcije i propusti imaju posljedice. Prema 
drugima treba da postupamo onako kako želimo da oni postupaju prema 
nama. Obvezujemo se da ćemo poštivati život i njegovo dostojanstvo, sva-
ku individualnost i različitost i da će naši postupci prema svakoj osobi bez 
iznimke biti humani. Treba da vježbamo strpljivost i susretljivost. Treba da 
budemo kadri oprostiti, učeći na prošlosti.

Nikada ne smijemo dopustiti da nas zarobe sjećanja prožeta mržnjom. 
Otvarajući svoja srca jedni za druge, treba da prevladamo uskogrudna pre-
piranja da bi se moglo ostvariti svjetsko zajedništvo i da bi se mogla njego-
vati kultura solidarnosti i povezanosti.

Ljudski rod smatramo svojom obitelji. Treba da nastojimo biti ljubazni 
i velikodušni jedni prema drugima. Ne smijemo živjeti samo za sebe, nego 
treba da služimo i drugima, ne zaboravljajući nikada djecu, patnike, invali-
de, izbjeglice i osamljene.

Ni s jednim čovjekom ne smijemo postupati kao s građaninom drugoga 
reda, niti itko smije biti izrabljivan.

Medu ženama i muškarcima treba vladati ravnopravno partnerstvo. Ni-
pošto ne smijemo provoditi seksualni nemoral. Treba da napustimo sve 
oblike dominacije i zloupotrebe.

Obvezujemo se da ćemo njegovati i prakticirati kulturu nenasilja, me-
đusobnog poštivanja, pravde i mira. Nećemo drugoga čovjeka izrabljivati, 
škoditi mu, mučiti ga ili ubijati. Odbacit ćemo nasilje kao sredstvo za bri-
sanje razlika.

Treba da težimo za pravednim društvenim i ekonomskim poretkom u 
kojem svatko ima jednaku šansu da postigne puni domet svojih mogućno-
sti kao ljudsko biće.

Treba da govorimo istinu i prema njoj se ravnamo, postupajući praved-
no i sa suosjećanjem prema svakome. 

Treba da izbjegavamo predrasude i mržnju.

Ne smijemo krasti. Treba da prevladamo bolesnu težnju za vlašću, za 
isticanjem, za novcem i trošenjem materijalnih dobara jer samo tako može-
mo stvoriti pravedan i miran svijet.

Zemlja se ne može promijeniti nabolje ako se prije toga ne promijeni 
svijest pojedinaca.

Čvrsto obećavamo da ćemo razvijati svoju sposobnost zapažanja, disci-
plinirajući svoj duh pomoću meditacije, molitve i pozitivnog razmišljanja.

Bez rizika i spremnosti na žrtvu nema temeljite promjene u našoj situaciji.

Stoga se obvezujemo na obdržavanje ove svjetske etike, na međusobno 
razumijevanje, na način života koji je socijalno usmjeren, koji njeguje mir i 
koji se prijateljski odnosi prema prirodi.

Pozivamo sve ljude, bili oni religiozni ili ne, da čine isto.” (http://etos.
ba/dok/1435352393.pdf)

Kako iz muslimanske perspektive razumijemo ovo pitanje?

Postoji puno komparativnih studija o monoteističkim religijama u kojima 
se posebno analiziraju teološki apsekti sličnosti i razlike i nastoje predstaviti 
razlozi koji osporavaju mogućnosti teološkog prihvatanja i saglasnosti o 
najvažnijim pitanjima koja predstavljaju sržna učenja monoteizma, poseb-
no učenje o Uzvišenom Bogu. 

Teme o krizi religijskog identiteta dominiraju u raspravama u mnogim 
djelima u Evropi. Teško je imati uvid u stvarno stanje religijskog identiteta 
u zemljama u kojima postoji zakon o službenim religijama. Ako o teološ-
kim pitanjima postoji puno neslaganja i razilaženja možemo sa sigurnošću 
tvrditi da postoji visok nivo suglasnosti o najvažnijim etičkim pitanjima u 
monotesitičkim učenjima o moralu i etici. Možemo za primjer uzeti Hans 
Kungovu usporedbu monoteističkih religija u kojoj naglašava da je za islam 
značajno da je poslanička religija, isto kao što su judaizam i kršćanstvo, i 
da im je zajedničko da se razlikuju od indijske mistike i kineskih religijskih 
mudrosti. To znači da se s jedne strane razlikuju od hinduizma i budizma i s 
druge od konfučijanizma i daoizma. U islamu je, kao i u judaizmu i kršćan-
stvu, inicijativu preuzeo Jedini Bog, s Kojim ljudska bića nisu jedno — ni po 
naravi niti u bilo kojem smislu. U poslaničkim religijama ljudska bića stoje 
i djeluju “pred” Bogom Koji sve zna, vidi, čuje, Živim Bogom Koji sve zna, 
tajno i javno. Ljudi u takvom odnosu imaju mogućnost da se povjere Bogu 
u iskrenoj vjeri, a islam je snažno zasnovan na vjerovanju u Boga, eshato-
logiju, ljudsku odgovornost za vlastita djelovanja. Vjera je u islamu snažan 
temelj za odgovorno djelovanje i izražavanje, traganje za “mjerom” između 
odgovornosti i izvršavanja dužnosti.

Specifičnost pristupa u razumijevanju svijeta u poslaničkim religijama 
u odnosu na neposlaničke religije može biti prikazana na način da je npr. 
u Indiji temeljni religiozni osjećaj misticizam sjedinjenja s bogom, a u Kini 
harmonična uređenost svijeta, u islamu i našem razumijevanju svijeta, ako 
se izrazimo metaforički, ljudska bića i Bog stoje na “suprotnim” stranama. 
Zato je u islamu kao i u drugim dvjema monoteističkim religijama religija 
očit pristup neke vrste konfrontacije Uzvišenoga Boga i ljudskih bića koje je 
stvorio. Ta vrsta konfrontacije, ili kako neki definiraju u judaizmu “hrvanja’’ 

čovjeka s Bogom, u islamu se uz pomoć Božije Riječi objavljene ljudima i uz 
pomoć čovjekovoga vjerovanja u Jedinog Boga, razvila u religiju u kojoj se 
odvija odnos razgovora s Bogom.

Sukladno Kungovom razumijevanju monoteističkih religija, zajedničke 
vrijednosti islama s judaizmom i kršćanstvom mogu se sažeti u sljedećim 
stavovima: 

•	 Islam je religija objave, u kojoj je Božija Riječ data u konačnoj formi; 
u obaveznoj i normativnoj formi zapisana je u Kur‘anu;

•	 Islam je religija koja na svijet gleda, promatra ga i razmišlja u histo-
rijskom smislu, ne u mitološkim krugovima, nego s razumijevanjem 
da historijsko događanje ima značaj i smisao. To znači da su život i 
historija počeli s Božijim stvaranjem, usmjereni su ka svojem koncu, 
nakon što ih Bog okonča; 

•	 Islam je etično usmjerena religija, koja isto kao judaizam i kršćanstvo 
prihvata temeljnu etiku elementarne ljudskosti, utemeljene na Boži-
joj Riječi i Volji.

Temeljno značenje za zajedničko življenje muslimana, jevreja i kršćana 
jeste činjenica da je i u islamu Bog zagovornik ljudskog roda, pravog čovje-
čanstva. U Kur‘anu nema bezličnih zakona, nego su to Božiji zahtjevi, jer sve 
je izrečeno i kazano u ime Milostivog i Samilosnog Boga. Neizbježni zahtjevi 
upućeni čovjeku, najprije oblikovani i formulirani za Israelćane u Deset za-
povijedi, odnosno Dekalogu, neizostavni su za etiku čovječanstva. Kršćanstvo 
ih je bukvalno preuzelo, s izuzetkom praznične subote, navodi Kung. 

Krajem mekanskog perioda i Kur‘an navodi najvažnije etičke obaveze, 
u kojima se oslikavaju značajne povezanosti i usporedbe s Deset zapovijedi 
judaizma, naravno bez obredne subote. Na osnovu navedenega može se 
govoriti o zajedničkom etičkom okviru poslaničkih religija koje bi mogle 
dati historijski doprinos globalnoj etici koja se danas razvija. 

Muslimanska literatura s područja etike

Kako se u muslimanskom mišljenju razvijala literatura s područja etike i 
kako se odgovara na ta pitanja? Kratko ćemo navesti jedan klasični pogled 
kroz primjer poznatog autora al-Miskevejha (umro 421/1030). 

Literatura s područja etike u muslimanskim raspravama predstavlja dio 
posebnih vjerskih i pravnih škola, pitanja, zasnovanih na Kur’anu i sunnetu,  

ili poseban dio književnosti uključujući pjesme, mudre izreke, priče, le-
gende, preuzete iz različitih dijelova muslimanskoga svijeta s ciljem razvoja 
književnosti u širem kulturnom smislu, razvijanja i odgajanja karaktera. 
Neka su djela bila isključivo namijenjena za obrazovanje i odgajanje elite, 
druga su proizvod osobnog mističkog pogleda i iskustva, kao npr. al-Ga-
zalijeva (505/1111). Miskevejhovo djelo najznačajniji je izraz filozofskog 
pogleda na pitanja etike koji se primarno zasniva na grčkoj filozofsko-etič-
koj tradiciji, koja je u islamskom izrazu poznata i nazivana ilm al-akhlaq i 
sastavni je dio al-hikmah al-amaliyah (praktična filozofija). Ova vrsta etičke 
literature svoje koncepte i metodološki pristup duguje antičkim grčkim dje-
lima koja su bila poznata muslimanskim autorima. Najprije su se upoznali 
s Platonovim i Aristotelovim djelima, ali je na osnovu Tehziba vidljivo da su 
im bili poznati i drugi autori kao što su Brison, Galen, Porfirije, Temistij, 
naturalisti, stoici, ili generalno komentatori i poznavaoci Aristotela, njegove 
filozofije i njegovih sljedbenika.

Muslimanski autori nastojali su harmonizirati grčki etički sistem s fun-
damentalnim muslimanskim vjerovanjima. Većina muslimanskih filozofa 
(to su filozofi koji su slijedili antičku grčku tradiciju ili su joj pripadali) koji 
su se bavili etičkim pitanjima usvojili su klasifikaciju filozofskih disciplina 
sukladno toj tradiciji. Kako bismo potkrijepili tezu o nužnosti interakcije 
između učenih ljudi i znanosti, možemo navesti kako je praktično među 
prvim autorima koji su se bavili etičkim pitanjima na arapskom jeziku bio 
jakobitski kršćanin Yahya ibn Adi, a imao je djelo s istim naslovom kao i 
Miskevejh. Miskevejh je imao središnju ulogu u razvoju filozofske etike. On 
je sažeo najvažnija djela s tog područja i imao je snažan utjecaj na autore 
koji su se bavili tom temom poslije njega. Možemo navesti primjer Nasi-
ruddina Tusija (u. 672/1274) i Jalaluddina al-Davanija (908/1502). Pose-
ban utjecaj vidljiv je i u djelima, kako mnogi smatraju, najvećeg teologa u 
islamu Abu Hamida al-Gazalija (505/1111) (Miskawayh, Tadhib al-akhlaq). 
U muslimanskoj literaturi s područja etike preovladava koncept dobra, koji 
je zajednička vrijednost ljudskog roda i općih kulturno-civilizacijskih do-
stignuća. 





III

Savremeni radikalni desničarski populizam i 
islamofobija: izazov za liberalnu demokratiju

Okrugli sto je održan 17. decembra 2019. godine u Sarajevu na 
Fakultetu političkih nauka Univerziteta u Sarajevu. Organizatori 
su bili Centar za dijalog — Vesatijja i Fakultet političkih nauka 
Univerziteta u Sarajevu. Izlagači na okruglom stolu bili su prof. 
dr. Sead Turčalo, prof. dr. Nedžma Džananović, Muhamed Jusić, 
mr. Amer Čekić, dr. Hikmet Karčić i mr. Zlatan Hadžić.

GEOPOLITIKA STRAHA U ZEMLJAMA EVROPSKE UNIJE  
POGOĐENIM VALOM IZBJEGLICA I IMIGRANATA

Mr. Zlatan Hadžić

Sažetak

Ovaj esej ima za cilj da ukaže na važnost razumijevanja emocija u kontekstu 
geopolitike kao znanosti.1 Tradicionalno, geopolitika razloge promjena u 
međunarodnim odnosima traži u geografskim, odnosno klimatskim, demo-
grafskim i uzrocima povezanim s prirodnim resursima u kontekstu politič-
ke moći. Međutim, novi naučni koncepti, koji istražuju zapretane porive i 
strukturu unutar ljudskog djelovanja, neizostavno nalažu uključivanje tih 
bitnih, ponekad pivotalnih varijabli u geopolitički diskurs. Ovaj esej jasno 
ističe važnu ulogu straha u geopolitičkoj dinamici Evropske unije (EU) od 
početka izbjegličke krize sve do danas.

Ključne riječi: geopolitika, emocije, migracije, strah 

Uvod

Geopolitika migracija uokvirena strahom, zapravo način na koji migraci-
je dovode do geopolitičkih promjena putem izazivanja straha, predstavlja 
osnovni okvir za temu ovog eseja. Iako su ljudi kroz historiju migrirali iz 
različitih razloga, poput dobrovoljnih migracija u potrazi za boljim radnim 
i općim uvjetima života, ipak najupečatljiviji efekt na svijet ostavljaju pri-
silne migracije uzrokovane političkim krizama i konfliktima. U posljednjih 
nekoliko godina svjedočimo sve većem broju imigranata i izbjeglica koji 
se primarno žele nastaniti na evropskom kontinentu, oazi nade iz njihove  

1	 Tekst je prethodno objavljen u magazinu Demokracija i sigurnost u Jugoistočnoj Evropi (godina 5, broj 
14, 2018, str. 4-13), s tim da ga je autor za ovu priliku doradio.

perspektive. Reakcije javnosti, odnosno načini upravljanja izbjegličkim va-
lovima, koji u većini slučajeva dolaze s Bliskog istoka, jasno su ocrtali razli-
ke između evropskih država te geopolitičke posljedice narastajućih emocija. 

Migracije ne utječu samo na formalno političko vodstvo jedne države 
u praktičnom smislu, nego i na svakodnevnicu svih njenih građana poje-
dinačno putem kreiranja nove društvene paradigme kao ishodišta svepri-
sutnih emocija, koje se kroz prizmu specifičnog kulturnog aparata veoma 
često svode na strah. Konotacija emotivnog u izučavanju geopolitičkog dis-
kursa može djelovati kontraintuitivno, no uzmemo li u obzir da su emo-
cije na svjesnom ili podsvjesnom nivou ugrađene u temelje rasuđivanja, 
donošenja odluka i obrazaca ponašanja svakog čovjeka ponaosob (Rizzo-
latti i Craighero, 2004), te da su ljudi ti koji stvaraju zajedničku emociju 
koja potom podstiče kolektivne aspiracije i time određenoj teritoriji daju 
značajke prostora kroz ekonomiju, politiku i kulturu (Flint, 2006), tada 
značaj emocija postaje smisleniji u kontekstu razumijevanja geopolitike. 
S obzirom na činjenicu da se migracijama mijenja struktura stanovništva 
određene teritorije, kojoj ono, kao što je rečeno, daje značajke prostora 
— migracije su jedan od ključnih indikatora kroz koji možemo posmatrati 
geopolitičke promjene. 

Svijet današnjice suočava se s migracijama i najvažnijom izbjegličkom 
krizom još od Drugog svjetskog rata (Giordano, 2016). EU je posebno po-
gođena ovim fenomenom, te se esej fokusira upravo na izbjegličku krizu 
i njen utjecaj na geopolitiku EU, s naglaskom na bihevioralni aspekt tog 
utjecaja, koji je u ovom slučaju presudan iz ugla autora. Autor eseja želi 
spoznati da li emocije zaista mogu imati pivotalan geopolitički značaj.

Prvi dio eseja čitaoca upoznaje s konceptima migracija i bihevioralne 
teorije, te s njihovom povezanosti s geopolitikom. Kao logičan nastavak 
slijedi elaboracija o značaju aktuelne izbjegličke krize, odnosno geopoli-
tičke dinamike i promjena u EU koje je izazvala emocija straha rođena u 
okrilju iznenadnih i neočekivanih događaja kojima se u momentu zbivanja 
ne može upravljati u skladu s postojećim društvenim modelima. Esej za-
vršava zaključkom u kome su sumirana saznanja prezentirana kroz esej i 
date implikacije za daljnje istraživanje na polju ove teme, te naravno popis 
korištene literature. 



75MR. ZLATAN HADŽIĆ • GEOPOLITIKA STRAHA U ZEMLJAMA EVROPSKE UNIJE...

Migracije i bihevioralna teorija u geopolitici

Iako je pristup izučavanju migracija općenito protkan konfuzijom zbog ne-
ujednačenih metodologija — autor ovog eseja osobno se osvjedočio napori-
ma evropskih i međunarodnih institucija u pristupu fenomenu izbjeglica, 
azilanata i interno raseljenih osoba putem učešća u izradi Izvještaja Eksper-
tne grupe za izbjeglice i interno raseljene osobe — evidentno je da migracije 
kao takve predstavljaju veoma bitan pokazatelj koji ocrtava geopolitičke 
promjene i omogućava njihovo predviđanje. Ta činjenica sama po sebi do-
voljna je da svakoj državi nametne imperativ kreiranja politike upravljanja 
migracijskim kretanjima ili da se u najmanju ruku odredi spram fenomena 
migracija (Hyndman, 2012). Migracije stanovništva dovode do (pre)obliko-
vanja društva u cjelini, pa tako do brojčano značajnih migracija uglavnom 
dolazi usljed bitnih historijskih i političkih događaja kao što su ratovi. Dru-
ge, ne manje dramatične vrste migracija uzrokovane su određenim eko-
nomskim i društvenim pobudama. U najužem smislu migracija je “kretanje 
u prostoru i vremenu” (Friganović, 1989: 20). Kod opisivanja migracija u 
obzir se uzimaju uzroci poput vremenskog trajanja, distance, brojnosti i sl. 
U skladu s tim migracije mogu biti “dnevne, tjedne, sezonske, povremene, 
privremene i konačne — s obzirom na interval; mjesne (lokalne), međumje-
sne (općinske), međuopćinske (regionalne), zemaljske (unutrašnje), među-
narodne (vanjske) i međukontinentske (svjetske) — s obzirom na distancu; 
ekonomske (egzistencijalne), socijalno-psihološke, političke, vjersko-et-
ničke i druge — s obzirom na kauzalnost (uzrok). Osim toga, moguća je 
distinkcija s obzirom na (ne)dobrovoljnost (dobrovoljne ili prisilne), (ne)
organiziranost (spontane ili organizirane) itd. Usto migracije mogu biti pri-
silne i samovoljne” (Friganović, 1989: 20). Uporedo s navedenim, UNHCR 
(2016) pravi razliku između imigranta i izbjeglice s obzirom na činjenicu 
da se ova dva pojma u javnosti i medijima koriste naizmjence. Imigranti 
su osobe koje dobrovoljno (ne pod prisilom ili s ciljem bijega od opasnosti 
usljed ratova i političkih konflikata) napuste svoje mjesto prebivališta u 
potrazi za boljim uvjetima života, ali se mogu vratiti u svoju državu i uživati 
zaštitu njene vlade. S druge strane, izbjeglice su osobe koje napuštaju svoju 
državu da bi pobjegle od oružanih konflikata i progona i odlaze u druge 
države tražeći sigurnost — za njih bi povratak u vlastitu zemlju predstavljao 
opasnost po život, ili pak ne bi mogao biti ostvaren na dostojanstven na-
čin. Status izbjeglica i njihova osnovna prava definirani su Konvencijom o  

izbjeglicama iz 1951. godine, a vezanim protokolom iz 1967. godine defi-
nira se status izbjeglica i njihova osnovna prava kod drugih država. Usto, 
jedna od osnovnih stavki međunarodnog prava u vezi s izbjeglicama jeste 
da oni ne smiju biti vraćeni na teritoriju gdje će biti životno ugroženi. 

Hyndman (2012) navodi kako je tokom vremena došlo do dramatičnog 
povećanja značaja migracija kao faktora u geopolitičkom diskursu, a u da-
našnjem vremenu upravljanje migracijama obilježeno je prije svega spletom 
sigurnosne dimenzije ovog pitanja i neoliberalnog narativa, koji predstavlja 
temeljnu paradigmu u većem dijelu svijeta pogođenog ovim fenomenom. 
Sigurnosni aspekt isplivao je u prvi plan nakon terorističkih napada u Sje-
dinjenim Američkim Državama (SAD) 11. septembra 2001. godine i objave 
“rata protiv terorizma” od vlade tadašnjeg predsjednika Georgea W. Busha. 
Iako zemlje koje nastoje smanjiti priliv migranata antiimigracijskom reto-
rikom zapravo stoje u suprotnosti s općeprihvaćenim neoliberalnim nara-
tivom, malo ko se iznenadio američkim bojkotom globalnog sporazuma o 
migracijama (Lynch, 2017). Uzroke ovakvim tendencijama prema Flintu 
(2006) treba tražiti u činjenici da prostor ne predstavlja samo materijalno 
postojanje nekog teritorija, nego i područje na kojem postoji specifično 
uređenje u čijem okviru žive ljudi, gdje postoji značajna prilika za zaposle-
nje, obrazovanje i život koji se odvija prema određenim ustaljenim uzusi-
ma. Ljudi su ti koji grade prostor svojim aktivnostima, a prostor kao takav 
podložan je promjenama jer se tokom vremena mogu promijeniti vladajuće 
paradigme koje oslikavaju potrebe, želje i aspiracije onih koji ga nastanjuju. 
S obzirom na specifičnost migracija kao pojave, upravo ovo viđenje pro-
stora predstavlja osnovu kojoj treba pridodati veoma bitnu činjenicu da 
ljudi nisu u stanju donositi odluke utemeljene isključivo na racionalnim 
osnovama. Oni se, prema Damasiu (2005), radi evolucijskih značajki kako 
pojedinaca, tako i društva u cjelini, vode podjednako i istovremeno anali-
tičkim i intuitivnim procesom percepcije i donošenja odluka, što je u samoj 
srži njihovih kognitivnih mehanizama bez izuzetka. Nobelovac Herbert Si-
mon u tom je smislu naučni diskurs obogatio konceptom ograničene raci-
onalnosti, po kojem je “kapacitet ljudskog uma za formuliranje i rješavanje 
kompleksnih problema veoma mali u poređenju s veličinom problema” s 
kojima se ljudi susreću u stvarnosti (Simon, 1997: 198). Čista racionalnost 
se prema Simonu (1957) ne preporučuje ako je cilj donijeti racionalnu od-
luku — potrebno je ustanoviti pojednostavljene modele stvarnosti, koje ljudski 

um može intuitivno i bez muke procesuirati. U tom smislu Yuval Noah Ha-
rari (2015) naglašava činjenicu da su ljudi kao vrsta, odnosno društvo, pri-
povjedači. To je značajka koja im je omogućila kreiranje društvenog tkanja 
koje predstavlja osnovu za metafore proistekle iz njihovog nasljeđa, koje 
potom grade kulturološke specifičnosti njihovog odnosa spram dinamične 
i nesigurne okoline u kojoj žive. Zbog toga su ljudi uspješna vrsta, a ova 
njihova osobina omogućila im je sinhronizaciju društvenih napora uz najši-
ri mogući obuhvat, rađajući društvene strukture poput zajednice, plemena 
i države. Sveobuhvatna koordinacija društvenih napora prilikom izazova i 
nesigurnosti ne može se temeljiti na pojedinačnim, samostalnim i neorga-
niziranim analitičnim osnovama. Taleb (2014) primjećuje da ljudi izloženi 
urgentnim okolnostima, neizvjesnosti i opasnosti — stvarnoj ili percipiranoj 
— ne pristupaju problemu analitički, objektivno promatrajući realnost sa 
svim njenim varijablama, jer su obično izloženi osjećaju hitnosti i potrebe 
za neposrednim djelovanjem. U takvim prilikama oni pribjegavaju ranije 
iskovanim heurističkim obrascima, koji su efikasni u smislu samoodržanja i 
predostrožnosti. Dvije varijable prisutne u modernom geopolitičkom pejza-
žu — migracije i strah — neminovno nalažu korjenito razumijevanje uzroka, 
a samim tim i posljedica svakodnevnih zbivanja u Evropi. Odatle, veoma 
je važno razumjeti da s ciljem rješavanja problema s kojima se suočavaju, 
i funkcioniranja u svijetu koji je obilježen kompleksnim pojavama i sve-
prisutnom neizvjesnosti, ljudi su, kako primjećuje nobelovac Kahneman 
(2012), skloni pojednostavljenju svoje stvarnosti i kreiranju mentalnih kra-
tica. Vodeći se emocijama, koje predstavljaju svojevrsnu fizičku manifesta-
ciju formiranih mentalnih kratica, oni brzo i bez analitičkog pristupa izno-
se sudove i donose odluke. Međutim, ako pojednostavljeni modeli stvarnosti 
nisu utemeljeni na valjano pojmljenim varijablama, onda neminovno vode 
ka stvaranju predrasuda — sistematskih pogreški u rasuđivanju i djelovanju. 
Ovako utemeljene mentalne kratice i prosuđivanje vođeno emocijama koje 
proistječu iz njih po Hirshleiferu (2001) predstavljaju osnovne razloge za 
donošenje odluka protkanih predrasudama. 

Posmatrajući zemlje EU, Alam i Husband (2013) navode kako su imi-
granti i izbjeglice, potencijalni novi činioci jednog društva, često percipi-
rani kao prijetnja domicilnom stanovništvu. Jedna od reakcija na osjećaj 
ugroženosti od vanjskih prijetnji jeste potreba za redefiniranjem vlastitog 
nacionalnog identiteta, u smislu povratka i/ili održanja kontrole nad svojom  

teritorijom i resursima. Prema Kahnemanu (2012) jedna od fundamental-
nih karakteristika čovjeka, koja leži u njegovim emocionalnim i kognitiv-
nim procesima koji nadalje utječu na njegove stavove i obrasce ponašanja, 
jeste averzija prema gubitku — gubitku kontrole i vlastitog identiteta u ovom 
slučaju. Dan Ariely (2010) tvrdi da je strah od gubitka općenito najsnažnija 
emocija. Kod čovjeka se razvija daleko intenzivniji osjećaj bola nakon gu-
bitka neke stvari koju doživljava svojom nego što je bio osjećaj zadovoljstva 
i sreće kad ju je prvotno dobio. Slijedeći djelovanje ove ljudske značajke, a 
prepuštajući se predrasudi i otklonima koji se olako kaleme na nju, svaki 
pojedinac i društvena zajednica daleko više cijeni ono što osjeća svojim 
nego ono što je tuđe — samim time pripadnici jedne vjerske skupine ili na-
cije osjećat će veću sklonost ka svojoj vjerskoj skupini ili naciji nego drugi-
ma, istovremeno devaluirajući pripadnike drugih vjerskih skupina i nacija. 
Stoga, vođeni nesigurnošću i strahom od gubitka, ljudi su skloni rizičnom i 
iracionalnom ponašanju, pa tako naprimjer domicilno stanovništvo iz stra-
ha od gubitka svog identiteta i izgrađenih društvenih paradigmi otežava 
ili ne dopušta asimilaciju imigranata i izbjeglica, i to ako im političke elite 
uopće dopuste ulazak u neku zemlju. 

Alam i Husband (2013) ilustriraju sveprisutnu emociju straha u EU, 
navodeći integriranu teoriju prijetnje na osnovu koje je ustanovljena di-
stinkcija između stereotipa, međugrupne anksioznosti, stvarne prijetnje i 
simbolične prijetnje. Stereotip predstavlja ustanovljene obrasce međugru-
pnih odnosa kroz historiju, preciznije ustanovljena vjerovanja, vrijednosti i 
obrasce ponašanja na osnovu kojih se tumače dati odnosi između grupa lju-
di. Do međugrupne anksioznosti dolazi kada pojedinci i zajednice suočeni 
s nepredvidivosti i percipiranom različitosti druge kulture predvide gubitak 
kontrole i potencijalno inferioran, sramotan i loš položaj koji bi proistekao 
iz određene vrste odnosa i kontakta s tom drugom kulturom. Stvarna i sim-
bolična prijetnja u psihologiji se posmatra kao “međugrupni fenomen po 
tome što obje predstavljaju kognitivne i afektivne konstrukcije percipiranih 
odnosa između specifičnih skupina: najmoćnije između ‘nas’ i ‘njih’” (Alam 
i Husband, 2013: 240), s tom razlikom da simbolična prijetnja u odnosu 
na stvarnu u većoj mjeri zapravo predstavlja percepciju ugroženosti moral-
no-vrijednosnog i kulturološkog integriteta jedne grupe. Suštinsku važnost 
razumijevanja straha od gubljenja kulturološkog integriteta i identiteta, koji 
predstavljaju nadomjestak za ljudsku smrtnost, najbolje objašnjava “teorija 

upravljanja užasom”, koju su Solomon i dr. (2015) detaljno obradili u svo-
joj knjizi The Worm at the Core: On the Role of Death in Life.

Dominique Moisi u knjizi Geopolitika emocija: Kako kulture straha, po-
niženja i nade utječu na oblikovanje svijeta posmatra emocije u kontekstu 
geopolitike, a na temelju prethodno ustanovljenih dostignuća u razumi-
jevanju ljudskog ponašanja kao takvog. On prepoznaje važnost emocija, 
bilo da su one individualne ili kolektivne — nacionalne, religijske i sl., i 
smatra ih presudnim za razumijevanje tokova koji oblikuju svijet i omo-
gućavaju njegovo dublje razumijevanje. Konflikti zasnovani na emocijama 
imaju dalekosežan utjecaj na geopolitiku, a taj utjecaj moguće je spozna-
ti uočavajući ulogu emocija kroz stavove javnosti, politički diskurs itd. 
Ekman (2003) navodi strah kao jednu od fundamentalnih ljudskih emo-
cija, razvijanu od nastanka ljudskog roda pa do danas — naši su preci us-
pijevali preživjeti (pa shodno tome mi danas nastanjujemo ovu planetu) 
zahvaljujući osjećaju straha, koji ih je navodio na predostrožnost i pravo-
vremenu reakciju na opasnost. Harari (2015) u ovom kontekstu naglašava 
moć imaginarne realnosti — samo imaginarna, jednostavna, stalno dostup-
na stvarnost omogućava velikom broju jedinki da fleksibilno sarađuju i 
grade društvo kao takvo. Stoga, strah može imati pozitivan efekt kada lju-
de navodi da postupaju u cilju ostvarenja određene koristi, kao što je to u 
slučaju Francuske i Njemačke, koje su, vođene strahom od nemogućnosti 
kontrole nad svojom budućnosti, zajednički formirale EU. Međutim, strah 
može imati i negativan efekt kada ljudima ne dozvoljava da rade u svoju 
korist (Mojsi, 2012).

Rachel Pain u članku pod nazivom “Globalni strah: prema emocionalnoj 
geopolitici” uvodi pojam globalnog straha, koji je prisutan u akademskom 
radu i javnoj sferi. Interesiranje za strah s analitičko-naučne perspektive ra-
ste tokom zadnjih godina. Strah je globalno prepoznat kao determinirajuća 
emocija na Zapadu nakon terorističkih napada u SAD-u, ali je također uzro-
kovan i migracijama, koje se percipiraju kao potencijalne prijetnje za države 
pogođene tim fenomenom, pa i za cijeli svijet. Sve ove prijetnje, stvarne ili 
ne, pogoršavaju stanje “‘paranoičnih’ ili ‘neurotičnih’ građana koji su postali 
disproporcionalno anksiozni u svakodnevnom životu, podstaknuti djelova-
njima vlada, tvrdnjama nekih naučnika i komercijalnim interesima” (Pain, 
2009: 466). Strah se posmatra kao društveni i prostorni fenomen, a ne samo 
psihološki, tako da Pain (2009: 467) za strah kaže da je to “emocionalna  

reakcija na percipiranu prijetnju koja uvijek ima društveno značenje i može 
imati čitav niz pozitivnih i negativnih efekata na društvene i prostorne od-
nose”. Iako se fenomen straha izučava već decenijama unazad, u 21. sto-
ljeću u fokus istraživanja dospijeva ideja o tome kako države kreiraju i re-
produciraju strah, te se pozivaju na ovu emociju u političkim diskursima. 
Štaviše, veoma često strah se prepoznaje kao emocija kojom se upravlja sva-
kodnevnim životima ljudi koji nemaju sposobnost objektivne i analitičke 
evaluacije prezentiranih informacija, nego kroz svakodnevni život prolaze 
vođeni ranije utvrđenim afektivnim reakcijama. Pain ukazuje na dvosmjer-
ni odnos straha i političkih elita — strah s jedne strane upravlja političkim 
elitama, ali s druge strane je pod utjecajem tih istih elita i koristi njihovim 
ciljevima.

Izbjeglička kriza, emocije i utjecaj straha  
na geopolitičke tendencije u EU

Međunarodne migracije obilježene su kontinuirano rastućim trendom u 
svijetu današnjice. Tokom protekle dvije decenije broj prisilno raseljenih 
osoba — kao rezultat progona, sukoba, nasilja ili kršenja ljudskih prava — 
narastao je od 33,9 miliona 1997. do ukupno 65,7 miliona krajem 2016. 
godine. Od tog broja 22,5 miliona ljudi su izbjeglice, 40,3 miliona interno 
raseljene osobe, a 2,8 miliona tražioci azila. Tokom 2016. godine zabilježe-
no je 10,3 miliona novih prisilno raseljenih osoba, od kojih su 3,4 miliona 
potražili utočište u inostranstvu, a preostalih 6,9 miliona interno su raselje-
ni. Većina imigranata i izbjeglica utočište je potražila u razvijenim zemljama 
Zapada (UNHCR, 2017).

Sukobi na Bliskom istoku i posebno rat u Siriji s početkom u 2011. go-
dini doveli su do značajnih geopolitičkih promjena u ionako nestabilnom 
području Bliskog istoka i Sjeverne Afrike, ali i na području Evrope, gdje 
većina imigranata i izbjeglica nastoji potražiti utočište. Više od polovine 
izbjeglica (55%) dolazi iz Sirije, a zatim iz Afganistana i Južnog Sudana. 
Očito je da su konflikti, nemiri i korupcija u zemljama s većinskim mu-
slimanskim stanovništvom glavni generatori drastičnog rasta imigranata i 
izbjeglica u svijetu. 

Zemlje Sjeverne Afrike sve do početka arapskog proljeća predstavljale 
su svojevrsnu branu prodoru imigranata prema Evropi. Nakon urušavanja 
Libije imigranti su počeli pristizati u Evropu u sve većem broju, a značajan  

priliv izbjeglica zabilježen je i putem “balkanske rute” u 2015. godini. 
Samim tim na kušnju je stavljena migraciona politika EU, koja se godi-
nama oslanjala na druge zemlje, uzdajući se u ekstrateritorijalnu politiku 
upravljanja migracijama. Iako ovakva politika ima svoje prednosti — države 
nemaju direktnu obavezu bavljenja imigrantima, izbjeglicama i njihovim 
pravima, ona svakako ima i svoju negativnu stranu: prepušta se spoljnim 
instancama na koje se nema utjecaja te, pored ovakvog rizika, nosi sa so-
bom finansijske i političke troškove (Laube i Müller u Bruns i dr., 2016). 
Ovakva politika je Evropu, tačnije EU, ostavila nespremnom za priliv imi-
granata i izbjeglica.

Parkes (2015) navodi kako su migracije za Evropljane godinama pred-
stavljale pravi primjer globalizacije u ekonomskom smislu, postavši pred-
metom konkurentnosti i ekonomskog nadmetanja. Priliv ljudi i veličina 
populacije koristili su se kao alati ostvarivanja geopolitičkih interesa. EU je 
1999. godine na samitu u Tampereu usvojila zaključke kojim su propisani 
minimalni uvjeti za odobravanje azila, koraci za integriranje imigranata i 
solidarniji pristup u kontroli vanjskih granica EU. Međutim, ovako am-
biciozan program kojim se imigrantima obećavao fer i tolerantan odnos 
u zemljama članicama EU reflektirao je period u kome je samopouzdanje 
političkog vodstva EU bilo na zavidnom nivou. Petnaest godina nakon sa-
mita Evropa se čini fragilnom, a imigranti se doživljavaju kao uzurpatorska 
radna snaga i potencijalna opasnost koja dolazi izvan bloka Unije. Sve su 
snažniji glasovi koji pozivaju na uskraćivanje gostoprimstva imigrantima i 
državni protekcionizam. Dakle, suočeni s nesvakidašnjom situacijom, koja 
obiluje varijablama neizvjesnosti, nereda, percipirane i stvarne opasnosti, 
diljem Evrope i posebice EU javljaju se pojedinci i grupe, obični ljudi i 
političari koji se u nedostatku dovoljno robusnog sistema za rješavanje no-
vonastalih kriznih prilika po inerciji vraćaju starim modelima i obrascima 
već viđenim u Evropi. Bujanje nacionalizma, konzervativizma i islamofo-
bije, uzevši u obzir ko su izbjeglice u većini slučajeva, posebno je pogo-
dovalo ekstremnoj desnici (PEGIDA, AfD, FN, PVV, Jobbik itd.) i njenim 
političkim predstavnicima. Na ovom primjeru jasno se ističe neopravdan 
propust formalnih donosilaca odluka u EU koji su zanemarili izgradnju 
postmodernih kriznih modela za postmodernu uniju. Nespremnoj EU nije 
preostalo ništa drugo do da reaguje na međunarodna zbivanja, umjesto da 
njima upravlja. U 2015. godini migracije su postale izvor tenzija i projekcije 
moći među članicama EU, umjesto razlog za čvršću saradnju. 

Alam i Husband (2013) skreću pažnju na činjenicu da su Britanci bili 
u afektu nakon terorističkih napada koji su se dogodili u toj državi, pro-
žeti osjećajem da postoji permanentna prijetnja od novih napada, što je, 
posljedično, pogodovalo razvoju sveobuhvatnog i neselektivnog straha. 
U nastojanju centralnih vlasti da odgovore na izazove unutrašnje etničke 
raznolikosti i prijetnji terorizma, u Velikoj Britaniji je došlo ne samo do 
izmjena u postojećoj političkoj agendi britanske vlade nego i do naglaše-
nih devijacija u odnosu prema doseljenicima. Kreirana je legalna politička 
retorika u kojoj su islam, odnosno rasprava o islamu i muslimanima zau-
zimali središnje mjesto. Međutim, antimuslimanski sentiment, promoviran 
u političkoj retorici vlade i nacionalnim i lokalnim medijima, nije bio pod-
staknut isključivo “islamskim identitetom lokalnih doseljeničkih zajedni-
ca” (Alam i Husband, 2013: 238), nego i “historijski ugrađenim rasizmom 
povezanim s pakistanskom i bangladeškom baštinom” (Alam i Husband, 
2013: 238—239). Koncept po kojem se muslimanske zajednice razlikuju i 
nisu kompatibilne s općom kulturom Velike Britanije prvi put je u javnosti 
dobio prostor nakon masovnijeg dolaska doseljenika iz muslimanskih ze-
malja 1960. godine, i od tada takav narativ čini osnovicu djelovanja svih 
nacionalističkih pokreta u Velikoj Britaniji, a posebno uoči izbora. Alam i 
Husband (2013) nadalje smatraju da će neselektivna kritika multikultura-
lizma utemeljena na strahu najviše štete nanijeti upravo većinskom bijelom 
stanovništvu Velike Britanije. 

U junu 2016. godine u Velikoj Britaniji održan je referendum o izlasku 
iz EU, podstaknut i velikim dijelom opravdavan spomenutim strahovima. 
Dva društvena tabora oformljena uoči glasanja agitirala su za različite is-
hode — jedan tabor, nacionalisti i konzervativci, zagovarao je što hitnije 
povlačenje iz Unije, zatvaranje granica za imigrante, te prekid finansiranja 
institucija EU. Drugi tabor ukazivao je na diskrepanciju između stvarne 
situacije u pogledu migracija i zajedničkog finansiranja institucija EU i kon-
kretne finansijske koristi Velike Britanije od ostanka na zajedničkom trži-
štu i podsticaja koje dobiva od zajedničkih evropskih institucija. Britanci 
su u konačnici izglasali izlazak iz EU, a Foster (2016) navodi zaključak 
profesora Matthewa Goodwina kako je referendum rezultirao izlaskom iz 
EU zbog osjećaja straha kod Britanaca s obzirom na činjenicu da mnogi 
među njima žive na društvenoj margini. Sve niži prihodi marginalizirane 
i nezadovoljne populacije izazvali su strah, ljutnju i osjećaj opasnosti od 
posljedica globalizacije i priliva imigranata, koji su za njih bili manifestacija 

prijetnje i izvor jeftine radne snage u nekada prosperitetnom britanskom 
društvu. Na taj način EU je postala simbol za takve strahove, pa su vjerovali 
da glasanjem za izlazak iz EU vraćaju kontrolu koju gube u globaliziranom 
svijetu, odnosno kontrolu nad nacionalnim identitetom koji je narušen sve 
većim brojem doseljenika. Uprkos veoma jasnim, racionalno i činjenično 
elaboriranim studijama i člancima koji su ukazivali na iracionalnost Brexita, 
odnosno činjenicu da su koristi ostanka u EU za Veliku Britaniju daleko 
veće od naslućene štete, Britanci su pokleknuli pred strahom i glasali za 
izlazak iz EU. Emociju straha i nezadovoljstvo koje raste iz nje nisu mogli 
promijeniti ni apeli eminentnih pojedinaca poput Stephena Hawkinga. Oli-
čenje onoga što se desilo u Velikoj Britaniji predstavlja slika Nigela Faragea 
kako pokazuje na poster sa stotinama bliskoistočnih izbjeglica koji u koloni 
hrle ka Velikoj Britaniji i na kojem piše: “Ovo je prelomna tačka — EU nas 
je iznevjerila. Moramo se odvojiti od EU i povratiti kontrolu” (Stewart i 
Mason, 2016). Britanski poduzetnici poput vlasnika “Ryanaira” Michaela 
O’Learyja, kako navodi Crisp (2017), zloguko su ponavljali da će Brexit biti 
jedan od najvećih ekonomskih suicida u historiji. Bez obzira na sve, može 
se zaključiti da je Brexit najbolji primjer toga kako urođene bihevioralne 
karakteristike ljudi, poput straha, u kombinaciji s geopolitičkim faktorima 
kao što su migracije, mogu izazvati krajnje ozbiljne geopolitičke promjene. 
Takve promjene ne mogu se sagledati niti razumjeti, a još manje predvidjeti 
bez razumijevanja utjecaja emocija, koje na specifičan način utječu na geo-
politiku kao takvu.

Političko, ekonomsko i društveno vrenje i kakofonija, koji su ovladali 
zemljama EU tokom vrhunca izbjegličke krize pa sve do današnjih dana, 
kao da prizivaju Simonov (1997) koncept ograničene racionalnosti i pojed-
nostavljenih modela stvarnosti ne bi li se donio suvisao sud o onome što 
se događa. U tom smislu, ilustracije radi, navest ćemo nekoliko grafikona 
iz istraživanja Pew Research Centera koji će nam pomoći da na jednosta-
van način bolje shvatimo izvore i utjecaj straha na stavove Evropljana te 
geopolitičke tendencije za vrijeme intenzivnog odvijanja izbjegličke krize 
i danas.

Slika 1. Stav Evropljana o utjecaju izbjeglica

[Izvor: Pousther (2016), http://www.pewresearch.org/fact-tank/2016/09/16/euro-
pean-opinions-of-the-refugee-crisis-in-5-charts/]

Slika 1 jasno pokazuje da 59% građana deset zemalja EU smatra da će 
priliv izbjeglica povećati vjerovatnoću terorističkih napada. Povrh toga, oni 
smatraju da su izbjeglice opterećenje za društvo jer uzimaju posao domi-
cilnom stanovništvu i stvaraju pritisak na socijalna davanja. Slika 2, koja 
prikazuje koliko procenata građana svake od zemalja doživljava izbjeglice 
iz Sirije i Iraka kao opasnost, može poslužiti i kao pokazatelj njihove poli-
tičke orijentacije, jer istraživanje pokazuje da ove izbjeglice kao opasnost 
većinom doživljavaju desničari (Pousther, 2016).

Slika 3. Korelacija između predodžbe o muslimanima i perci-
pirane prijetnje

[Izvor: Pousther (2016), http://www.pewresearch.org/fact-tank/2016/09/ 
16/european-opinions-of-the-refugee-crisis-in-5-charts/]

Slika 4. Stav Evropljana o utjecaju rastuće multikulturalnosti na kvalitet života u nji-
hovim zemljama

[Izvor: Pousther (2016), http://www.pewresearch.org/fact-tank/2016/09/16/european-opinions-of-the-
refugee-crisis-in-5-charts/]

Slika 5. Stav Evropljana o upravljanju izbjegličkom krizom

[Izvor: Pousther (2016), http://www.pewresearch.org/fact-tank/2016/09/ 
16/european-opinions-of-the-refugee-crisis-in-5-charts/]

Slika 3 ukazuje na korelaciju između negativne slike o muslimanima i 
zabrinutosti zbog izbjeglica. Slika 4 indicira da je razlog negativnog senti-
menta spram izbjeglica činjenica da mnogi Evropljani i dalje smatraju kako 
različitost čini njihovu državu lošijom za život. Slika 5 pokazuje opće evrop-
sko nezadovoljstvo upravljanjem izbjegličkom krizom (Pousther, 2016).

Veoma je teško potvrditi pouzdanost ovoga i sličnih istraživanja, no ako 
bolje osmotrimo mapu rezultata glasanja u Vijeću EU 22. septembra 2015. 
godine u vezi s izmještanjem 120 hiljada izbjeglica iz Italije i Grčke diljem 
zemalja članica EU po utvrđenim kvotama, uočit ćemo potvrdu tenden-
cija koje izviru iz straha od migracija, a koje u značajnoj mjeri potvrđuju 
navedeno istraživanje, posebno u domenu negativnog sentimenta spram 
različitosti.

Slika 6. Mapa rezultata glasanja u Vijeću Evrope 22. 9. 2015. u vezi s relokacijom izbje-
glica po utvrđenim kvotama

[Izvor: European migrant crisis — Wikiwand, https://www.wikiwand.com/en/European_migrant_crisis]

Slika 6 na najbolji način ilustrira afektivnu reakciju izazvanu strahom 
od migracija, koja oblikuje politički diskurs EU danas i geopolitičko trvenje 
i tendencije u narednom periodu. Ova mapa glasanja također ukazuje na 
vladajuće paradigme u svakoj od navedenih zemalja ponaosob, s izuzetkom 
Italije, Grčke pa i Bugarske, kojima ide u prilog raspodjela pridošlih izbje-
glica i imigranata. Te paradigme rezultat su kolektivnih sinhronizirajućih 
modela o kojima govori Harari (2015), odnosno ishodišta vezivnih narativa 
svakog društva kad se suočava s nepredviđenim i iznenadnim događaji-
ma koji izazivaju strah. Britanci, vjerovatno potaknuti impresijom o sebi iz 

prošlosti, posegnuli su za samoizolacijom, ne uzevši u obzir da posežu za 
starim modelom u novom svijetu. Ostatak EU suočio se na različite načine 
sa strahovima koje je izazvao agitatorski termin “velike zamjene” (aludira-
jući na mogućnost da izbjeglice istisnu domicilno stanovništvo i otmu im 
zemlju), izronivši iz prošlosti na jeziku desničara, na što je upozoravala 
Natalie Nougayrede 2016. godine u članku za The Guardian pod naslovom 
“Izbjeglice nisu problem — Evropska kriza identiteta jeste”. Većina zemalja 
sa svojevrsnim historijskim prekidom, postkomunistički blok u kojem su 
Češka, Slovačka, Mađarska i Rumunija, glasala je negativno, zorno pokazu-
jući da je njihov “povratak” Evropi povratak nekoj paradigmi iz prošlosti. 
Nakon glasanja za Brexit u Velikoj Britaniji, činilo se da će se zemlje okosni-
ce EU, prvenstveno Njemačka i Francuska, fokusirati na potrebu za izgrad-
njom novog modela za suočavanje s iznenadnim i nepredvidivim događaji-
ma koji uzrokuju strah i ovako dramatično utječu na geopolitička kretanja 
u EU. Ti nagovještaji ostali su na nivou refleksa umtrvljenog slabljenjem 
ideje inkluzivnosti — relativno kratkog eksperimenta u Evropi, koja tradici-
onalno, velikim dijelom, baštini ekskluzivnost i netrepeljivost prema svemu 
“drugom” i “stranom”. 

Nassim Nicholas Taleb (2014) u svom djelu Antifragile: Things That Gain 
from Disorder (Incerto) postulira kako svi sistemi koji se suočavaju sa šokan-
tnim, neočekivanim i nestabilnim događajima mogu biti krhki, pa samim 
ti i porozni, jer se nisu spremili za sveprisutne prirodne i društvene poja-
ve poput “osciliranja” i nasumičnosti, ili pak mogu biti antifragilni, dakle 
oličenje modela koji ne samo da odolijeva iznenadnim šokantnim doga-
đajima nego postaje i jači poslije svakog izazova. Nakon straha izazvanog 
migracijskim valom, a koji je u rukama retrogradnih snaga postao savršeno 
oruđe za vlastite političke agende bez izuzetka već viđene u prošlosti, koje 
su nadalje bile okidač za geopolitičke tektonske procese poput Brexita, s 
nestrpljenjem se iščekivao daljnji razvoj događaja u političkom sistemu ka-
kav je EU. Francuski izbori na kojima je Emmanuel Macron odnio uvjerlji-
vu pobjedu nad desničarkom Marine Le Pen, a potom nadmoćna pobjeda 
njegove partije u francuskom parlamentu, davala je nadu da Evropljani, 
iako u sjenci straha od migracija, a posebno Francuska, koja ima najveću 
populaciju muslimana u EU, ipak osjećaju potrebu za novim pristupom, 
bez obzira na dobar dio onih koji instinktivno žele nazad u paradigme proš-
losti. Očekivanja su bila usmjerena u pravcu toga da Nijemci i Francu-
zi, s obzirom na historijsko iskustvo, shvaćaju da afektivni bijeg u modele  

prošlosti neće riješiti probleme sadašnjosti. Bilo je jasno da se isto ne može 
reći za postkomunistički blok. U Mađarskoj su se posljednjih godina do-
gađale stvari koje podsjećaju na Evropu tridesetih godina prošlog stoljeća 
i milenija. Tamara Zieve (2017) u Jerusalem Postu osvrće se na nesmiljenu 
kampanju protiv jevrejskog milijardera Georgea Sorosa, u kojoj se na poste-
rima s njegovim likom nalazi tekst: “Ne dozvolimo Sorosu da se zadnji smi-
je”. Naime, vlada mađarskog premijera Orbana smatra da George Soros ima 
plan da potpomogne naseljavanje ilegalnih imigranata u cijeloj Evropi, pa 
samim tim i u Mađarskoj. Iako šef premijerovog kabineta Janos Lazar tvrdi 
da kampanja nema veze sa Sorosevim jevrejskim porijeklom, antisemitski 
incidenti u Mađarskoj sve su češći. Češki predsjednik Zeman pak smatra 
da je muslimane praktički nemoguće integrirati u evropska društva (Ashley 
Cowburn, 2016). U ovako naelektrisanoj situaciji EU je, naposljetku, protiv 
Mađarske, Češke i Poljske pokrenula pravne mjere zbog odbijanja da pri-
hvate propisane kvote izbjeglica, a premijer Orban je izjavio da je ponosan 
jer stvara “neliberalnu demokratiju” (Foster i Day, 2017). 

Geopolitika straha u sjeni migracija stvarala je sve dublji jaz između 
zapadnih i istočnih članica EU, sve dok nije prevagnula neizvjesnost u pos-
tmodernoj kreaciji s manjkom suštinskog sadržaja i, što je još važnije, bez 
istinske emotivne vrijednosti u formi zajedničkog mita (heterogenost i mul-
tikulturalnost nisu tradicionalne vrijednosti u većini dijelova Evrope). Na 
taj način unija sastavljena od modernih nacionalnih država, bez unutrašnje 
paradigmatske promjene koja je trebala proizvesti inkluzivan narativ i me-
hanizme, sama je kreirala tendenciju ka negativnom redefiniranju evrop-
skog identiteta u cjelini. 

Zaključak i pogled prema horizontu

Uzmemo li u obzir geopolitičke promjene unutar EU, u čemu je pivotalnu 
ulogu odigrao strah izazvan izbjegličkom krizom, a što je ovaj esej nesporno 
i argumentirano pokazao, jasno je da će pristup izučavanju geopolitike kao 
takve morati doživjeti temeljitu reviziju. Ljudi i ljudsko društvo, kao dio 
jednog prostora, u naučnom smislu moraju se posmatrati izvan bilo kakvih 
zadatih narativa ideološke naravi. Razvoj ljudske misli i svijesti, a naposljet-
ku kognitivnog specifikuma protkanog emocijama, koje čine nerazdvojnu 
cjelinu ljudskog misaonog procesa iz kojeg izrasta ljudsko društvo omeđe-
no narativima, metaforama i drugim kulturološkim specifičnostima — čiji je 

cilj kreiranje jednostavnog modela sinhronizacije postupaka velikog broja 
pojedinaca — krajnje je bitna varijabla u svom pojavnom iskazu, koju geo-
politika više ne može zanemarivati. Bihevioralna teorija i neuroznanost, od-
nosno naučne discipline koje koriste dostignuća ovih dviju naučnih oblasti, 
veoma su važne za razumijevanje i predviđanje geopolitičke dinamike prije 
svega u promjenjivim, nesigurnim i neizvjesnim okolnostima. Pored toga 
važno je razumjeti koncepte izgradnje otpornih i nesalomivih sistema opće-
nito, uključujući društvene strukture kao što su države, unije itd.

Kada je riječ o EU i strahu, koji predstavlja njenu determinirajuću emo-
ciju u svjetlu izbjegličke krize i drugih izazova, možemo pretpostaviti da 
će se događaji odvijati u jednom od dvaju temeljnih smjerova. Prvi je da 
Njemačka i Francuska, na temelju svog historijskog iskustva, korak po ko-
rak, povedu ostatak EU i Evrope općenito ka novoj paradigmi, različitoj od 
onih ranije oprobanih i propalih, koja će služiti kao osnova za rješavanje 
izbjegličke i svih drugih kriza i izazova. Činilo se da je pobjeda Macrona u 
Francuskoj predstavljala prvi pozitivan korak ka takvom razvoju događaja, 
a sljedeći očekivani korak u tom smjeru bio je adekvatno uređenje odnosa 
između članica EU i nadalje njena reforma. Danas se, međutim, čini da je 
okretanje ka “sigurnoj prošlosti” i starom narativu ispunjenom ekskluziviz-
mom nova tendencija predsjednika Macrona, koja je zamijenila nastavak 
izgradnje istinski inkluzivne EU. Drugi smjer i trenutno dominantna ten-
dencija jeste da kultura straha nadvlada, da paradigme na koje su se ranije 
pozivale samo istočne članice pronađu svoj put do ostatka članica EU, što 
bi u krajnjem i ekstremnom slučaju vodilo ka iracionalnom i dramatičnom 
destabiliziranju prilika u samim istočnim članicama, koje bi postale od se-
kundarne vrijednosti u EU. Države koje imaju aspiraciju da postanu članice 
EU, posebno balkanske države, u tom bi slučaju izgubile svaku nadu da 
će ikada biti istinski ravnopravne u takvoj prstenastoj asocijaciji modernih 
država nacija, što bi posljedično dovelo do dramatičnog povećanja nesta-
bilnosti u njihovim odnosima. O uspješnosti ublažavanja rizika proisteklog 
iz te nestabilnosti moguće je samo nagađati. Drugi scenarij doveo bi do 
velikih geopolitičkih promjena u cijeloj Evropi pa i šire. U tom slučaju EU 
bi lagano gubila smisao i desila bi se korjenita i negativna prekompozicija 
cijelog evropskog prostora.

“SLAMKA KOJA JE KAMILI SLOMILA LEĐA”

Rat u Bosni i Hercegovini i desničarski pokreti u Evropi

Dr. Hikmet Karčić

Uvod

Bosna i Hercegovina u vrijeme rata bila je mjesto okupljanja raznih stranih 
dobrovoljaca i plaćenika, koji su bili prisutni u sve tri vojske — Armiji Re-
publike Bosne i Hercegovine, Vojsci Republike Srpske i Hrvatskom vijeću 
obrane. Za razliku od plaćenika, glavni motiv dobrovoljaca bila je ideolo-
gija. Iako je do sada obavljen ogroman broj radova i istraživanja o pitanju 
uloge stranih muslimanskih dobrovoljaca “afro-azijskog porijekla”, jako je 
malo istraživanja urađeno o dobrovoljcima u Vojsci Republike Srpske i Hr-
vatskom vijeću obrane. Ovaj rad ima za cilj predstaviti kratak pregled veze 
između rata u Bosni i Hercegovini i desničarskih pokreta u Evropi danas. 

Veterani i ideologije

Rat u Bosni i Hercegovini ostavio je značajan trag na desničarske pokrete, 
ne samo u Evropi nego i širom svijeta. Ovaj uticaj ogleda se kroz dvije osno-
ve — ideologiju i ratne veterane.1 

U aprilu 2012. godine, norveški terorista Anders Behring Breivik tokom 
suđenja naveo je da je NATO bombardovanje Jugoslavije 1999. godine bila 
“slamka koja je kamili slomila leđa”, odnosno da je to bio prelomni trenu-
tak za militantne nacionaliste poput njega.2

1	 Azeem Ibrahim, Hikmet Karčić, “The Balkan Wars Created a Generation of Christian Terrorists”, 
Foreign Policy, 24. maj 2019, dostupno na: https://foreignpolicy.com/2019/05/24/the-balkan-wars-
created-a-generation-of-christian-terrorists/.

2	 Helen Pidd, “Anders Behring Breivik spent years training and plotting for massacre”, The Guardian, 
24. august 2012, dostupno na: https://www.theguardian.com/world/2012/aug/24/anders-behring-
breivik-profile-oslo.

Breivikov identitet, po vlastitom priznanju, ‘’na neki način, uvezen je iz 
Srbije’’. Breivik je pored ovog ideološkog faktora imao i konkretni lični kon-
takt s određenim srpskim ratnim zločincem, tokom svog boravka u Liberiji. 
Norveški istražitelji pretpostavljaju da je riječ i Miloradu Ulemeku Legiji, 
bivšem komandantu Crvenih beretkih i čovjeku bliskom srbijanskoj Službi 
državne bezbednosti.3

Breivik je bio fasciniran srpskom nacionalističkom ideologijom, a na-
ročito tezom o “velikoj zamjeni”, odnosno Great replacement theory, prema 
kojoj jedna grupa, demografski, kroz povećani natalitet želi preuzeti vlast 
i kontrolu u određenoj državi. Ovdje se prvenstveno misli na muslimane. 
Ovu teoriju skovao je francuski filozof Renaud Camus, u svojoj knjizi iz 
2011. godine pod naslovom Le Grand Remplacement.

Uvidom u Breivikov manifest može se vidjeti odakle njemu takve ideje.4 
On , između ostalog, često citira Srđu Trifkovića, autora knjiga The Sword of 
the Prophet i Defeating Jihad.5

Trifković je srpsko-američki profesor i ratni glasnogovornik vlade Repu-
blike Srpske na Palama te savjetnik Biljane Plavšić. Trifković je u zadnjih 
dvadeset i pet godina uspio napraviti karijeru od teorija zavjera na račun 
Bošnjaka i Bosne i Hercegovine. 

Drugi, noviji primjer, iz aprila 2019. godine, jeste Brenton Tarrant, te-
rorista koji je izvršio napad u Christchurchu na Novom Zelandu.6 U svom 
manifestu Tarrant se poziva ne samo na Breivika nego i na Radovana Karad-
žića, između ostalog.7 

Na svom oružju napisao je veliki broj imena, slogane i datume poput: 
Car Lazar, Boj na Kosovu — 1389, Turkofagos (Žderač Turaka na grčkom), 

3	 Helen Pidd, “Anders Behring Breivik attacks inspired by Serbian nationalists, court hears”, 18. april 
2012, dostupno na: https://www.theguardian.com/world/2012/apr/18/anders-behring-breivik-serb-
nationalists.

4	 “Srpski pisac ‘inspiracija’ Brejviku”, B92, 12. august 2012, dostupno na: https://www.b92.net/info/
vesti/index.php?yyyy=2011&mm=08&dd=12&nav_category=206&nav_id=531402.

5	 The Sword of the Prophet: The politically incorrect guide to Islam: History, Theology, Impact on the World, 
Boston, Regina Orthodox Press (2002); Defeating Jihad: How the War on Terrorism May Yet Be Won, In 
Spite of Ourselves, Regina Orthodox Press (2006).

6	 Hariz Halilovich, “Long-Distance Hatred: How the NZ Massacre Echoed Balkan War Crimes”, Balkan 
Insight, 19. mart 2019, dostupno na: https://www.tol.org/client/article/28295-long-distance-hatred-
how-the-nz-massacre-echoed-balkan-war-crimes.html.

7	 Jasmin Mujanović, “Why Serb Nationalism Still Inspires Europe’s Far Right”, Balkan Insight, 22. mart 
2019, dostupno na: https://balkaninsight.com/2019/03/22/why-serb-nationalism-still-inspires-euro-
pes-far-right/.

1821 — godina grčke borbe za nezavisnost itd.8 Njegova inspiracija vezana 
je za antiosmanske pokrete i događaje. U jednom periodu obavio je svojevr-
sno hodočašće po Evropi, a naročito po Balkanu i istočnoj Evropi obilazeći 
lokacije na kojima su osmanske vojske poražene. 

Tokom vožnje prema mjestu zločina, u autu je slušao pjesmu Karadžiću, 
vodi Srbe svoje, ratnu pjesmu Željka Grmuše, pjevača iz Kninske krajine. 
Ova pjesma i video postali su svojevrsna himna nove radikalne desnice 
širom svijeta. A slogan koji je nastao iz pjesme glasi: “Remove Kebab”, od-
nosno “Ukloni kebab”. Time su termini poput balija i turčin zamijenjeni 
terminom kebab.9 

Međutim, Breivik i Tarrant samo su najpoznatiji primjeri kako je rat na 
Balkanu uticao na radikalne desničare u svijetu danas.

Ratni veterani koji su imali neo-nacističke i fašističke ideologije, koji su 
bili pripadnici Hrvatske vojske i Hrvatskog vijeća obrane, s jedne strane, 
te Vojske Republike Srpske, s druge strane, po povratku svojim matičnim 
državama uglavnom su nastavili da djeluju kroz određene ekstremističke 
organizacije. U Hrvatskom vijeću obrane bio je veliki broj dobrovoljaca iz 
Zapadne Evrope.10 

Dobrovoljci su bili raznih profila: avanturisti bez vojnog iskustva, radi-
kalni desničari te osobe s prethodnim kriminalnim i ekstremističkim isku-
stvom. Tako je, naprimjer, Justin Clark, bivši pripadnik Irske republikanske 
armije (IRA), bio pripadnik specijalne jedinice Hrvatske vojske a potom i 
Hrvatskog vijeća obrane, te je za ratne zasluge dobio hrvatsko državljan-
stvo. Uhapšen je 2010. godine u Velikoj Britaniji na osnovu potjernice za 
ubistvo koje je počinio krajem 1980-tih.11 

8	 Georgi Kantchev, Mike Bird, Drew Hinshaw and Lucy Craymer, “Mosque Shooter’s Radical Views 
Fed by Trips to Christian-Muslim Battlegrounds”, Wall Street Journal, 19. mart 2019., https://www.
wsj.com/articles/mosque-shooters-radical-views-fed-by-trips-to-christian-muslim-battlegroun-
ds-11553035763

9	 “Mosque shooter brandished material glorifying Serb nationalism”, Al Jazeera, 15. mart 2012., 
https://www.aljazeera.com/news/2019/03/zealand-mosque-gunman-inspired-serb-nationali-
sm-190315141305756.html

10	 “140 Engleza i 73 Francuza borilo se u Domovinskom ratu: Nismo bili plaćenici, priznajte naša 
stradanja!”, Slobodna Dalmacija, 19.2.2013., https://www.slobodnadalmacija.hr/novosti/hrvatska/
clanak/id/194181/140-engleza-i-73-francuza-borilo-se-u-domovinskom-ratu-nismo-bili-placenici-
priznajte-nasa-stradanja

11	 “Konstruktor zaposlio agenta IRA-e kojeg traže zbog ubojstava”, Jutarnji list, 30. juli 2010, dostupno 
na: https://www.jutarnji.hr/vijesti/hrvatska/konstruktor-zaposlio-agenta-ira-e-kojeg-traze-zbog-uboj-
stava/2118681/

Jedan od najpoznatijih je Jackie Arklov, tamnoputi neonacista iz Šved-
ske, rodom iz afrikčke države Liberija, koji se borio kao dobrovoljac u 
specijalnoj jedinici Ludvig Pavlović pri Hrvatskom vijeću obrane i koji je 
učestvovao u zločinima nad Bošnjacima na području samoproglašene para-
države Herceg-Bosne.12 

U junu 1995. godine, Arklova su uhapsili pripadnici Armije RBiH nakon 
što je greškom, pijan, prešao na istočni dio Mostara. Viši sud u Mostaru 
osudio ga je za ratne zločine, a između ostalog i za torturu trudne djevojke 
u Rotimlji pored Stoca, tako što joj je u usta ugurao cijev kalašnjikova i dok 
su je drugi pripadnici Hrvatskog vijeća obrane čizmama udarali u leđa. 

Nakon intervencije švedske vlasti, Arklov je 1996. godine prebačen u 
Švedsku, gdje je trebalo da odsluži ostatak svoje zatvorske kazne. Međutim, 
ubrzo je pušten na slobodu. 

On se potom priključio manjoj neonacističkoj organizaciji “Narodna re-
publikanska armija”. Osuđen je na doživotnu zatvorsku kaznu za ubistvo 
dvojice lokalnih policajaca. 

U Vojsci Republike Srpske najbrojniji su bili ruski i grčki dobrovoljci. 
Najmanje 200 Grka, pripadnika Grčke dobrovoljačke garde, učestvovalo je 
u zločinima u Istočnoj Bosni. Najmanje 20 ovih pripadnika učestvovalo je 
direktno u egzekucijama tokom genocida u Srebrenici u julu 1995. godine. 
Nijedan do danas nije procesuiran.13 

Jedan određeni dio ovih veterana Grčke dobrovoljačke garde danas ak-
tivno učestvuje u radu Zlate zore, neonacističke političke partije u Grčkoj. 
U njihovoj kancelariji u Atini mogu se naći slike Radovana Karadžića, Slo-
bodana Miloševića i Željka Ražnatovića Arkana. 

Evropske vlade sporo su prepoznavale prijetnju koju su radikalizirani 
veterani predstavljali u društvu. Naprotiv, mnogi Grci u to vrijeme, uklju-
čujući i političke zvaničnike, slavili su grčke učesnike u zločinima, a slično 
su se prema dobrovoljcima odnosili i širom istočne Evrope, u zemljama 
poput Ukrajine i Rusije, ali i u pojedinim krugovima u Zapadnoj Evropi.

12	 Jackie Arklov, Trial International, dostupno na: https://trialinternational.org/latest-post/jackie-arklov/
13	 Hikmet Karčić, “Fear Not, For You Have Brothers in Greece: A Research Note”, Genocide Studies and 

Prevention: An International Journal, Vol. 3: Iss. 1, Article 9 (2008), dostupno na: https://scholar-
commons.usf.edu/gsp/vol3/iss1/9.

Zaključak

Rat u Bosni i Hercegovini bio je prelomni trenutak jer su neonacisti prvi 
put nakon Drugog svjetskog rata na tlu Evrope, a u sklopu organizovanih 
vojski, mogli slobodno i bez posljedica izražavati svoje militantne desničar-
ske stavove. Otvorenim zagovaranjem i upotrebom simbola unormalizovali 
su i oživjeli ideologiju koju su mnogi smatrali poraženom. Rat u Bosni i 
Hercegovini dao je krila desničarskim ideologijama, čije ćemo posljedice 
još dugo osjećati.

IDEOLOŠKI KORIJENI NOVE EVROPSKE DESNICE

Antimuslimanski sentiment kao mobilizirajući faktor dolaska na vlast

Muhamed Jusić

Evropska desnica dugo je tavorila na marginama društva.1 Stravično isku-
stvo uspona fašizma u Drugom svjetskom ratu skoro više od pola stoljeća 
u evropskim društvima održavalo je jako nisku stopu tolerancije prema 
nasilnim i isključivim ideologijama temeljenim na superiornosti jedne ra-
sne, nacionalne i kulturne zajednice. Građani zapadnoevropskih država 
više od pola stoljeća iskazivali su izrazitu osjetljivost na bilo kakve naznake 
totalitarizma. Vidjelo se to i kroz zakonodavstvo, koje je u većini zemalja 
zabranjivalo govor mržnje, simbole totalitarnih režima i političke stranke i 
organizacije koje su koketirale s fašizmom. 

Istovremeno, očekivalo se da će istočnoevropske države koje su bile 
ostavljene iza “željezne ograde” nakon što su se oslobodile diktatorskih ko-
munističkih režima i ušle u zajednički evropski projekat ujedinjene Evrop-
ske unije donijeti novi zamah slobodama i oživjeti duh Evrope. Njihovo 
svježe iskustvo totalitarizma i života u zatvorenim i ideologiziranim društvi-
ma trebalo je da osvježi to sjećanje kod nove generacije Evropljana, koji su 
i pored naslijeđene traume i kolektivnog sjećanja možda počeli zaboravljati 
fašističku prošlost neslobodne Evrope.

Tačno je da je bilo onih koji su upozoravali da su istočnoevropska druš-
tva osakaćena totalitarizmom i da ih ne treba olahko i prebrzo puštati u 
evropsku porodicu.

Znamo da su Zapadnu Evropu tada uvjeravali kako je na Istoku Evrope 
preživio građanski duh, kako staljinizam i komunizam u njima nisu uspjeli 

1	 Prvi dio ovog izlaganja rad je izlagača objavljen u Takvimu za 2020. godinu (El-Kalem, urednik: Mu-
stafa Prljača, Sarajevo, 2019).

ubiti evropski duh.2 Kao dokaz te nepokorene građanske Istočne Evrope 
gledalo se u Tadeusza Mazowieckog, Václava Havela i ljude njihova kova. 
Na kraju su oni, ali i geopolitički pragmatizam i ekonomski interesi nadvla-
dali, i ujedinjena Evropa uplovila je u “kraj historije” sa svojim, činilo se, 
trijumfalnim vrijednostima.

Ali sve to što smo mislili da znamo o Evropi danas se dovodi u pitanje.

Na trenutke nam se učini da Istok prednjači u skretanju u različite obli-
ke autokratije, ali, ako bolje pogledamo, ni evropski Jug, pa čak ni njen 
centar nisu pošteđeni uspona populizma i političkih opcija koje koketiraju 
sa ksenofobnim totalitarizmom. Radikalna, ksenofobna i isključiva desnica 
prijeti ne samo evropskoj političkoj sceni nego i njenim društvima.

Kriza Evrope

Ali šta se to na društvenoj i političkoj sceni promijenilo, naravno, pored 
ekonomske krize,3 koja je rezultirala nešto dužom recesijom, i nezadovolj-
stva briselskom birokratijom, da je ove skupine s margina društva dovelo u 
njihov glavni tok? 

Razlozi i uzroci sigurno su brojni. Brojni se istražuju i vjerovatno će se 
još dugo analizirati. Bilo kakva pretjerana simplifikacija opasna je i obično 
nedovoljno tačna. Ali jedan faktor u usponu evropske ekstremne desnice 
ne može se zanemariti. Naravno, radi se o nevjerovatno uspješnoj populi-
stičkoj eksploataciji straha od islama i muslimana oličenih u izbjeglicama i 
djelovanju terorističkih skupina. Val terorizma, izbjeglica i migranata koji je 
zapljusnuo obale Evrope stvorio je jedinstvenu priliku za evropsku ekstre-
mnu desnicu, koju oni ne žele propustiti. A ta prilika opstoji dok opstoji 
mit o “islamskoj prijetnji”, zato se on tako revnosno kultiviše i projicira. 

Muslimani, ti ‘barbari na vratima Evrope’

Historijski “kršćanska Evropa” često je svoj identitet gradila naspram mu-
slimanske, bilo maurske ili turske, opasnosti i “drugosti”. Sjetimo se samo 

2	 O promjeni u istočnoevropskoj građanskoj i konzervativnoj sceni na osnovu vlastitog iskustva piše 
Anne Applebaum u Americi, rođena poljska novinarka, dobitnica Pulitzerove nagrade i supruga biv-
šeg ministra vanjskih poslova Poljske Radosława Sikorskija u eseju objavljenom u The Atlanticu. 
Applebaum, Anne, “A warning from Europe: the worst is yet to come”, The Atlantic, oktobar 2018. 

3	 Funke, Manuel, Moritz Schularick i Christoph Trebesch, “The Financial Crisis Is Still Empowering 
Far-Right Populists”, Foreign Affairs, septembar, 2018.

koliko često su pape koristile “islamsku opasnost” da ujedine Sveto rimsko 
carstvo i ojačaju svoj utjecaj. Islam je bio razlog zašto Evropa mora biti je-
dinstvena pod vodstvom pape. Svako onaj ko je rušio to jedinstvo radio je 
u interesu muslimana. Najlakši način da se po stotinu osnova heterogena 
i sukobljena Evropa ujedini, da prevaziđe sve svoje razlike, bio je da se 
prepadne “barbarima na vratima”. Nisu ti barbari na kapijama “civilizovane 
Evrope” uvijek bili muslimani, ali često su tu ulogu imali baš oni. Od vre-
mena slabljenja muslimanske imperije, kolonijalnog perioda i u konačnici 
pada Osmanskog carstva, islam je nakratko prestao biti ta opasnost. 

Kolonizirani muslimanski svijet nije predstavljao konkurenciju na geo-
političkom planu, pa ni islam nije više bio tako strašan. Tako imamo periode 
evropske historije kada je islam u Evropi bio ako ne in, onda barem nešto 
egzotično. Jedan takav period zapažen je u viktorijanskoj Engleskoj, kada su 
evropske elite prelazile na islam i kada se on izučavao u plemićkim krugovi-
ma. Bio je to period kada je bilo popularno biti musliman i kada su o njemu, 
naročito njegovoj sufijskoj inačici, s ushićenjem pisali evropski pjesnici i 
romansijeri.4 Daleko je to bilo od stvarne slike islama i muslimana. Bila je to 
slika Muhameda, a.s., kao “plemenitog divljaka”, a muslimanski svijet doživ-
ljavan je kao egzotični istok iz Hiljadu i jedne noći. Ali islam i muslimani nisu 
dominantno doživljavani kao opasnost niti kao prijetnja Evropi.

U Prvom ali i Drugom svjetskom ratu muslimani različitog etničkog po-
rijekla bili su rado viđeni vojnici u svim evropskim vojskama. Ratovali su 
na svim stranama i prolili “hektolitre krvi” za različite vizije Evrope, a da 
niko u tome nije vidio bilo kakvu opasnost za “kršćansku” ili bilo kakvu 
Evropu. Niko nije vidio opasnost od 2,5 miliona muslimanskih vojnika koji 
su se u Prvom svjetskom ratu borili samo na strani saveznika5.

Jednostavno, u tom jednom historijskom periodu Evropa se zabavila 
sobom, svojim “svjetskim ratovima” i pomahnitalim fašizmima. 

Onda je nakratko SSSR bio ta babaroga. Bauk komunizma kružio je 
Evropom i svijetom i muslimani su mogli odahnuti. 

Posljednjim dešavanjima na Bliskom Istoku i oko Bliskog istoka pono-
vo je izgleda došao red na islam i muslimane da budu Drugi, barbari na  

4	 Khattak, Shahin Kuli Khan, “Islam and the Victorians: Nineteenth Century Perceptions of Muslim 
Practices and Beliefs”, Library of Middle East History, I. B.Tauris, 2008.

5	 Vidi npr. https://www.theguardian.com/world/2017/nov/12/forgotten-muslim-heroes-fought-for-bri-
tain-first-world-war.

vratima koji će poslužiti jačanju “novog evropskog identiteta”. Ali, za razli-
ku od vizije evropskih vrijednosti i evropskog jedinstva, koji su nastali kao 
odgovor na nacistički fašizam i strahote svjetskih ratova, ovaj novi identitet 
Evrope i vizija njenog jedinstva grade se na strahu, ksenofobiji, isključivo-
sti, netoleranciji i svemu što je dijametralno suprotno od onoga što smo 
mislili da nova ujedinjena Evropa simbolizira.

Apsurdno je da ideologije i politički programi tzv. suverenista kao ek-
sponenata radikalne evropske desnice, koji nastupaju s pozicija zaštite 
“imaginarne Evrope”, istovremeno rade na slabljenju njenog jedinstva, 
njenih zajedničkih institucija i njenog oštrijeg stava prema globalnim 
konkurentima, osim ako se zbog ideološke upotrebljivosti ne radi o mu-
slimanima. 

Nažalost, veza između muslimana, islamske kulture i civilizacije i Evro-
pe često se kroz historiju kao i u kolektivnom pamćenju svodila samo na 
sukobe i instrumentalizaciju straha od drugog i drugačijeg.6 Bez sumnje, 
isti procesi odvijali su se i u muslimanskom svijetu. I tamo se strahom od 
križara i kolonijalne dominacije postizala homogenizacija vlastitih redova.

Poglavlja o suživotu u islamskoj Španiji — Andalusu, na Siciliji i južnoj 
Italiji, o osmanskom multikulturalizmu, o kulturnoj razmjeni izbrisana su 
iz zajedničke historije.7 Svi tragovi prisustva islamske civilizacije u Evropi, 
pa i sjećanje na periode kada islam nije bio prijetnja za Evropu, sistematski 
su rušeni i brisani kako bi se danas moglo reći kako je islam stran Evropi, 
prijetnja za nju i kako joj nikad nije pripadao.

Crno-bijela slika svijeta

Na isti način na koji su skoro svi tragovi prisustva muslimana u Evropi 
sistematski uništeni, prešućuje se i doprinos muslimana evropskoj misli, 
nauci i civilizaciji. Šta bi bila današnja Evropa bez antičke misli, koju su 
sačuvali i u Evropu u arapskim prijevodima prenijeli muslimani?

Mnogi se u Evropi danas s ponosom pozivaju na to kako današnja 
Evropa počiva na tim antičkim vrijednostima, ne spominjući Ibn Rushda 
— Averroesa, velikog učitelja i tumača te misli, koji je Aristotela ponovo  

6	 Lewis, Bernard, The Muslim Discovery of Europe, Phoenix Press, London 1982.
7	 O dugoj historiji interakcije između muslimanske i evropskih kultura i civilizacija vidi npr. Muhić, 

Ferid Islamski identitet Evrope, Centar za kulturu i obrazovanje, Tešanj, 2015.

protumačio i odbranio. O Ibn Sininim — Aviceninim Kanonima medicine, 
koji su se stoljećima izučavali na evropskim sveučilištima i koji su bili os-
nova evropske medicine i farmacije, nema spomena. Duga je lista doprino-
sa koji dokazuju da je islamska civilizacija svoje najbolje plodove darivala 
Evropi i da je islam od svog početka bio ne samo bliskoistočna civilizacija 
nego i azijska, afrička, a također i evropska.

Nema perioda u historiji Evrope od 649. godine, kada muslimani dolaze 
na Kipar, a da nisu imali svoju državu na evropskom tlu ili da na dijelu nje-
ne teritorije nisu bivstvovali, ne kao barbari koji ruše, nego kao civilizacija 
koja je doprinijela današnjoj evropskoj ukupnoj kulturi i civilizaciji.

Rijetka su djela poput knjige profesora Iana Almonda s Univerziteta u 
Georgiji Dvije vjere, jedna zastava (Two Faiths, One Banner), u kojoj piše o 
brojnim slučajevima kada su muslimani i kršćani zajedno ratovali na istim 
stranama širom Evrope.8 Nereducirana historija Evrope kakvu nude ek-
stremisti jasno ukazuje na to kako su muslimanski i nemuslimanski vladari 
vrlo često pravili vojne i političke saveze protiv svojih istovjernika. Takvi su 
slučajevi brojni i zasigurno bi poremetili sliku onih koji i danas crtaju crno-
bijelu sliku svijeta, pa i muslimansko-evropskih odnosa.

Istovremeno, u misli i pisanjima Martina Luthera i njegove reforme 
islam je, zato što je to njemu trebalo, bio “kazna Božija” i dokaz neuspjeha 
Crkve, te neophodnosti reforme.9 Tristo i pedeset godina kasnije u istoj 
Njemačkoj, kada Friedrichu Wilhelmu Nietzscheu zatreba da se razračuna 
sa Crkvom i vjerom, on će u islamu po principu “neprijatelj mog neprijate-
lja je moj prijatelj” vidjeti nešto sasvim drugo.10 Za njega će to biti “religija 
koja kaže DA životu”.

Kad smo već u Njemačkoj, slika koju će o islamu kreirati Johann 
Wolfgang von Goethe jedva da ima veze s pisanjima njegovih već spomenu-
tih sunarodnjaka. Poznata istražiteljica Goethea, prof. Katharina Mommsen 
zapisala je: “Što se tiče samog Goethea, određen je njegov stav prema isla-
mu — i to je odlučujuće — od početka ne samo, ne isključivo iz držanja 
jednog naprednog prosvjetiteljstva s njegovim tolerantnim nastojanjima i  

8	 Almond, Ian Two Faiths, One Banner: When Muslims Marched with Christians Across Europe’s Battlegro-
unds, Cambridge, MA., Harvard University Press, 2009.

9	 Francisco, Adam S., Martin Luther, Islam, and the Ottoman Turks, Oxford Research Encyclopedia of 
Religion, dostupno na: religion.oxfordre.com., objavljeno 2016.

10	 Jackson, Roy Ahmad, Nietzsche and Islam, Routledge Press, 2007.

naporima da iznese nepravde prošlosti. Goethe je, štaviše, pristupio Mu-
hammedu i njegovoj religiji na jedan mnogo osobniji način.” 11 

Kako tada, tako i sada slika o islamu, muslimanima i islamskoj civiliza-
ciji u Evropi ne ovisi samo od samih muslimana, nego od onoga ko ih i iz 
kojih razloga i s kojim ciljem predstavlja i tumači Evropi. Islam i muslimani 
za Evropu su oduvijek bili, a to su i danas, ono što njoj treba, a ne ono što 
oni uistinu jesu.

Nova desnica

Prvi pogled na antiislamsku desničarsku ideologiju odaje dojam da se radi 
o idejama koje su iznikle iz vizije svijeta koji počiva na paradigmi “sukoba 
civilizacija”. Ustvari, to je zato što nova evropska desnica pokušava svojom 
manipulacijom historijom i kolektivnim identitetima zaigrati na predodžbu 
o drevnom sukobu “polumjeseca i krsta”. 

Antimuslimansku retoriku koriste desničari različitog kova od kršćan-
skih, naročito fundamentalističko-evanđelističkih, do neofašističkih rasista. 
Ponovo se pokazao, kao toliko puta do sada, upotrebljivi potencijal stra-
ha od islama. Plašeći Evropu navodnom islamizacijom Evrope i sve većim 
brojem muslimana na kontinentu, desničari sada pokušavaju da ostvare 
političke i ideološke ciljeve za koje su se zalagali desetljećima kada nije ni 
bilo traga muslimanima i kada su tavorili na političkim i društvenim mar-
ginama.

Tako se na jedan vrlo čudan način kod religioznih desničara borba za 
vjerski identitet Evrope protiv sekularizma, homoseksualaca, abortusa i ra-
zvoda braka pravda borbom protiv islama i muslimana. Argumentacija ide 
otprilike u sljedećem pravcu: dok Evropljani, braneći ideale sekularizma, 
potiskuju kršćanstvo iz javnog prostora, taj prostor popunjava islam, čijim 
se sljedbenicima daje sve više prava i sloboda kako bi se oni akomodirali u 
nova društva. Po toj logici jedini način da se zaustavi islamizacija društva 
jeste da se odustane od “rigidnog sekularizma” i da se Evropa vrati svojim 
kršćanskim korijenima.

Strah od “muslimanskog nataliteta”, od te “revolucije iz čakšira” sada se 
koristi kao argumentacija zašto se Evropa treba suprotstaviti gay brakovima, 

11	 Mommsen, Katharina, Gete i islam, s njemačkog na bosanski jezik preveo Vedad Smailagić, Dobra 
knjiga, Sarajevo, 2008.

abortusu i jačati porodicu na kršćanskim i tradicionalnim vrijednostima. 
Ove ideologe zdesna ni najmanje ne interesuje stvarno stanje na terenu, ne 
interesuje ih ko su ti muslimani u Evropi, šta doprinose društvima u koja 
su emigrirali. Njih stvarna historija odnosa islama i Evrope ne zanima. Za 
njih su islam i muslimani instrument kojim se lahko može manipulisati i 
politički profitirati i ništa više.

Ali to je tek manji dio priče. Iako nam se na trenutke može učiniti kako 
se radi o nastavku isforsirane predodžbe o historijskom sukobu civilizacija 
i iako ideolozi nove evropske desnice čine sve da to i dokažu, ozbiljnija 
analiza ideoloških korijena dominantne nove radikalne evropske desnice 
otkriva dalje kompleksnije korijene ideoloških konstrukata na kojima se 
temelji njihova vizija svijeta. 

Mnogi analitičari pokušavali su objasniti zašto je došlo do na prvi po-
gled iznenadnog uspona pokreta “Evropski patrioti protiv islamizacije za-
pada”, poznatih kao Pegida u Njemačkoj, koji je utro put strankama kakve 
su Alternativa za Njemačku — AfD. Profesor političke teorije s Univerziteta 
Princeton Jan-Werner Müller ima zanimljivo zapažanje. Tako on u eseju 
objavljenom u The New York Review of Books,12 piše:

“Tvrdnje da se pokret (PEGIDA) napaja ‘gnjevom’ i ‘ozlojeđenošću’ u naj-
boljem su slučaju deskriptivne, mada je ‘gnjev’ kao politički stav blagoslovio 
vodeći intelektualac AfD-a Marc Jongen, bivši asistent poznatog filozofa Pe-
tera Sloterdijka. Jongen nije samo upozoravao na opasnost od njemačkog 
‘kulturnog samoponištenja’; on je tvrdio da su Nijemci, zbog hladnog rata i 
američkog sigurnosnog kišobrana, zaboravili značaj vojnih, policijskih, rat-
ničkih vještina — i opštije, onoga što su stari Grci nazivali thymos (a što se 
prevodi kao bodrost, ponos, pravedna ogorčenost, odbrana svoga ili gnjev), 
nasuprot erosu i logosu, ljubavi i umu. Njemačka, kaže Jongen, trenutno 
oskudijeva u thymosu. Samo ga Japanci imaju manje — navodno zato što su 
i oni iskusili poratni pacifizam. Po Jongenu, Japan sebi to može da dozvoli 
jer njegovo stanovništvo nije suočeno s ‘jakom prirodom’ imigranata. Iz toga 
slijedi da demonstranti s pravom potpiruju thymos u njemačkom društvu.”

Jongen, koji je u vrijeme kada je Müller pisao svoj esej bio poslanik 
AfD-a u pokrajini Baden-Virtneberg, bio je do tada gotovo nepoznat, za 

12	 Müller, Jan-Werner, “Nova nemačka desnica”, The New York Review of Books, 14. 4. 2016. Preuzeto sa 
Peščanik.net, 29. 4. 2016, prijevod: Slavica Miletić, dostupno na: https://pescanik.net/nova-nemac-
ka-desnica/.

razliku od Sloterdijka, poznatog njemačkog filozofa (nesumnjivo najplod-
nijeg), čije je djelo dobro poznato i u SAD-u. Sloterdijk se redovno bavi 
kontroverznim temama kao što je genetski inženjering i uživa u provocira-
nju ljevice, koja, po njegovom mišljenju, nema smisla za humor. Njegove 
knjige, koje se odlično prodaju, pune su sugestivnih, često poetskih opisa 
novije zapadne historije. Kao i Ničeova Genealogija morala — Sloterdijkovo 
trajno nadahnuće — ti opisi treba da izmjeste čitaoca iz konvencionalnog 
razumijevanija sadašnjosti. Međutim, malo šta od njegovog djela odgovara 
Ničeovoj slici filozofa kao “doktora kulture” koji svom pacijentu daje ne-
prijatnu ili strašnu dijagnozu. Sloterdijk, piše Müller, u stvari često podilazi 
većinskom njemačkom mnijenju preuzimajući njegove ideje, koje izgledaju 
dublje samo zato što su zaodjenute dosjetljivim metaforama i analogija-
ma, simpatičnim anahronizmima i bujicom neologizama karakterističnih za 
njegov brižljivo građen stil.13

Sloterdijk se distancirao od Jongenovog “avangardnog konzervativizma”. 
Ali Jongenova “psiho-politička” perspektiva jedan je od zaštitnih znakova 
Petera Sloterdijka. U knjizi Gnjev i vrijeme iz 2006, gdje se oslanja na Ničea, 
Sloterdijk tvrdi da je na zapadu thymos uglavnom zaboravljen zbog domi-
nacije erosa u potrošačkom kapitalizmu i da zato unutrašnjim životom gra-
đana vladaju zavist i gorčina. Tu osjećamo odjek argumenata iz knjige Fran-
cisa Fukuyame Kraj historije i posljednji čovjek o tome da u pacifikovanim 
liberalnim demokratijama nema mjesta za “timotičke energije”. Sloterdijk 
izričito kaže da Zapad u sukobu s islamom mora da otkrije ulogu thymosa. 
Kao i Jongen, koji prigovara EU da je “posttimotička”, Sloterdijk želi da 
se Evropa utvrdi na globalnom nivou i strahuje da će je izbjeglička kriza 
oslabiti — na radost SAD-a (“Zato Obama hvali Angelu Merkel”, rekao je u 
jednom intervjuu početkom 2016).

I ovdje se vidi da se islam, koji mediji portretiraju samo kroz djelovanje 
malih skupina terorista i nasilnih ekstremista, koristi kao odlučno okružje 
za tu timotizaciju Evrope, dok su korijeni koji tu ideologiju hrane daleko 
dublji. U tom procesu strah je ključni instrument jer ništa ne budi thymos 
kao što to čini strah. Ali je pitanje kakva će biti ta timotizirana društva. Teš-
ko da će sve opasnosti života pod timotiziranim ideologijama osjetiti samo 
muslimani. 

13	 Müller, “Nova nemačka desnica”.

Jer bez obzira na to koliko se nova evropska desnica trudila sakriti iza 
navodne kršćanske Evrope koju pokušava zaštititi, ona ne može sakriti svo-
je neofašističke korijene i totalitarističke tendencije. 

Tako i Müller primjećuje da Sloterdijk poziva i na pojam “vanrednog 
stanja”, koji je razvio desno orijentisani pravnik Carl Schmitt dvadesetih 
godina prošlog vijeka. Po Schmittu, da bi spasao političku zajednicu u tre-
nutku krize, suveren ima pravo da suspenduje ustav i proglasi vanredno 
stanje. Štaviše, suveren je taj koji odlučuje o tome da li je država ugrožena. 
Sloterdijk smatra da danas o “vanrednom stanju” ne odlučuje država — no-
minalni suveren — već izbjeglice. Zbog odluke Angele Merkel da Sirijcima 
dopusti neograničen ulazak, kaže Sloterdijk, Nijemci su odustali od sop-
stvenog suvereniteta i ta “abdikacija” se “produbljuje iz dana u dan”.

Nema sumnje da je dolazak izbjeglica ogroman izazov za Njemačku — ali 
Sloterdijkovo zapažanje je u najboljem slučaju efektni aforizam, a ne real-
na analiza situacije: Angela Merkel i njena parlamentarna većina zapravo 
zadržavaju moć odlučivanja i nema osnova za uvjerenje da je najmoćnija 
evropska država postala igračka u rukama opasnih stranaca. Ali Sloterdijk 
optužuje svoje kritičare da su površni intelektualci koji nasrću na njegove 
ideje kao na “žene u novogodišnjoj noći” — što je neukusna aluzija na napa-
de na žene u Kelnu za koje su osumnjičeni neki imigranti.

Sloterdijk nije jedini intelektualac koji preuveličava sliku Nijemaca kao 
bespomoćnih “pregaženih” žrtava kojima prijeti “istrebljenje”. Pisac Bot-
ho Strauß nedavno je objavio ogled pod naslovom “Posljednji Nijemac”, 
u kome kaže da će radije biti dio umirućeg naroda nego dio naroda koji se 
“pretežno iz ekonomsko-demografskih razloga miješa sa stranim narodima 
i na taj način podmlađuje”. On osjeća da je nacionalno naslijeđe već izgu-
bljeno, a ipak se nada da bi muslimani mogli naučiti Nijemce da poštuju 
svoju tradiciju — jer muslimani se pokoravaju svom naslijeđu. Strauß, koji 
njeguje predstavu o sebi kao povučenom usamljeniku u ruralnoj Istočnoj 
Njemačkoj, ide čak do ovakvih spekulacija: tek kada postane manjina u 
sopstvenoj zemlji, njemački narod ponovo će otkriti i potvrditi svoj iden-
titet.

Takva retorika ukazuje na potencijalno dubok zaokret u njemačkoj po-
litičkoj kulturi: sada je moguće biti nacionalista a ne biti nužno povezivan s 
nacističkom prošlošću — ili bar ne biti obavezan da se izjasni o svom stavu 
o nacizmu. Usto, moguće je tvrditi da Nemačka treba da iskusi 1968. god. 

ponovo: dok je tada velika koalicija socijalista i demokršćana značila da 
ljevica nije predstavljena u parlamentu, ili su bar tako mislili studentski 
aktivisti, sada sve više etabliranih intelektualaca tvrdi da nema alternative 
izbjegličkoj politici Angele Merkel u Bundestagu — pa zato desnica mora 
da djeluje kao “vanparlamentarna opozicija”. Jedna je stvar suprotstaviti se 
nekim posebnim politikama vlade, a druga tvrditi, kao što izričito čini AfD 
u nacrtu svoga programa, da je politička klasa koja služi samo sopstvenim 
interesima (mada je sačinjena od svih stranaka) uzurpirala demokratski si-
stem u cjelini: to je “nezakonito stanje”, kaže partija, i Volk (narod) mora da 
ga ispravi.14

Poput nekih radikala iz druge polovine šezdesetih, nova desničarska 
“avangarda” ne doživljava sadašnjost samo kao vrijeme “apokaliptičke opa-
snosti”, već i kao povod za zadovoljstvo. Naprimjer, Götz Kubitschek, iz-
davač specijalizovan za konzervativne nacionalističke pa i otvoreno reak-
cionarne autore kao što su Jean Raspail i Renaud Camus, koji neprestano 
upozoravaju na “invaziju” ili “veliku zamjenu stanovništva u Evropi” — po-
ručuje demonstrantima Pegide da je veliko zadovoljstvo (hust) biti gnjevan. 
On je poznat i po organizovanju skupova na svom imanju u pokrajini Sak-
sonija-Anhalt, između ostalog za donošenje “Patriotske platforme”. Njego-
va prijava za članstvo u AfD-u bila je odbijena u ranijoj, umjerenijoj fazi 
stranke, ali je onda ugostio Björna Höckea, šefa AfG-a u Turingiji. Höcke, 
po zanimanju srednjoškolski nastavnik, održao je prošle jeseni predavanje 
o razlikama u “reproduktivnim strategijama ekspanzivnog afričkog soja koji 
potvrđuje život” i “sjedilačkog evropskog soja”. Pozivajući se na djeliće pol-
usvarenih ekoloških teorija E. O. Wilsona, Höcke je iskoristio ove prividno 
naučne dokaze da prekori Nijemce zbog njihove “dekadencije”.

Te ideje naišle su na veliki otpor. Neki intelektualci kritikovali su Slo-
terdijka kao filozofa koji iz svoje fotelje nudi Volk-psihologiju bez mnogo 
svijesti o realnosti izbjegličkog života ili o složenim političkim imperativima 
kojima Angela Merkel pokušava da žonglira. Sloterdijk je odgovorio da je 
on na strani populizma, koji shvata kao “realpolitiku sve glasnije većine”. 
Sociolog Armin Nassehi lucidno je primijetio da prividno avangardni kon-
zervativci ne nude ništa drugo do sociološki naivno gledište da će veća 
nacionalna homogenost riješiti sve probleme15.

14	 Müller, Jan-Werner, “Nova nemačka desnica”.
15	 Müller, Jan-Werner, “Nova nemačka desnica”.

I ovaj kratki osvrt na samo jedan dio ideoloških korijena radikalne 
evropske desnice otkriva da tumačenja svijeta ali i svjetonazori ideologa 
novog populizma teško da bi se mogli okarakterisati kao kršćanski, barem 
na način kako kršćanstvo naučava zvanični Vatikan i većina različitih crkve-
nih autoriteta u tradicionalnim crkavama širom Evrope. Zato ne treba čuditi 
otpor koji stavovima evropske desnice pruža papa Benedikt.16 

Ko je protiv zapadnih vrijednosti

Osim što se nova evropska desnica lažno predstavlja kao zaštitnik “kršćan-
ske Evrope”, jer je crkvena Evropa bliža stavovima konzervativnih tuma-
ča islama nego neofašističkim militantnim ideologijama rasne dominacije, 
koja je i dalje temelj nove evropske desnice, ona se ništa manje autentično 
predstavlja kao zaštitnik “evropskih vrijednosti”. S obzirom da iz stavo-
va koje ideolozi desnice zastupaju nije jasno šta oni podrazumijevaju pod 
“evropskim” ili “zapadnim vrijednostima” kojima navodno islam prijeti, 
nije ni čudo da su njihovi stavovi puni paradoksa. 

To je izvrsno primijetio dr. Marko Attila Hoare u svojoj studiji u ko-
joj istražuje balkanske inspiracije norveškog teroriste Breivika naslovljenoj 
“Anders Behring Breivik, Balkan i nova evropska krajnja desnica”.17

Ovaj historičar i profesor na Fakultetu za umjetnost i društvene znano-
sti Kingston Univerziteta u Londonu primjećuje kako Breivikova djela jesu 
izuzetak, ali njegovi stavovi nisu.

Dr. Hoare podsjeća svoje čitaoce kako Breivik i njegovi istomišljenici 
smatraju da imigracija, a posebno muslimanska, uz multikulturalizam i po-
litičku korektnost, predstavljaju smrtnu opasnost po evropsko i zapadno 
društvo.

Oni koji imaju takva gledišta često ih opravdavaju kao “prozapadna”, 
ali tako da je “Zapad” suprotstavljen “islamu”, kao da su to dvije nespojive 
krajnosti. U stvarnosti, istina je sasvim suprotna: moderna evropska civi-
lizacija izgrađena je na temeljima koji su i islamski, koliko su i kršćanski,  

16	 Brojni su primjeri koji ukazuju na to da stavovi trenutnog pape ne samo da ne podilaze radikalnoj 
evropskoj desnici nego je on jedan od najozbiljnijih kritičara ovih ideologija pa i odnosa prema mi-
grantima i izbjeglicama.

17	 Hoare, Marko Attila, “Anders Behring Breivik, the Balkans and the new European far right”, tekst je 
objavljen na stranici The Henry Jackson Society, 29. juli 2011, dostupno na: http://www.bosnia.org.uk/
news/news_body.cfm?newsid=2813.

jevrejski, paganski i drugi. Prosvjetiteljstvo je podiglo jednu Evropu u 
kojoj su sektaški religijski animoziteti, karakteristični za predprosvjeti-
teljski period, mogli biti prevaziđeni; moderne zapadne liberalne i se-
kularne vrijednosti utemeljene su na principima religijske tolerancije. 
Daleko su oni od toga da budu “prozapadni” — nastavlja Hoare i piše: 

“Naši savremeni desničarski islamofobi, u nastojanju da ponovo ras-
pale vjerske podjele između kršćana i muslimana koje su karakterizirale 
predprosvjetiteljsku Evropu, ustvari odbacuju zapadnjačke vrijednosti u 
korist predzapadnjačkih vrijednosti.

Tokom za njih uspješnog Bečkog rata 1683—1699. protiv Osmanskog 
carstva, austrijske habsburške vojne snage poklale, opljačkale, protjerale ili 
nasilno preobratile u kršćanstvo muslimansko stanovništvo na mađarskim 
i hrvatskim teritorijama koje su osvojile i koje su nasilno deislamizirane; 
Austrijanci su spalili osmanski bosanski grad Sarajevo do temelja. Pobjeda 
koju su poslije 1737. godine izvojevali osmanski Bosanci nad habsburškim 
snagama kod Banje Luke, spasila je bosanske muslimane od uništenja koje 
bi austrijsko osvajanje Bosne donijelo.

Međutim, kada je habsburška Austrija konačno okupirala Sarajevo i Bo-
snu 1878, ona je zaštitila muslimansko stanovništvo i ispoštovala islam-
sku vjeru. Naime, Evropa je u međuvremenu doživjela prosvjetiteljstvo. U 
predprosvjetiteljsku Evropu danas s nostalgijom gledaju islamofobni desni-
čari; u nešto što simbolizira ime jednog antiislamskog bloga koji koristi go-
vor mržnje ‘Kapije Beča’, bloga nazvanog po osmanskoj opsadi Beča 1683, 
a koji Breivik citira s odobravanjem. Zato Breivikovo opsesivno demoni-
ziranje Osmanlija kao ‘drugih’ i njihove historije potječe čak iz srednjeg 
vijeka”.18

I ovo je lucidno zapažanje dr. Hoarea, možda, još jedan primjer ne samo 
paradoksalnosti nego i opasnosti forsiranja razlika umjesto traganja za onim 
što je muslimanima i Evropi zajedničko. Ali to što ih historija na svakom 
koraku demantuje nije spriječilo desničare da se najradije na nju pozivaju i 
u njoj traže dokaze za sukobe civilizacija.

18	 Hoare, “Anders Behring Breivik, the Balkans and the new European far right”.

Poigravanje historijom

“Kurz program predstavio na brdu gdje su razbijeni Turci” — naslov je u 
jednim regionalnim novinama.19 U tekstu o formiranju nove austrijske vla-
de koju su dogovorili tamošnji desničari autor, kao i velik broj ne samo 
desnici sklonih listova u Evropi, primjećuje simboliku odabira mjesta na 
kojem su čelnik Austrijske narodne stranke (ÖVP) Sebastian Kurz i prvi čo-
vjek Slobodarske stranke (FPÖ) Heinz-Christian Strache potpisali ugovor o 
saradnji. Ugovor je potpisan na brdu Kahlenberg iznad Beča, istom mjestu 
na kojem su 1683. godine vojske Habsburške monarhije potpomognute 
poljsko-litavskim snagama na čelu s poljskim kraljem Janom III Sobjeskim, 
kako naglašavaju autori, “razbile otomansku opsadu Beča”.

I dok autori u ovome vide jasnu poruku populističkih stranaka o tome 
u kojem pravcu, posebno kada je riječ o pitanju prisustva muslimana u 
evropskim društvima i pitanju obaveza evropskih država prema izbjegli-
cama, planiraju oblikovati svoje politike, ostalo je neprimijećeno i neana-
lizirano manipulisanje historijom u ideološke i populističke svrhe, koje je 
očito u ovom gestu.

Naime, evropska radikalna desnica strah od islama ne samo da obila-
to koristi kako bi se domogla vlasti nego mitove o “islamskoj opasnosti” i 
narative o “islamu kao stranom elementu u Evropi” sistematski konstruiše 
i promoviše i, kao što smo vidjeli, na njemu gradi ideologiju koja svojim 
korijenima i ciljevima daleko nadilazi pitanje odnosa islama i Evrope. 

Jasno je svima koji žele vidjeti da islam i muslimanske izbjeglice kse-
nofobni desničari koriste samo kako bi došli na vlast. Najbolji i najsvježiji 
primjer jeste Poljska, koja skoro da nema muslimana, ali itekako ima isla-
mofobiju.20, Dok podgrijavaju antimuslimanski sentiment u društvu i blago-
naklono gledaju na javno propagiranje fašizma na svojim ulicama, tamošnje 
vlasti ustvari jurišaju na ustavni sud i pravosuđe. U diplomatskim kuloarima 
Brisela često se može čuti kako su populisti dok su narod strašili musliman-
skom opasnošću uspjeli neprimjetno promijeniti ključne zakone i skoro u 
potpunosti ovladati pravosuđem i sebe dovesti u poziciju da u slučaju iz-
bornih mahinacija neće biti osporeni, te su time sebi osigurali ostanak na 

19	 Capar, Luka, “Kurz program predstavio na brdu gdje su razbijeni Turci”, Večernji list, 19. decembar 
2017.

20	 Bobako, Monika. “Semi-peripheral Islamophobias: the political diversity of anti-Muslim discourses in 
Poland.” Patterns of Prejudice, 52.5 (2018), str, 448—460.

vlasti. Zbog toga su se ovih dana našli na granici da im se zbog ozbiljnog 
urušavanja demokratskih institucija uskrati pravo glasa u Evropskoj uniji.

Ali u strahu ljudi ne razmišljaju racionalno. Zato se potencijal koji u 
dijelu evropskog kolektivnog sjećanja ima strah od “Turaka pod zidinama 
Beča” danas tako vješto koristi kako bi se manipulisalo strahom zarad po-
litičkih ciljeva.

I danas se opsada Beča eksploatiše u književnosti i medijima, ali i po-
pulističkoj politici kao paradigma historijskog sukoba islama i kršćanstva. 
Anders Breivik, norveški terorist koji je počinio masovno ubistvo na skupu 
mladih Stranke rada u julu 2011. u svome manifestu naslovljenom “2083: 
Evropska deklaracija nezavisnosti” piše o “historijskom značaju bitke pod 
Bečom”. Naslov ovog opskurnog štiva, tačnije godina na koju se referira 
povezana je upravo s ovim događajem s čijom simbolikom se poigrava i au-
strijska vlada u kojoj je mjesto našla politička desnica. Tako Brejvik smatra 
kako je Evropa 1683. zaustavila islam i kako se “na četiristotu godišnjicu 
treba pripremiti da istjera sve muslimane sa svog kontinenta”.

Ideolozi sukoba civilizacija ne žele vidjeti da je njihova slika povijesti 
odveć pojednostavljena i ogoljena. Ta crno-bijela slika evropske historije i 
jeste sistematski projicirana da bi se njome moglo manipulisati i da bi se na 
njoj mogle mobilizirati neuke mase.

Namjerno se prešućuje činjenica da je bitka pod Bečom bila samo još 
jedna bitka velikih svjetskih imperija, a nikakav sukob islama i kršćan-
stva niti civilizacija. Tačno je, kako piše Cemil Aydin u svojoj knjizi Ideja o 
muslimanskom svijetu — globalna intelektualna historija,21 da je muslimanstvo 
bilo značajan aspekt identiteta osmanske dinastije, kao što je i katolicizam 
isto tako bio bitan za samopercepciju i internu legitimaciju Habsburgovaca. 
Tekstovi i govori koji svjedoče o osmansko-habsburškom rivalitetu često se 
referiraju na “sveti rat” i obje strane rado koriste religijski govor o drugome 
kao nevjerniku. Vjera je itekako instrumentalizirana zarad političkih ciljeva 
velikih carstava, ali njih nije pokretala vjerska gorljivost, nego imperijalni 
ciljevi. Zato oni koji danas manipulišu ovim historijskim događajem, ali i 
čitavom historijom muslimanskog prisustva u Evropi, i to, uslovno reče-
no, s obiju strana prešućuju brojne neugodne činjenice koje se vežu za taj 
period. Nigdje oni ne spominju da su Osmanlije vodile ovu bitku između  

21	 Aydin, Cemil, The Idea of the Muslim World, Harvard University Press, Cambridge, 2017.

ostalog kako bi podržale svoje saveznike među mađarskim protestantima. 
Oni ne znaju ili neće da znaju da su značajan dio osmanske vojske koja je 
opsjedala Beč činili njihovi kršćanski podanici i kršćanski saveznici. Kada 
se osmanska vojska 3. maja 1683. okupila u Beogradu kako bi krenula na 
Beč, nju su, kako navodi historičar Barker, činile brojne legije. U njiho-
vim su redovima pored muslimana Turaka, Arapa i Kurda bili brojni kr-
šćani Grci, Jermeni, Srbi, Bugari, Rumuni, Mađari, Szkleri i brojne skupine 
odmetnika sa Zapada. Historičari pišu kako je teško odrediti tačan broj 
osmanske vojske ali procjene govore o brojci od 100 do 120 hiljada, među 
kojima je bilo i kako se procjenjuje 12.000 Moldavaca ili Vlaha kršćana, 
koji su bili ispomoć vojsci, nešto poput današnje logistike.

U osmanskom pohodu na Beč učestvovao je i Emericq Thököly, posljed-
nji potomak grofovskog ogranka mađarske plemićke porodice Thököly, sa 
svojom vojskom. On je, kako se o njemu može naći u svakom udžbeniku 
historije i na internetu, nakon što je ugušena zrinsko-frankopanska urota 
1671, postao vođa ugarskih emigranata u Sedmogradskoj (Transilvaniji, 
Erdelju). Povezao se s Francuzima i Osmanlijama protiv Habsburgovaca. 
Godine 1678. podigao je ustanak protiv Habsburga. Osmanlije su ga posta-
vile za kneza Gornje Ugarske (tur. Muin-i Ali Osman’a itaat üzereyim emre, 
Kral-ı Orta Macar’ım ki namım Tökeli İmre), uz uvjet da im plaća godišnji 
danak od 40 hiljada talira. Izvori kažu da je tokom iste godine osvajao tvr-
đavu za tvrđavom i proširio svoju državu do rijeke Váha. Na kraju, nakon 
poraza Osmanlija pod Bečom, on je i umro u Turskoj zajedno sa svojom 
suprugom, a danas njegov kip ponosno stoji na Trgu heroja u Budimpešti. 
U svom pohodu Osmanlijama njihov vazal Thököly pridobio je još brojne 
kršćanske plemiće da mu se pridruže. Čak je 1683., prije pohoda i opsade 
Beča, pozvao i Hrvatski sabor i hrvatskog bana Nikolu III Erdödyja da se 
pridruže njemu i velikom veziru Kara Mustafa-paši u pohodu na Beč. Hr-
vatski sabor i Erdödy nakon razmatranja prijedloga odbili su poziv.22

Ako sve saberemo i oduzmemo, kako zaključuje i Ian Almond u knjizi 
Predstavljanje islama u zapadnoj misli,23 polovinu osmanske vojske koja je 
marširala na Beč i koja ga je opsjedala činili su kršćani.

22	 Radauš, Tatjana, “Nikola III. Erdódy, Hrvatski biografski leksikon”, Leksikografski zavod Miroslav Krle-
ža., prema Wikipedia: dostupno na: https://hr.wikipedia.org/wiki/Opsada_Be%C4%8Da_1683.#cite_
note-1.

23	 Almond, Ian, “Representations of Islam in Western Thought” (Predstavljanje islama u zapadnoj mi-
sli), Centar za napredne studije, Sarajevo, 2010, str. 107.

Kada su Osmanlije izgubile bitku, muslimanske elite nisu se svetile svo-
jim kršćanskim podanicima. Zanimljiv je detalj kako je i nacrt teksta Kar-
lovačkog mira, kojim je 1699. okončana ova faza osmansko-habsburškog 
sukoba sačinio kršćanin grčkog porijekla Aleksandar Mavrocordatos, biro-
krata na osmanskom dvoru.

Tokom više stoljeća sukoba Osmanskog carstva s katoličkom Habsbur-
škom monarhijom Osmanlije su često za saveznike uzimale kršćane, kao 
npr. Francuze. U osamnaestom vijeku Osmanlije su vodile rat protiv Rusije 
i Habsburške monarhije s ciljem očuvanja jedinstva i suvereniteta kršćan-
ske Poljske. Činili su to iz strateških imperijalnih interesa, a ne iz želje da se 
pomognu muslimanska braća.

Bezbroj je primjera ovih “historijskih anomalija”, koje se ne uklapaju u 
ideologiziranu sliku evropske historije kakva se ovih dana pokušava nasilu 
kreirati. I upravo potpuna slika historije otkriva sve ono loše, ali i dobro što 
je iza nas. I historija bi trebalo da bude samo historija, iz koje učimo greške 
kako ih ne bismo ponavljali, ali kada se s njom počne manipulisati, kao 
što se to danas čini širom Evrope, od brda Kahlenberg do ulica Warshave, 
onda se ona pretvara u gorivo za neke nove sukobe, u kojima će ponovo 
profitirati ako ne imperijalne, a ono sigurno lokalne elite ili barem politički 
oportunizam na kojem jaše radikalna evropska desnica. Ovakvih primjera 
dekonstrukcije ideologije radikalne evropske desnice i njenih populista ne 
nedostaje.

Orban na času historije: “Sjedi, jedan!”

Zbjegovi izbjeglica koji od rata i siromaštva bježe u Evropu pokazali su svu 
krhkost građevine koja se naziva Ujedinjena Evropa. Ali osim što je ova hu-
manitarna katastrofa pokazala brojne političke i svake druge slabosti Evrope, 
ona je ponovo probudila neke zle duhove iz prošlosti. I kao što svaka kriza 
čini, i ova je pokazala pravo lice mnogih. Tako je i Evropa u nekoliko mjeseci 
pokazala svoja najmanje dva lica, za koja smo i bez ovoga znali da postoje; 
ono otvoreno i tolerantno spremno na solidarnost, ali i ono ksenofobično 
i sebično, koje bi da podiže neke nove zidove. Apsurdno je da bi zidove 
podizali oni koji su do jučer bili s druge strane njih i činili sve da ih sruše 
i pridruže se “slobodnoj Evropi”. Ali najmanji je to apsurd u moru mnogih 
koje smo čuli kako su brojni politikanti počeli kupiti sitne političke poene 
na patnji napaćenih izbjeglica i činjenici da su mnogi od njih muslimani.

Svima je jasno da stavovi prema izbjeglicama ili i imigrantima imaju više 
veze s time kako će se odluke donositi u Evropi i s tihim sukobom nekih 
članica Unije (npr. Višegradske grupe) i Njemačke, odnosno njihovim ne-
slaganjem s politikom i vizijom Evropske unije koju promoviše kancelarka 
Angela Merkel, nego s vjerskim identitetom izbjeglica. Ipak, u javnosti se 
nastavlja širiti islamofobija i krivotvoriti historija kako bi se pažnja skrenula 
s pravih razloga.

Mržnja i strah zasljepljuju čovjeka i možda je zato probuđeni duh isla-
mofobije, koji se oslobodio u javni prostor zbog činjenice da veliki broj 
izbjeglica čine kulturološki muslimani (iako u zbjegovima ima i kršćana, 
hinduista, jezida i pripadnika brojnih drugih vjera i kultura), ukazao na 
brojne predrasude, ali i neistine i mitomanske konstrukte, koje ekstremno 
desničarski politički, vjerski i naučni krugovi Evrope i danas baštine. Naj-
glasniji zagovornik takvih stavova, ili barem onaj koji “govori ono što mno-
gi u Evropi misle”, jeste desničarski premijer Mađarske Viktor Orban.

Njegova zaslijepljenost zbog ideologije kojoj pripada i zbog koje je izja-
vio kako “islam nikada nije pripadao Evropi” odvela ga je u ideološke kon-
strukte koji su neodrživi i koje su mnogi već dekonstruisali.

Arapi u Evropi

Tako je hrvatski novinar Jutarnjeg lista Inoslav Bešker morao premijera Or-
bana podsjetiti da su Arapi u Evropu došli prije Mađara. Gospodin Bešker 
napisao je: 

“Da je Orbán Viktor učio historiju, možda bi mu neko rekao da su Arapi 
stigli u Evropu ipak prije Mađara, da je ‘Abdul Rahman al Ghafiqi dobio ba-
tine od Karla Martela negdje između Toursa i Poitiersa stotinjak godina prije 
nego je uopće rođen Árpád, koji je njih poveo amo i koga je učeni Konstan-
tin Porfirogenit zvao ‘velikim turskim knezom’. Zna li da su Arapi u jugoza-
padnoj Evropi opstali do 1492, ostavivši nam npr. i admirale i algebru? Zna 
li da su 130 godina prije ‘čišćenja’ Granade muslimani već dobrano zagazili 
u jugoistočnu Evropu? Ako je islam u Evropi kontinuirano otkako su prije 
14 stoljeća prispjeli Arapi, s kojim ih obrazom neko smije zvati strancima i 
došljacima, taman i da je prispio prije njih? Jer i ti raniji — Italci, Baski, Kelti, 
Germani, Balti, Slaveni — svi su također nekadašnji imigranti. A da je Orbán 
Viktor učio rimsku historiju, možda bi pamtio da je od 244. do 249. rimski 

car bio Filip Arapin, rođen u Siriji od sirijskog oca, da je, dakle, jedan Arap, 
uz to sklon kršćanstvu, vladao golemim carstvom koje je obuhvaćalo svu 
tada civiliziranu Evropu, u doba kada u njoj niko za Mađare nije ni čuo ni 
znao, pa je Arapin vladao i Panonijom u koju će Mađari doći tek stoljećima 
kasnije, iz stepa gdje nisu vidjeli ni ulica ni trgova, pa su imenice kojima 
ih poimaju, ‘utca’ i ‘ter’, preuzeli od panonskih Slavena, u čiju su se kuću 
uselili kao imigranti i tu ostali do danas”.24

I ne samo to nego, kako piše Juan Cole, profesor historije s Univerzite-
ta Michigen,25 Osmanlije koje su Mađarskom vladale 150 godina dale su 
utočište Orbanovim precima. Što će reći da njega danas ne bi bilo među 
Mađarima da nije bilo tadašnje tolerancije Osmanskog carstva. Naime, po-
znata je historijska činjenica da su Osmanlije favorizovale protestante, a 
naročito kalviniste, i da su odigrale ključnu ulogu u njihovom opstanku u 
Mađarskoj i Transilvaniji. Na tim prostorima opstalo je 11.6% Mađara koji 
se danas izjašnjavaju kao kalvinisti, a među kojima je i sam Orban, velikim 
dijelom zbog činjenice da su im osmanski sultani poput Sulejmana Veli-
čanstvenog i Selima Drugog dali utočište u svojim provincijama. Da su Ma-
đarskom vladali katolici, piše profesor Cole, protestanti bi vjerovatno bili 
istrijebljeni, kao što je to bio slučaj s katoličkom Španijom, ili čak u uskom 
dijelu zapadne Mađarske kojom je vladala katolička Austrija.

Znači, Orbanovi vjerski korijeni oblikovani su i opstali zahvaljujući 
islamskom konceptu vjerske tolerancije koji su na ove prostore donijele 
Osmanlije. Ali to je samo mali dio onoga što su muslimani, bili oni Arapi, 
Osmanlije ili brojni drugi narodi, ali i pripadnici drugih konfesija koji su 
bili dio jedne velike civilizacije donijeli u Evropu i ugradili u evropske vri-
jednosti. Ali to je čitava tema za sebe kao što je i posebna tema šta je od 150 
godina muslimanskog prisustva ostalo u Mađarskoj što bi moglo posvjedo-
čiti današnjim generacijama da je islam ipak bio dio historije Evrope. Zato 
bi bilo korisno pročitati rad profesora Gabora Agostona o muslimanskim 
kulturnim enklavama u Mađarskoj pod osmanskom upravom.26 Ali samo 
radi ilustracije, prema jednoj vakufnami Sokollu Mustafa-paše njegov vakuf 

24	 Bešker, Inoslav, “Da je Orbán Viktor učio povijest, možda bi mu tko rekao da su Arapi stigli u Europu 
ipak prije Mađara”, Jutarnji list, 10. 9. 2015.

25	 Cole, Juan, “Ottomans saved Hungarian PM Orban’s Ancestors; now he says Islam never part of 
Europe”, Informed Comment, 17. 10. 2015, dostupno na: https://www.juancole.com/2015/10/hunga-
rian-ancestors-protected.html, pristupljeno 20. 9. 2019.

26	 Acta Orientalia Academiae Scientiarum Hungaricae, T. 45, Fasc. 2/3 (1991), str. 181—204.

u Budimu imao je četiri džamije, šest mesdžida, dvije medrese, 12 hanova 
i 16 hamama. Evlija Čelebija je u Mađarskoj zatekao 165 mekteba, koji su 
tada bili u rangu drugih osnovnih škola, a lista uništenih dokaza o musli-
manskom prisustvu u Mađarskoj odužila bi se, a da ne govorimo o nauč-
nom, kulturnom i svakom drugom doprinosu u idejama evropskoj misli.

Imaju li muslimani pravo biti samo ljudi?

Vidjeli smo kako se nedavna kriza s izbjeglicama na evropskim granicama 
ispolitizirala i ideologizirala. Kako su izbjeglice prelazile u koju od evrop-
skih zemalja tako se njihovo prisustvo kontekstualiziralo ne samo u posto-
jeće ideološke i političke sukobe svake od država koja se našla na njihovoj 
ruti nego i u zaleđene konflikte među državama koje su do jučer bile ulju-
ljane u, ispostavit će se ovih dana, krhkom snu panevropskog jedinstva i 
saradnje.

Ipak sve više ozbiljnih institucija i relevantnih pojedinaca u Evropi i 
svijetu shvata da mržnja i netolerancija prema muslimanima ili ono što se 
naziva islamofobijom postaje ozbiljan problem.

Ovo je bitna promjena s obzirom na to da se doskora islamofobija i an-
timuslimanska mržnja nisu dovodile u istu ravan kao recimo antisemitizam 
ili rasizam jer su kritičari tvrdili da se radi o nedokazanoj pojavi i pokušaju 
muslimana da ušutkaju bilo kakvu kritiku islama i muslimanskog razumi-
jevanja njegovih postulata. Čini se da se, iako uz jako puno otpora, stavovi 
na ovom planu, ako ne zbog muslimana, ono zbog straha Evrope za svoju 
budućnost, počinju mijenjati. Prvi put se može čuti kako islamofobija nije 
problem kojim bi samo muslimani trebalo da se bave, nego da je to izazov 
za čitavo društvo.

Ali pitanje je kako zaustaviti islamofobiju, ili kako god se ta diskrimi-
nirajuća i isključujuća praksa prema muslimanima i sijanje iracionalnog 
straha od pripadnika jedne svjetske religije i civilizacije mogla nazvati, kao 
i sve češće napade iz mržnje prema muslimanima. Tu nema brzih i jedno-
stavnih rješenja. Vidi se to i na primjerima borbe protiv drugih oblika ne-
tolerancije kakvi su antisemitizam ili rasizam. Ali je bitno prije svega da se 
stvori politička volja i da se podigne svijest u javnosti, prije svega medijima, 
obrazovnim i vjerskim institucijama da problem postoji. Problem koji se 
“gura pod tepih”, negira i minimalizira nikada neće biti ako ne riješen ono 
makar umanjen.

Monolitne zajednice

Zato je važno da se onoga momenta kada se krene sa suprotstavljanjem 
islamofobiji ne prave pogrešni potezi. A najčešća greška i onih koji šire ira-
cionalni strah od muslimana kao neke monolitne zajednice kao i onih koji 
misle da se protiv islamofobije bore jeste generalizacija. Generalizacija pro-
dubljuje stereotipe i namjerno prenaglašava jedan dio identiteta pojedinca 
kao ključni i jedini određujući.

Prema takvom pogledu na ljude i svijet svi muslimani su isti i dio su 
jedne velike monolitne cjeline u kojoj svi imaju iste stavove, iste poglede 
i iste ciljeve. Oni koji šire islamofobiju onda tvrde da svi muslimani imaju 
isti cilj, a to je da pokore i islamiziraju Evropu jer su svi oni dio jedne velike 
zavjere u kojoj je svaki musliman “izaslanik neke velike imperije zla koja 
prijeti našem načinu života”. Istovremeno ćemo nerijetko kod onih koji se 
bore protiv negativne generalizacije muslimana i islamofobije naići na sta-
vove o tome kako su muslimani miroljubivi i dobri.

Muslimani nisu dobri i miroljubivi. Oni su kao i sve druge vjerske, et-
ničke, rasne ili kako ih sve oni koji ljude vole tjerati u torove razvrstavaju, 
heterogena, pluralna, pa i sukobljena skupina. Među njima ima dobrih i 
zlih, radikalnih, umjerenih, ljevičara, desničara, tradicionalista, modernista 
i kakvih sve ne. Ima među onima koji su kulturološki muslimani i ateista 
i antiteista. Zato je svaki oblik generalizacije zamka i upravo se zbog nje 
očekuje da se svi muslimani stalno i iznova pravdaju za stavove bilo kojeg 
muslimana.

Ako se uistinu želimo suprotstaviti nadolazećem valu islamofobije i po-
pulizma koji politizira prisustvo islama u Evropi, onda sve muslimane pa 
i izbjeglice među kojima je značajan broj muslimana treba da počnemo 
posmatrati kao pojedince, kao ljude sa svim njihovim razlikama i komplek-
snim identitetima, jer upravo insistiranje na generalizaciji služi njihovoj 
dodatnoj dehumanizaciji. Među tim ljudima ima toliko različitih karaktera 
kao i među svim drugim ljudskim zajednicama svijeta.

Islam je samo jedan dio identiteta nekih od njih. Oni koji s ponosom 
ističu da su sljedbenici posljednje Božije objave također su vrlo različiti. 
Kulturološki gledano, razlike između sirijskih muslimana i muslimana iz 
Afganistana ili neke centralne afričke republike nisu ništa manje nego izme-
đu nekih od njih i određenih evropskih kulturnih obrazaca življenja. 

Ni Evropa u koju oni dolaze, jasno je to valjda ovih dana više neko ikada 
prije u posljednjih nekoliko godina, nije monolitna. Nisu ni svi evropski 
kršćani isti. Neki od njih su u svojoj vjeri našli motivaciju da budu prvi koji 
su iskazali dobrodošlicu izbjeglicama, da s muslimanima stupe u iskren 
međureligijski dijalog, dok su drugi u istoj toj vjeri vidjeli motiv da stanu 
na “branik kršćanske Evrope”. Zašto muslimani, pa makar bili i izbjeglice, 
ne bi imali pravo na takve razlike i da ih jednom počnu posmatrati prije 
svega kao ljude?

To nas dovodi do davno primijećene spoznaje prema kojoj se jedan ek-
stremizam, militantizam i radikalizam hrani drugim. I to se upravo dešava 
danas. Osim toga, oni koji su učinili sve da stvore sukob između muslimana 
i svih drugih optuživanje svih muslimana za ono što su oni sami uradili 
koriste da dokažu svoje teze o zavjeri protiv muslimana i da opravdaju 
korištenje nasilja kako bi se nametnuli za jedine zaštitnike muslimana. Oni 
koji su svojom netolerantnošću doprinijeli da se muslimani nikada ne inte-
grišu u Njemačkoj u onima koji su otišli da se bore za fantomsku ISIL-ovu 
državu, u kojoj će oni majorizirati druge i više se nikada neće osjećati manje 
vrijednim, sada svoju netoleranciju pravdaju njihovom netolerancijom. I 
tako u krug.

Ne treba u svemu ovome zanemariti činjenicu da među muslimanima 
na Zapadu, naročito onim mladima, postoje manje skupine militantnih i 
nasilnih ekstremista, ali je teško povjerovati da se može omasoviti pokret 
koji zagovara neke nove vjerske, etničke ili rasne progone po uzoru na one 
fašističke kao način rješavanja problema neuspješne integracije. Rasprava 
o krizi multikulturalnosti i modelima integracije legitimna je ali ona ne 
može biti opravdanje da se poziva na progone i otvorenu diskriminaciju 
bilo koga, pa ni muslimana.

Ojača li ova ideologija, ona neće biti prijetnja samo muslimanima u 
Evropi, nego evropskim društvima i državama, za koje smo govorili da po-
čivaju na “evropskim vrijednostima” prosvjetiteljstva, tolerancije i otvore-
nih društava i građanskih država koje poštuju ljudska i građanska prava 
svih svojih građana.

Jer teško je nakon analize ideoloških korijena novih populista povjero-
vati da će se ultradesnica, ukoliko se omasovi i dođe u poziciju moći, zado-
voljiti progonom samo muslimana i islama. Ojača li ova ideologija u Evropi, 
ona će sigurno svoje isključive i nasilne stavove i desničarsku ideologiju 

pokušati nametnuti u svim sferama evropskih društava, iako se danas trude 
da poruče kako su u sukobu samo s islamom. Pitanje je samo ko je sljedeći, 
Romi, “poljski vodoinstalateri” ili bilo ko drugi za koje oni koji nastupaju u 
“ime naroda” odluče da se ne uklapaju u većinu ili da odudaraju od prosje-
ka i ustaljenih kulturoloških normi koje tvore nikada definisani “evropski 
identitet”, “zapadne vrijednosti” i interesi naroda.

I kako se radikali na jednoj i drugoj strani hrane radikalizmom i mr-
žnjom onih drugih, tako bi razumni ljudi na svim, uslovno rečeno, strana-
ma trebalo da dignu svoj glas i prije svega pozabave se radikalima u vlasti-
tim redovima. 

Davno je rečeno da je za trijumf zla dovoljno da dobri ne urade ništa i 
sve dok ne šutimo vjerujući da točak historije može ići samo naprijed, bit 
će dobro.

POSLJEDICE PORASTA KRAJNJEG DESNOG POPULIZMA 
NA POLITIKU PREMA ISLAMU U AUSTRIJI I FRANCUSKOJ

Mr. Amer Čekić

Usljed mnogobrojnih kriza koje su potresale Evropsku uniju u posljednjoj 
deceniji, od monetarne krize, imigracione, pa do Brexita, uspon desničar-
skih populističkih stranaka najbolje odslikavaju demokratsku dekadenciju 
unutar Evropske unije. Riječ je o nagloj promjeni politike prema islamu 
unutar evropskog društva, koja je poprimila elemente etničke, nacionalne 
i vjerske mržnje, šovinizma, ksenofobije i rasizma. Ta promjena potekla je 
od strane populističkih lidera koji su izvršili ideologizaciju, politizaciju i se-
kuritizaciju islama i muslimana, uspjevši da izvrše simbiozu između imigra-
nata, terorizma i islama, iako je organska veza između navedenih pojmova 
nepostojeća. U svojoj evoluciji, moderni populizam postao je mnogo više 
od antielitističkog pokreta, s obzirom na to da su svoja politička djelovanja 
utemeljili na islamofobnom diskursu, koji se pokazao kao uspješan recept 
za izborne pobjede mnogih partija unutar država članica Evropske unije, 
čak i u onim društvima koja su kroz čitavo svoje postojanje važile za anti-
diskriminatorna, demokratska, kao što je to, primjera radi slučaj u Austriji 
i Francuskoj, narušivši višestogodišnje prakse inkluziviteta.

Nakon institucionalizacije islama u Austriji (Austro-Ugarskoj monarhi-
ji), što je direktna posljedice aneksije Bosne i Hercegovine iz 1908. godine, 
Islamski akt stupio je na snagu 1912. godine. Ovim aktom, islam, musli-
mani i kasnije Islamska religijska zajednica tretirani su kao ostale religijske 
denominacije i ograničavan je bilo kakav oblik diskriminacije. Takav milje 
ostao je netaknut sve do januara 2012, kada je Sebastian Kurz, sekretar 
Ministarstva unutarnjih poslova Austrije, zajedno s populističkom koalici-
jom deklarisao izmjene ovog stogodišnjeg zakona. Diskurs na kojem počiva 
novi zakon jeste islamofobni stereotip “neposlušnog” muslimana, koji mora 
da se resocijalizira da bi mogao da se asimilira u modernom društvu (Hafez, 

2016). Tretiranje islama drugačije od ostalih religija nedvosmisleno emitira 
poruku da islam i muslimani ne pripadaju austrijskom društvu i da bi even-
tualno postali kompatibilni, moraju da se dogode drastične razlike. Revi-
dirani Islamski akt koji je usvojen 2015. godine podrazumijevao je prevod 
Kur’ana s arapskog na njemački jezik, sva literatura unutar muslimanskih 
religijskih škola je, također, morala biti prevedena na njemački jezik, jer 
prema populistima, postoji velika šansa da u tim udžbenicima postoji nešto 
radikalno i antiaustrijsko. Također, imamima je naređeno da govore isklju-
čivo na njemačkom jeziku, zabranjeno je nošenje marama djevojčicama u 
osnovnim i srednjim školama, da bi zatim i zabrana nošenja burke stupila 
na snagu 2017. godine.

Ne samo da je ovaj zakon diskriminatoran po svojoj prirodi, već je ta-
kođer i legalno neprihvatljiv, jer austrijski Ustav nalaže da se sve religije 
tretiraju na identičan način. Ova legislativna iznimka i konstitutivno ne-
giranje ne samo da je očigledno diskriminatorno i ilegalno već služi i za 
predstavljanje muslimana kao građana drugog reda, koji nisu dobrodošli 
unutar austrijskog društva (Hafez i Heinisch, 2018). Za austrijske populi-
ste, njemački jezik je od posebnog značaja, jer je Sebastian Kurz višestruko 
naglašavao važnost prevoda Kur’ana na njemački jezik, kao i govore ima-
ma na njemačkom jeziku. Ta opsesija njemačkim jezikom naglašava dvije 
stvari: u jednu ruku, da se napravi linija razdvajanja između muslimana i 
ostatka društva, dok potencijalna inkluzija postaje moguća samo ukoliko 
se u potpunosti prihvati nametanje prevoda na njemački jezik. U drugu 
ruku, s namjerama germanizacije, muslimani su predmet transparentnosti, 
što nije slučaj s drugim crkvama i religijskim društvima kao što su Grčka 
ili Bugarska pravoslavna crkva, ili Koptska crkva (Bayrakli, Hafez i Faytre, 
2018). Najdiskutabilniji član Islamskog akta koji pokazuje navedene kon-
statacije jeste član 2.2, koji ističe: “Islamske religijske zajednice uživaju le-
galnu zaštitu kao i sve ostale legalno priznate religijske zajednice, sve dok se 
Islamske religijske zajednice ne budu kosile sa zakonskim odredbama.” Ne 
samo da ovakve odredbe nisu prisutne u odnosu prema bilo kojoj drugoj 
religiji u Austriji, već impliciraju da islam kao religija predstavlja nešto što 
je u svojoj osnovi kontrastno i u kontradikciji s austrijskim zakonom.

Ukoliko pitate Sebastiana Kurza, Islamski akt je “prilika za islam da se 
razvije u Austriji na svoju ruku, bez ikakvih navođenja i pritisaka od strane 
stranih država” (NR 162). Također, ovaj novi zakon populisti predstavljaju 

kao nešto pozitivno i kao pružanje doma islamu u Austriji. Ironično, s ob-
zirom na višestogodišnju tradiciju nesmetanog postojanja i praktikovanja 
islama u Austriji. Sebastian Kurz uspio je u svojim nastojanjima da predsta-
vi strano finansiranje religijskih zajednica kao potencijalnu opasnost i uticaj 
na socijalni i politički život u Austriji, i kao otvorenu prijetnju za austrijske 
institucije i javnu sferu. Međutim, percepcija stranog finansiranja religijskih 
zajednica kao potencijalnog problema u Austriji opet je iznimka samo uko-
liko se tiče Islamske religijske zajednice, s obzirom da su recimo programi 
i djelovanja Grčke pravoslavne crkve ili Mormonske religijske zajednice 
nezamisliva bez stranih finansiranja.

Kreiranje većeg problema od religije same, sa sekuritizacijom islama, 
potpomognutom terorističkim prijetnjama i negativnim osjećanjima koji 
su povezali imigracije, terorizam i etiketirali islam kao njihovu religiju u 
čitavoj Evropskoj uniji, vjerovatno je krucijalni razlog zašto je ovakav jedan 
diskriminatorni zakon prihvaćen (Hafez i Heinisch, 2018).

Jedan od krucijalnih aspekata populističke retorike jeste kontekstualiza-
cija islama i islamizma, s ciljem da se jedna religija poistovjeti s političkom 
ideologijom i praksom. Gotovo u svim svojim javnim nastupima, austrijski 
populisti su obrazlažući novi zakon objašnjavali da se “islamizmu moralo 
stati u kraj”, kao što je to uradio Heinz-Christian Strache, ili kao što je 
izjavio jedan od članova austrijskog parlamenta da “u Austriji živi preko 
500.000 islamista”, aludirajući na generalnu brojku muslimana koji žive 
u Austriji (NR 170). Ovakva kontekstualizacija pojmova dovodi javnost 
u stanje gdje islam kao religija ne može da se shvati odvojeno od politič-
ke i radikalne interpretacije, što su populisti tendenciozno izvršili. Za svoj 
islamofobni diskurs, populistička koalicija je “nagrađena” pobjedom na iz-
borima, a Austrijska stranka za slobodu, koja je utemeljena na nacističkoj 
ostavštini, osvojila je 26 posto glasova na izborima 2017. godine.

U Francuskoj, zahvaljujući principu sekularizma iz 1905. godine, za-
branjen je bilo kakav prefiks vjerskog u državnoj sferi, i ne deklariše Fran-
cusku zemljom određene vjere. To, međutim, nije važilo za populiste ali i 
za centralno orijentisane političke aktere u njihovim nastojanjima da Fran-
cusku deklarišu kao isključivo katoličku, iako je, još jednom ironično, ovaj 
zakon iz 1905. godine donesen u svrhu slabljenja katoličkog uticaja (Ce-
sari, 2002). Njihov narativ baziran je na tome da su katolici jedini “pravi” 
narod i da muslimani ne pripadaju modernom francuskom društvu. Baš 

kao i u austrijskom slučaju, nezavisno od političkog spektra, ali i dalje pod 
žestokim desničarskim uticajem, različite francuske vlade kroz historiju 
pokušale kreirati “dobrog i poslušnog francuskog muslimana”. Samo kao 
takvima, muslimanima je moguća asimilacija, a to uključuje sve one mjere 
koje su sprovedene u Austriji: Francuska je prva država članica Evropske 
unije u kojoj je stupila na snagu zabrana nošenja burke, zajedno s rigoro-
znim kaznama ukoliko se taj zakon ne bude poštovao, prevod svih udžbe-
nika i literature unutar muslimanskih religijskih škola na francuski jezik 
postavljen je kao ultimatum, kao i govor imama na francuskom jeziku, uz 
žestoki nadzorni sistem od strane vlasti.

Tako je Marine Le Pen, populistička liderkinja sa svojom partijom Nacio-
nalni front bazirala svoju kampanju na islamofobnom narativu, usporedivši 
praktikovanje muslimanskih vjerskih obreda s “nacističkom okupacijom”, 
ističući da minareti kvare pejzaž francuskog društva i da muslimani nikada 
neće pripadati “pravome” francuskom narodu (Eltchaninoff, 2018). Takav 
narativ donio joj je 33,9 posto glasova na predsjedničkim izborima u Fran-
cuskoj 2017. godine. Iako nije postala predsjednica, uz ove postotke i uz 
13,2 posto glasova za Nacionalni front, možemo sa sigurnošću utvrditi da je 
ovo bila ogromna pobjeda ne samo za njih, kao domaće populiste, već i za 
sve ostale populiste unutar Evropske unije koji se međusobno podržavaju. 
Ta pobjeda očituje se kroz uticaj na ostale političke aktere, koji, iako su 
prije izbora i tokom izborne kampanje bili žestoki oponenti, nakon izbora 
počeli su da prihvataju desničarsku populističku retoriku i da usmjeravaju 
svoje aktivnosti na one teme koje su pokrivali desničari. 

Tako je Emmanuel Macron, samo mjesec dana nakon što je postao pred-
sjednik, definisao poziciju države prema islamu — što nije učinjeno ni pre-
ma jednoj drugoj religiji. Naglasio je “3 velike borbe” koje se odnose na 
muslimane u Francuskoj. Prva borba je “borba misli i vjere, posebno usmje-
rena prema mlađim generacijama”. Druga borba je “borba protiv određenih 
praksi islama koje organizuju segragaciju unutar Republike”. I posljednja 
borba je naglasak na obuku imama: “treba da budu obučavani u Francu-
skoj, u skladu s vrijednostima Republike” (Bayrakli, Hafez i Faytre, 2018, 
str. 20). Sigurnost, identitet i obuka imama elementi su koji bi trebalo da 
oblikuju tog “dobrog i poslušnog muslimana”, koji je samo kao takav pri-
hvatljiv unutar francuskog društva, baš kao što je to bio slučaj i u Austri-
ji. Također je važno naglasiti da je u Francuskoj donesen niz restriktivnih  

imigracionih zakona i politika od strane Macronove vlade, koje su poprimi-
le elemente čitavog ksenofobnog diskursa Marine Le Pen, što ide u prilog 
konstataciji zaražavajućeg efekta desničarskog populizma na ostale politič-
ke spektre, sve u cilju privlačenja sve većeg broja glasova.

Populistički akteri, opunomoćeni islamofobnom agendom i širokim na-
rodnim masama koje ih podržavaju i koje su im donijele velike izborne 
pobjede, uspješno su sprovele promjenu politike prema islamu u svojim 
državama. Ta promjena značila je dehumanizaciju muslimanskog stanov-
ništva u zemljama koje su počivale na humanizmu. Također je uključivala 
i otvoreno kršenje ljudskih prava i ustava dviju demokratskih zemalja, za 
koje populisti ne samo da nisu kažnjeni već su i nagrađeni glasovima na 
izborima.

Činjenica da su desničarske populističke mantre ponavljale partije koje 
ne pripadaju izvorno tom političkom spektru dovoljno govore o zaražava-
jućem efektu i generalnim negativnim osjećanjima prema islamu u Evropi, 
koji su doveli do legalizacije i normalizacije islamofobije i rasizma. Negativ-
na atmosfera oko islama stvorena je zahvaljujući terorističkoj krizi koja je 
došla zajedno s imigracionom krizom u Evropi, što je iskorišteno za stvara-
nje vještačke povezanosti između imigracija, terorizma i islama.

Do kraja 2016. godine, 56 posto ispitanika u Austriji smatralo je da im 
se lični osjećaj sigurnosti pogoršao zbog imigracione krize. Također, u an-
ketama sprovedenim između 2015. i 2017. godine, 61 posto ispitanika u 
Austriji naglasilo je da smatraju jako negativnim mogućnost da im komšija 
bude musliman (Hajek i Siegl, 2016). Situacija se ne razlikuje ni u Francu-
skoj, s obzirom na to da je u anketama sprovedenim 2017. godine gotovo 
40 posto ispitanika smatralo da “islam i francusko društvo nisu kompatibil-
ni”, a gotovo 60 posto ispitanika naglasilo je da je isuviše opasno da se pu-
štaju izbjeglice unutar francuskih granica zbog potencijalnih terorističkih 
napada (More in Common, 2018).

Najveći izazov za liberalnu demokratiju danas vjerovatno jeste činjenica 
da, u političkom smislu, poštivanje islama i muslimana — što znači osnovno 
poštivanje ljudskih prava, ne donosi nikakav izborni rezultat. S druge stra-
ne, u mnogim zemljama Evropske unije može se uočiti da je islamofobni 
diskurs nešto što gotovo da garantuje velike izborne pobjede. Kontekstu-
alizacijom islama i islamizma i predstavljanjem muslimana kao “ostalih”, 
odnosno onih koji nisu dio, kako to populisti nazivaju, “pravog” naroda 

— populisti privlače široki politički spektar. Da stvar bude još gora, nema 
nikakvih naznaka da se u skorijoj budućnosti to može promijeniti.

PRINCIPI LJUDSKOG BRATSTVA1

 Dr. Mustafa Cerić

Čovjek je stvoren… stvorio ga je Allah, Koji sve savršeno stvara, Koji je prvog 
čovjeka stvorio od zemlje ilovače”;2 I kad je Allah melekima rekao: “Stvoriću 
čovjeka od zemlje ilovače, pa kad uobličim i od Mog duha mu udahnem život, vi 
mu se, meleki, poklonite!”;3 Mi smo stvorili čovjeka od zemlje, od blata ustajalog;4 
Allah iz vode stvara ljude i čini da su rod po krvi i po tazbini. Gospodar tvoj je 
kadar sve.5 

Dakle, čovjek je bio ništa… bio je zemlja: ni živ, ni mrtav, sve dok mu 
Svevišnji Allah nije udahnuo od Svog Duha, te ga savršeno oblikovao kao 
živo biće — čovjeka, koji govori, misli, stoji, sjedi, hoda, traži i doziva, 
koji pamti i kojega pamte… Zar je to davno bilo kad čovjek nije bio spome-
na vrijedan?6 … A zatim je Allah Svevišnji učinio da postane otac, majka, 
djed i nena, brat i sestra, da postane čovječanstvo… S vremenom je među 
ljudima bilo onih koji su postali voljeni i omraženi, dobri i loši, prijatelji 
i dušmani, pošteni i prevaranti, ljubazni i srditi, strpljivi i brzopleti, i sve 
tako dok Allah nije poslao Poslanika, jednog između njih, da im ajete Njegove 
kazuje i da ih očisti i da ih Knjizi i mudrosti nauči, jer su prije bili u očitoj za-
bludi.7 Imajući na umu ovaj kur’anski princip, imam el-Gazali zaključio je 
da je “bît čovjeka nematerijalna supstanca koja ga izdvaja od svih ostalih 
stvorenja, koja se imenuje različitim imenima sa vrlo preciznim razlikama. 

1	 Dr. Mustafa Cerić, reisu-l-ulema (1993—2012) i predsjednik Upravnog odbora Centra za dijalog — Ve-
satijja, izložio je ovaj rad na otvaranju međureligijske konferencije pod nazivom “Ljudsko bratstvo”, 
koja je održana 4. februara 2019. godine u Abu Dabiju. Konferencija je organizirana u povodu i u 
kontekstu posjete pape Franje Ujedinjenim Arapskim Emiratima.

2	 Kur’an, Es-Sedžde, 9.
3	 Kur’an, Sad, 71-72.
4	 Kur’an, El-Hidžr, 26.
5	 Kur’an, El-Furkan, 54.
6	 Kur’an, El-Insan, 1.
7	 Kur’an, El-Džumu’a, 2.

Ta supstanca je duh, duša, razum i srce. Na osnovu ove svjesne, znajuće i 
spoznajne supstance postali smo ljudska bića. Svevišnji Allah se obraća toj 
supstanci (ljudskom duhu, duši, razumu i srcu), jer je ona odgovorna, jer 
se kori i kažnjava.”8

Štaviše, Allah je stvorio sve ljude od jedne i jedinstvene materije: Mi 
čovjeka od biti zemlje stvaramo.9 I svima je zagarantovao životnu opskrbu: 
Na Zemlji nema nijednog živog bića, a da ga Allah ne hrani. On zna gdje će 
koje boraviti i gdje će sahranjeno biti. Sve to ima u jasnoj Knjizi.10 Dakle, sva 
ljudska bića jesu braća u čovječnosti. Svevišnji Allah poziva vjerovjesnike i 
poslanike, alejhimusselam, u misiju, zapravo na privrženost ovom čvrstom 
principu — bratstvu u čovječnosti — da bi se ljudi uzdizali i da bi se Zemlja 
izgrađivala. S obzirom na to da Allah Svevišnji suvereno upravlja stvar-
nim ljudskih bićima — muškaracima i ženama — i da im osigurava opskrbu, 
nema razlike između jednog i drugog ljudskog bića, osim po moralnom 
karakteru. Ovaj Božanski princip uspostavljaju svi Božanski zakoni koji 
su prethodili islamu, koji dolazi kao pečat nebeskih religija da bi sačuvao 
prethodne religije i ispravio ono što su ljudska bića iskrivila, u tekstovima i 
zakonima koji su njima objavljivani. On je njihov čuvar.

Učenje islama poziva na ljudsko bratstvo, zabranjuje diskriminaciju i 
razdvajanje ljudi na osnovu beznačajnih i neodrživih razloga. Islam uspo-
stavlja moralnost, čuvanje od grijeha, bogobojaznost, dobra — bolja i naj-
bolja djela, kao standard i referentno mjerilo određivanja prednosti među 
ljudima. Uzvišeni govori: O ljudi, bojte se Gospodara svoga, Koji vas od jednog 
čovjeka stvara, a od njega je i drugu njegovu stvorio, i od njih dvoje mnoge muš-
karce i žene rasijao. I Allaha se bojte — s imenom čijim jedni druge molite — i rod-
binske veze ne kidajte, jer Allah, zaista, stalno nad vama bdi.11 A, Vjerovjesnik, 
sallallahu alejhi ve selleme, isprepleo je svoje prste, govoreći: “Vjernici su 
kao čvrsta građevina čiji se dijelovi međusobno podupiru” (Sahihu-l-Bu-
hari). U hadisu je također navedeno: “Primjer vjernika u njihovoj ljubavi, 
samilosti i suosjećajnosti je kao primjer organizma; ako je jedan organ bole-
stan, ostatak tijela mobilan je pojačanim radom (bdijenjem) i podnošenjem 
upale” (Sahihu-l-Buhari). Na Oproštajnom hadžu, Vjerovjesnik, sallallahu 

8	 Vidjeti: Ebu Hamid el-Gazali, Ihjau ‘ulumiddin.
9	 Kur’an, El-Mu’minun, 12.
10	 Kur’an, Hud, 6.
11	 Kur’an, En-Nisa, 1.

alejhi ve selleme, rekao je: “O ljudi, zaista, je vaš Gospodar jedan i, zaista, 
vaš je otac jedan. Nema prednosti Arap nad nearapom, niti nearap nad 
Arapom, niti crveni nad crnim, niti crni nad crvenim, osim po čuvanju od 
grijeha i strahu od Allaha. Jesam li dostavio poruku?” Prisutni rekoše: ”Do-
stavio je Allahov Poslanik poruku!” Zatim upita: “Koji je ovo dan?” Prisutni 
odgovoriše: “Sveti dan!” Ponovo upita: “Koji je ovo mjesec?” Prisutni odgo-
voriše: “Sveti mjesec!” Zatim, ponovo upita: “Koji je ovo grad?” Prisutni od-
govoriše: “Sveti grad!”, a on reče: “Allah vam je svetim i zabranjenim učinio 
vaše živote i imetke (prenosilac kaže da ne zna da li je ili nije rekao: “i vaše 
časti“), kao što je svet ovaj vaš dan, u ovom vašem mjesecu, u ovom vašem 
gradu. Jesam li dostavio poruku?” Prisutni odgovoriše: ”Dostavio je Allahov 
Poslanik poruku!”, na što on reče: “Neka prisutni prenese odsutnom ovu 
poruku” (Musned Imam Ahmeda).

Prilika je ovo da podsjetim da se bît ljudskog bratstva temelji na iskre-
nim ljudskim odnosima. Čovjek je, kako što su ga definirali neki filozofi, 
“životinja koja govori”. Međutim, kako saznajemo iz otkrića Principa neiz-
vjesnosti njemačkog naučnika Wernera Heisenberga, čovjek je i biće koje se 
upoznaje s drugima, te je u relaciji i saradnji sa svijetom koji ga okružuje. 
Naime, poznato je da je fizika u 20. stoljeću svjedočila ovom otkriću, tj. 
otkriću “principa neizvjesnosti”12 ovog njemačkog fizičara. Ovaj princip 
potvrđuje da je teško upoznati neko tijelo i mjeriti sve što je u njemu s izni-
mnom preciznošću, bilo da je to tijelo elektron, atom, ili zec, jer njegovo 
posmatranje mijenja njegovo ponašanje, njegovu boju. Stoga, za razliku od 
ljudskih bića, stvari se mogu spoznavati samo njihovom izolacijom.

Mi ljudi potpuno smo drugačiji, jer jedino možemo biti upoznati, a i 
sami sebe spoznati u odnosu ili relaciji s drugim ljudima, sa svijetom oko 
nas. Za razliku od elektrona, atoma i zečeva, mi sebe upoznajemo u odnosu 
ili u relaciji s drugim ljudima i stvarima oko nas. Dakle, mi smo upućeni na 
istraživanje, na životno iskustvo, a to znači na razumijevanje našeg odnosa 
prema ljudima i stvarima koje nas okružuju. 

Izolacija je bolna i uništava samosvijest u potpunosti. Samo izgradnja 
odnosa prema ljudima i stvarima oko nas osigurava nam identitet koji do-
lazi kao rezultat našeg susreta s ljudima, tj. rezultat izgradnje ljudskog brat-
stva. Osim toga, odanost društvu u kojem živimo određuje naš individualni 

12	 “Princip nesigurnosti”, također, poznat kao Heisenbergov princip nesigurnosti ili princip neodređe-
nosti, razrađen je (1927) od njemačkog fizičara Wernera Heisenberga.

i kolektivni identitet. Zajednica ili društvo nije samo nužan izbor, već su to 
i odnosi koji nas definiraju, kroz koje spoznajemo sebe i kroz koje nas svijet 
upoznaje. Zato se ljudi međusobno nadopunjavaju, ili žive svoj identitet, 
kroz odnose sa svijetom koji ih okružuje, tj. kroz bratstvo ljudi. Oni koji 
provode svoje vrijeme u izolaciji ili odvojenosti, vjerujući da će tako spo-
znati sebe, u krivu su. Naprotiv, čovjek spoznaje sebe tako što interaktivno 
komunicira sa svime što ga okružuje, od živih bića ili neživih predmeta, a 
posebno s čovjekom, koji je iste njegove vrste i sudbine, u svome životu na 
Zemlji.

Princip koji uspostavlja ljudske odnose u društvu, a shodno kojem se 
ukazuje na ljudskost ili progres ljudske bratske civilizacije, jeste ono što 
mi zovemo “pravednost”, jer, kao što Džon Rols (John Rawls) naglašava: 
“Pravednost je prva vrlina društvenih institucija, kao što je istina prva vrlina 
sistema mišljenja. Jedna teorija koliko god bila lepršava i koncizna mora 
se odbaciti ili preinačiti ako je neistinita. Isto tako, zakoni i institucije, ma 
koliko bili efikasni i dobro uređeni, moraju se reformisati ili ukinuti ako su 
nepravedni.”

Prema tome, nema ljudskosti u čovjeku ako čovjek u sebi nema osjećaj 
za bratstvo, a nema osjećaja bratstva ako nema spoznaju o tome u svom 
umu. A nema o tome spoznaju u svom umu ako um ne shvata da se ovaj 
svijet temelji na međusobnom upoznavanju naroda i plemena, a ne na gri-
jehu i netrpeljivosti: O ljudi, Mi vas od jednog čovjeka i jedne žene stvaramo i 
na narode i plemena vas dijelimo da biste se međusobno upoznali. Najbolji kod 
Allaha je onaj koji je najboljeg morala: Allah, uistinu, sve zna i nije Mu ništa 
skriveno.13 Također, ovaj svijet počiva na pravednosti i pobožnosti, a ne na 
grijehu i neprijateljstvu: Jedni drugima pomažite u dobročinstvu i čestitosti, a ne 
sudjelujte u grijehu i neprijateljstvu14, jer na kraju ovaj svijet neće naslijediti 
ni agresivni (mutekebbir), tj. onaj koji se oholo ponaša prema drugima, ni 
nejaki i slabi (mustad’if), već će ga naslijediti, ako Bog da, oni koji se zalažu 
i pomažu u dobru, miru i sigurnosti, u cijelome svijetu: Allah poziva u Kuću 
mira i ukazuje na Pravi put onome kome On hoće.15 

Prijevod s arapskog na bosanski: prof. dr. Mensur Valjevac 

13	 Kur’an, El-Hudžurat, 13.
14	 Kur’an, El-Maide, 2.
15	 Kur’an, Junus, 25.

***

Dodatak

Povelja o ljudskom bratstvu radi svjetskog mira i suživota16

Vjera upućuje vjernika da u drugome vidi brata i sestru koje će potpomoći 
i voljeti. Kroz vjeru u Boga — Koji je stvorio svemir, stvorenja i sva ljudska 
bića jednako iz Svoje milosti — vjernici su pozvani da izraze ovo ljudsko 
bratstvo kako bi očuvali sigurnost stvorenja i cijelog svemira te kako bi bili 
od pomoći svim ljudima, posebno slabima i siromašnima.

Ova transcendentalna vrijednost predstavljala je temeljno polazište za 
više susreta koji su protekli u prijateljskom i bratskom ozračju, gdje smo 
podijelili radosti, žalosti i probleme našeg suvremenog svijeta. Činili smo to 
imajući na umu znanstveni i tehnološki napredak, postignuća u medicini, 
digitalno doba, mas-medije i komunikacije. Razmatrali smo to, također, na 
razini siromaštva, sukoba i patnji toliko mnogo braće i sestara u različitim 
krajevima svijeta, kao posljedica utrke u naoružanju, socijalne nepravde, 
korupcije, nejednakosti, moralnog pada, terorizma, diskriminacije, ekstre-
mizma i mnogih drugih uzroka. 

Iz naših bratskih i otvorenih razgovora te susreta koji je ispunjen na-
dom u svijetlu budućnost za sva ljudska bića nastala je ideja o ovoj Povelji 
o ljudskom bratstvu. Ovo je tekst kojem je posvećena iskrena i ozbiljna 
misao da bude zajednička deklaracija o dobrim i iskrenim namjerama. 
Ovo je dokument koji poziva sve ljude — koji u svojim srcima imaju vjeru 
u Boga i vjeru u ljudsko bratstvo — da se ujedine i rade zajedno tako da 
to bude vodič za buduće generacije da unapređuju kulturu međusobnog 
poštivanja sa sviješću o neizmjernoj Božijoj milosti, koja čini da su svi 
ljudi braća i sestre. 

16	 Ovu Povelju u Abu Dabiju 04. februara 2019. godine potpisali su veliki imam i šejh Univerziteta 
al-Azhar u Kairu Ahmed el-Tajjib i poglavar Rimokatoličke crkve papa Franjo. Napisana je na arap-
skom, engleskom, francuskom i italijanskom jeziku. Povelju je na bosanski jezik preveo dr. Mustafa 
Cerić.

Povelja

U ime Boga Koji je stvorio sve ljude jednakim u pravima, dužnostima i ča-
stima, i Koji ih je pozvao da žive zajedno kao braća i sestre, te da grade 
zemlju i šire među sobom dobrotu, ljubav i mir. 

U ime čiste ljudske duše, koju je Bog zabranio da se ubija, objavljujući 
da onaj ko ubije jednu osobu isto kao da je ubio cijelo čovječanstvo, a onaj 
ko spasi jednu osobu isto kao da je spasio cijelo čovječanstvo.

U ime siromašnih, obespravljenih, zapostavljenih i najugroženijih, za 
koje Bog zapovijeda svakom čovjeku da im pomaže, posebno onim koji su 
imućni i moćni.

U ime siročadi, udovica, izbjeglica i onih koji su prognani iz svojih do-
mova i domovine; u ime svih žrtava ratova, progona i nepravdi; u ime sla-
bih, koji žive u strahu, ratnih zarobljenika i onih koju su mučeni bez razlike 
bilo gdje u svijetu. 

U ime narodā koji su izgubili sigurnost, mir i mogućnost suživota, biva-
jući žrtve razaranja, nesreće i rata.

U ime ljudskog bratstva, koje obuhvata sva ljudska bića, ujedinjuje ih 
i čini ih jednakim.

U ime bratstva, koje je pocijepano politikama ekstremizma i podjele, 
koje je pocijepano sistemom nezasićenog profita ili tendencijama netrpelji-
vih ideologija, koje manipuliraju sudbinama ljudi i naroda zloupotrebom 
njihovih bogatstava. 

U ime slobode koju je Bog darovao svim ljudima, stvarajući ih slobod-
nim i na taj način odlikujući ih nad ostalim stvorenjima.

U ime pravde i samilosti, osnove napretka i temelja ćudoređa. 

U ime svih ljudi dobre volje, kojih ima svugdje u svijetu. 

U ime Boga i svega što je već rečeno: al-Azhar al-šarif i muslimani na 
Istoku i na Zapadu zajedno s Katoličkom crkvom i katolicima na Istoku i na 
Zapadu objavljuju usvajanje kulture dijaloga kao put; međusobnu suradnju 
kao načelo ponašanja; recipročno razumijevanje kao metod i standard. 

Mi koji vjerujemo u Boga i u konačni susret s Njim i Njegov sud, na 
temelju naše vjerske i moralne odgovornosti i kroz ovu Povelju, poziva-
mo sami sebe i svjetske vođe te arhitekte međunarodne politike i svjetske 
ekonomije da se marljivo radi na širenju kulture tolerancije i suživota u 

miru; da se hitno intervenira kako bi se spriječilo prolivanje nevine krvi i 
zaustavili ratovi, sukobi, zagađivanje okoliša te izbjegla moralna i kulturna 
dekadenca, koja danas opterećuje svijet. 

Mi pozivamo intelektualce, filozofe, vjerske autoritete, umjetnike, pro-
fesionalne novinare te muškarce i žene od kulture u svim krajevima svijeta 
da otkrivaju vrijednosti mira, pravde, dobrote, ljepote, ljudskog bratstva i 
suživota kako bi ustanovili važnost ovih vrijednosti kao sidra spasa za sve i 
kako bi ih promovirali uvijek i na svakom mjestu. 

Ova Povelja, koja je nastala iz dubokog promišljanja o stvarnosti našeg 
suvremenog svijeta, vrednujući njegove uspjehe i suosjećajući s njegovim 
bolovima, patnjama i nesrećama — čvrsto vjeruje da su od najvećih uzroka 
krize modernoga svijeta neosjetljiva ljudska savjest, otuđivanje od religij-
skih moralnih vrijednosti te prevladavanje individualizma, praćeno materi-
jalističkim filozofijama, koje oboguju čovjeka i dižu ovozemaljske i materi-
jalne vrijednosti na mjesto uzvišenih i transcendentalnih načela. 

Uzimajući u obzir pozitivne korake koje je napravila naša moderna civili-
zacija u oblasti znanosti, tehnologije, medicine, industrije i društvene brige, 
posebno u razvijenim zemljama — ipak — uz sav taj veliki povijesni napredak 
koji treba cijeniti, mi želimo naglasiti da je došlo do moralnog propadanja 
koje utječe na međunarodno djelovanje i slabi duhovne vrijednosti i odgo-
vornosti. Sve to pridonosi jednom općem osjećanju frustracije, izolacije i 
depresije, što mnoge ljude navodi da padnu u vrtlog ateističkog, agnostičkog 
ili religijskog ekstremizma, ili u slijepi fanatični ekstremizam, koji u krajnjoj 
liniji hrabri oblike ovisnosti te individualne ili kolektivne destrukcije. 

Povijest pokazuje da su religijski ekstremizam i nacionalni ekstremizam, 
kao i netolerancija, proizveli u svijetu, bilo to na Istoku ili na Zapadu, ono 
što bi se moglo nazvati “treći svjetski rat koji se vodi u intervalima”. U više 
dijelova svijeta i u mnogim tragičnim okolnostima ti su znakovi postali 
bolno vidljivi, kao u onim situacijama gdje nije poznat precizan broj žrtava, 
udovica i siročadi. Usto, mi vidimo da se druga područja pripremaju da 
budu poprište novih sukoba tako što se podižu tenzije i gomila oružje i 
naoružavanje u situaciji kad je svijet u sjeni beznađa i straha od budućnosti 
i kad je svijet pod kontrolom uskogrudnih ekonomskih interesa. 

Mi, također, tvrdimo da su velike političke krize te primjeri nepravde i 
nedostatak jednakopravnosti u raspodjeli prirodnih bogatstava — koje is-
ključivo koristi bogata manjina na štetu većine naroda u svijetu — generirale 

i još uvijek generiraju ogroman broj siromašnih, nemoćnih i bolesnih oso-
ba, kao i ubitačne krize kojima su pogođene mnoge zemlje unatoč njihovim 
prirodnim resursima i snažnom potencijalu mladih ljudi, kao karakteristi-
ka tih zemlja. U suočavanju s takvim krizama, čiji rezultat je smrt miliona 
djece — zbog siromaštva i gladi — nedopustiva je šutnja na međunarodnom 
nivou. 

U tom kontekstu jasno je da je porodica, kao osnovno jezgro društva 
i čovječanstva, bitna u rađanju, podizanju, obrazovanju i odgajanju djece te 
njihovom osposobljavanju za moralnu svijest i porodičnu kulturu. Napad 
na instituciju porodice te gledanje s prezirom na porodicu ili sumnja u nje-
nu ulogu predstavljaju jednu od najopasnijih bolesti našega doba. 

Mi, također, držimo važnim oživljavanje vjerskog osjećaja, kao i potrebu 
obnove vjerske svijesti u srcima novih generacija kroz zdravo obrazovanje 
i odgoj te usvajanje moralnih vrijednosti i pravilnog vjerskog učenja. Na 
ovaj način možemo spriječiti tendencije koje su individualističke, sebične, 
radikalne i slijepo ekstremistične u svim svojim oblicima i izrazima. 

Prvi i najvažniji cilj religija jeste da uvjere čovjeka da vjeruje u Boga, da 
Boga poštuje te da poziva sve ljude da vjeruju da ovaj svemir ovisi o Bogu, 
Koji njime upravlja. On je Stvoritelj, Koji nas je oblikovao Svojom provid-
nošću i darovao nam život da ga čuvamo. To je dar, koji niko nema pravo 
da otima, niko nema pravo da ga ugrožava niti da njime manipulira kako 
njemu odgovara. Uistinu, svako mora pouzdano čuvati ovaj dar od početka 
do kraja. Stoga, mi osuđujemo sve postupke kojima se prijeti životu kao 
takvom, poput genocida, činova terorizma, nasilnog iseljavanja, trgovine 
ljudima, abortusa i eutanazije. Isto tako, mi osuđujemo politike koje pro-
moviraju ove postupke. 

Nadalje, mi odlučno izjavljujemo da religije ne smiju huškati ljude na 
rat, na mržnju, na neprijateljstvo i ekstremizam, niti ih smiju huškati na 
nasilje ili prolijevanje krvi. Ti tragični slučajevi posljedica su skretanja s 
pravog religijskog učenja. Oni su rezultat manipulacije religijama, kao i 
interpretacije koje grade one religijske grupe koje su tokom historije is-
korištavale osjećaje ljudi kako bi ih usmjerile da čine nešto na način koji 
nema nikakve veze s istinskom religijom. To se čini u namjeri da se posti-
gnu ciljevi koji su politički, ekonomski, ovosvjetski i kratkovidi. Stoga, mi 
pozivamo sve kojih se to tiče da prestanu upotrebljavati religije kako bi 
huškali ljude na mržnju, nasilje, ekstremizam i slijepi fanatizam, kao i da se 

sustegnu od upotrebe Božijeg imena da bi opravdali čin ubojstva, progona, 
terorizma i tlačenja. Mi ovo zahtijevamo na temelju naše zajedničke vjere u 
Boga, Koji nije stvorio ni muškarca ni ženu da budu ubijeni, niti da se bore 
jedni protiv drugih, niti da budu zlostavljani i ponižavani u njihovim živo-
tima i okolnostima. Bog Svevišnji nema potrebe da ga iko brani i ne želi da 
se u Njegovo ime teroriziraju ljudi. 

Ova povelja, shodno ranijim internacionalnim dokumentima koji nagla-
šavaju važnost uloge religija u izgradnji svjetskog mira, potvrđuje sljedeće:

•	 Čvrsto uvjerenje da autentična učenja religija pozivaju da ostanemo 
vjerni vrijednostima mira; da branimo vrijednosti međusobnog uva-
žavanja, ljudskog bratstva i harmoničnog suživota; da obnovimo mu-
drost, pravdu i ljubav; da oživimo religijsku svijest kod mladih ljudi 
tako da buduće generacije budu zaštićene od materijalističkog po-
gleda na svijet, kao i od opasne politike nezasićene pohlepe i ravno-
dušnosti, politike koja je bazirana na zakonu sile, a ne na sili zakona.

•	 Sloboda je pravo svake osobe: svaki pojedinac ima pravo na slobodu 
vjerovanja, mišljenja, izražavanja i djelovanja. Pluralizam i raznoli-
kost vjera, boje, spola, rase i jezika jesu volja Božija iz Njegove milo-
sti, kroz koju On stvara ljudska bića. Ova Božija mudrost izvor je iz 
kojeg proistječe pravo na slobodu i raznolikost. Prema tome, prisilna 
pripadnost određenoj religiji ili kulturi mora biti odbačena, kao i 
nametanje jednog kulturnog načina života, koji drugi ne prihvataju.

•	 Pravda na osnovu milosti jeste put koji valja slijediti da bi se ostva-
rio častan život, na koji ima pravo svaki čovjek. 

•	 Dijalog, razumijevanje i raširena promocija kulture tolerancije, pri-
hvatanje drugoga i življenje zajedno s drugim miroljubivo uveliko će 
pridonijeti smanjenju ekonomskih, društvenih, političkih i ekološ-
kih problema, problema koji zaokupljaju veliki dio čovječanstva.

•	 Dijalog među vjernicima znači zajednički susret na širokom prostoru 
duhovnih, zajedničkih ljudskih i društvenih vrijednosti i, otuda, pre-
nošenje najuzvišenijih moralnih vrijednosti kojima teže religije. To, 
također, znači izbjegavanje neplodnih rasprava.

•	 Zaštita mjesta pobožnosti — sinagoga, crkava, džamija — dužnost je 
koju garantiraju religije, ljudske vrijednosti, zakoni i međunarodni 
sporazumi. Svaki pokušaj napada na mjesta pobožnosti ili prijet-
nja u vidu njihovog nasilnog skrnavljenja, bombardiranja i rušenja  

predstavlja skretanje s pravog učenja religija, kao i jasno narušavanje 
međunarodnog prava.

•	 Terorizam je odvratan i prijeti sigurnosti ljudi, bilo da se to događa 
na Istoku ili na Zapadu, na Sjeveru ili na Jugu, te širi paniku, teror 
i pesimizam, ali to nije zasluga religije čak ni onda kad je teroristi 
instrumentaliziraju. To je, zapravo, posljedica akumulacije pogrešnih 
interpretacija religijskog teksta i politika, koje se povezuju s glađu, 
siromaštvom, nepravdom, ugnjetavanjem i arogancijom. Zbog toga 
je nužno da se zaustavi potpora terorističkim pokretima kroz finansi-
ranje, naoružavanje, pravljenje strategija te pravdanje ili davanje me-
dijskog pokrića. Sve te aktivnosti moraju se smatrati međunarodnim 
zločinima, kojima se prijeti svjetskoj sigurnosti i miru. Taj terorizam 
mora se osuditi u svim njegovim oblicima i izrazima. 

•	 Koncept državljanstva zasnovan je na jednakosti prava i dužnosti, 
pod kojima svi ljudi uživaju pravdu i pravičnost. Zbog toga je od 
krucijalne važnosti da se u našim društvima ustanovi koncept punog 
državljanstva te odbaci diskriminacijska upotreba izraza manjina, 
koji izaziva osjećaj izolacije i inferiornosti. Zloupotreba tog izraza 
otvara put prema neprijateljstvu i neslozi; to onemogućava bilo ka-
kav uspjeh te uskraćuje religijska i civilna prava nekim građanima, 
koji su na taj način diskriminirani.

•	 Dobri odnosi između Istoka i Zapada bespogovorno su nužni za obje 
strane. Oni se ne smiju zanemarivati, tako da se svaka strana može 
obogatiti kulturom drugoga kroz plodnu razmjenu i dijalog. Zapad 
može otkriti na Istoku lijek za svoje duhovne i religijske bolesti, koje 
su uzrokovane prevlađujućim materijalizmom. Istok može naći na 
Zapadu mnoge elemente koji ga mogu osloboditi od slabosti, podje-
le, sukoba te znanstvenog, tehnološkog i kulturnog nazatka. Važno 
je da se obrati pažnja na religijske, kulturne i historijske razlike, koje 
predstavljaju vitalne komponente u oblikovanju karaktera, kulture 
i civilizacije Istoka. Isto tako, važno je da se iznova osnaži obaveza 
prema temeljnim ljudskim pravima kako bi se osigurao častan život 
za sve ljude, muškarce i žene, kako na Istoku, tako i na Zapadu, te da 
se odustane od politike duplih standarda. 

•	 Snažna je nužnost da se prizna pravo ženama na obrazovanje i za-
pošljavanje te da im se prizna pravo da prakticiraju svoja vlastita 

politička prava. Štaviše, mora se učiniti napor da se žene oslobode 
od historijskih i društvenih okolnosti koje idu protiv načela njihove 
vjere i časti. Također, nužno je da se žene zaštite od seksualne ek-
sploatacije, kao i od toga da budu tretirane kao trgovina ili objekti 
zadovoljstva ili finansijske dobiti. Stoga, mora doći kraj svim ovim 
neljudskim i vulgarnim praksama koje obeščašćuju čast žena. Mora 
se učiniti napor da se modificiraju zakoni koji sprečavaju žene da 
uživaju u svojim punim pravima. 

•	 Zaštita temeljnih prava djece da odrastaju u porodičnoj atmosferi, 
da imaju ishranu, obrazovanje i podršku predstavlja dužnost poro-
dice i društva. Te dužnosti moraju biti garantirane i zaštićene tako 
da se one ne propuštaju ili negiraju bilo kojem djetetu u bilo kojem 
kraju svijeta. Svi postupci kojima se narušavaju prava djece moraju 
se dokinuti. Jednako je važno da se bude budan pred opasnostima 
kojima su djeca izložena, posebno u digitalnom svijetu, te da se sma-
tra zločinom trgovina njihovom nevinošću i sve drugo što narušava 
njihovu mladost. 

•	 Zaštita prava starijih, slabih, iznemoglih i potlačenih osoba pred-
stavlja religijsku i društvenu obavezu, koja mora biti garantirana i 
održavana kroz striktno zakonodavstvo i provedbu međunarodnih 
sporazuma. 

Da bi stigli do tog cilja, uz međusobnu suradnju, Katolička crkva i al-
Azhar objavljuju i obećavaju da će proslijediti ovu Povelju vlastima, utjecaj-
nim vođama, osobama od vjere u cijelom svijetu, odgovarajućim religijskim 
i međunarodnim organizacijama, organizacijama unutar civilnih društava, 
religijskih institucija i vodećih mislilaca. Nadalje, oni se obavezuju da će 
učini da principi koje sadrži ova Povelja budu poznati i dostupni na svim 
regionalnim i međunarodnim nivoima, zahtijevajući da ovi principi budu 
prevedeni u politike, odluke, zakonodavstvene tekstove, semestre studija, 
te da materijali budu podijeljeni svima. 

Al-Azhar i Katolička crkva zahtijevaju da ova Povelja postane predme-
tom istraživanja i promišljanja u svim školama, univerzitetima i odgojno-
obrazovnim ustanovama, kako bi se na taj način pomoglo u odgajanju i 
obrazovanju novih generacija, koje će nositi i pronositi dobrotu i mir dru-
gima, kao i biti zaštitnici prava ugnjetavanih, obespravljenih i ožalošćenih 
uvijek i na svakom mjestu. 

U zaključku, naša želja je: 

da ova Povelja bude poziv na pomirenje i bratstvo među vjernicima, 
uistinu, među vjernicima i onima koji nisu vjernici, te među svim ljudima 
dobre volje;

ova Povelja neka bude apel svim ljudima zdrave savjesti da odbace ogav-
no nasilje i slijepi ekstremizam; i neka bude apel svima koji njeguju vrijed-
nosti tolerancije i bratstva, čemu pozivaju religije i hrabre ljude da se toga 
drže;

ova Povelja neka bude svjedok veličine vjere u Boga, vjere koja ujedinju-
je podijeljena srca i uzdiže ljudsku dušu;

ova Povelja neka bude znak bliskosti Istoka i Zapada, Sjevera i Juga, kao 
i između svih koji vjeruju da nas je Bog stvorio da bismo se međusobno 
upoznali, međusobno surađivali i međusobno koegzistirali u ljubavi kao 
braća i sestre. 

To je ono čemu težimo i što želimo da se ostvari, u nadi da se postigne 
svjetski mir u kojem će svi ljudi uživati. 

Abu Dhabi, 04. februar 2019. godine.

  Šejh al-Azhar     		    		             Njegova svetost

Ahmed el-Tajjib    					      Papa Franjo

Seminar za imame
Islamske vrijednosti u društvenom kontekstu

Seminar za imame održan je 25—26. decembra 2018. godine u 
Sarajevu. Organizatori seminara bili su Uprava za vjerske poslove 
Rijaseta Islamske zajednice u Bosni i Hercegovini i Centar za 
dijalog — Vesatijja. Predavači su bili mr. Amel Kovačević, doc. 
dr. Muharem Adilović, dr. Ahmet Alibašić, dr. Safija Malkić, dr. 
Senad Ćeman i akademik Enes Karić, a govorili su o sljedećim 
temama: Islamske vrijednosti u poslovanju; Islamske vrijednosti 
i društvena pravda; Islamske vrijednosti i odnos prema drugome; 
Islamske vrijednosti u javnoj upravi; Islamske vrijednosti: lični i 
porodični život i Islamske vrijednosti i obrazovanje.

ISLAMSKE VRIJEDNOSTI  
- LIČNI I PORODIČNI ŽIVOT

Dr. Safija Malkić

Sažetak

U vremenu sadašnjem suočeni smo s brojnim izazovima i novim vrijedno-
stima koje utiču na naš lični i porodični život. Na nama je obaveza da se 
suprotstavimo tim izazovima i da djelujemo upornom i stalnom promovi-
ranju trajnih, univerzalnih, islamskih bračnih i porodičnih vrijednosti koje 
su garant opstanka i razvoja ljudskog roda i najbolji recept za ličnu, bračnu 
i porodičnu sreću i zadovoljstvo svih članova porodice.

Ključne riječi: islamske vrijednosti, brak, porodica, porodične vrijednosti, 
majka, odgoj.

Uvod

Sve je više umnih glava koje akcentiraju potrebu vraćanja pozitivnim vrijed-
nostima utemeljenim na humanizmu, toleranciji i razumijevanju (Smajić, 
2016). Mi ćemo kazati da je potrebno vratiti se istinskim, univerzalnim, 
trajnim, svevremenskim, nepromijenjenim i nepromjenljivim, odnosno, 
islamskim vrijednostima (Hathout, 2015). Pozitivne vrijednosti, koliko 
god bile pozitivne i sveobuhvatne, temeljene su na pozitivnim zakonima, 
propisima i smjernicama koje su rezultat ljudskih mišljenja i kriterija i zbog 
toga su ograničene, vrijede za jedno vrijeme ili jedan prostor, promjen-
ljive su. Za razliku od pozitivnih vrijednosti, utemeljenih na projekciji i 
procjeni ljudskog uma, islamske vrijednosti temeljene na Allahovoj, dž.š., 
posljednjoj objavi Kur’anu i sunnetu, riječima, djelima i praksi posljednjeg 
Allahovog poslanika i miljenika Muhammeda, a.s., nepromjenljive su, ne 
mogu biti predmetom dorade, aktuelne su i traju do Sudnjeg dana. To nas, 

posebno zbog izazova s kojima smo suočeni, obavezuje na njihovu ponov-
nu aktuelizaciju shodno našem vremenu, prilikama i situacijama, odnosno, 
na iskopavanje blaga koje, zahvaljujući našem nemaru i nezainteresiranosti, 
ostaje nepravedno zakopano u Kur’anu ili sunnetu i čeka da ga se entuzijasti 
dokopaju i da ga otkriju, istinski se okoriste njime. Ako krenete tragom tih 
vrijednosti, ako kao pojedinac duboko zavirite u njihove sadržaje, obra-
dovat ćete se otkrivenim. Također, doći ćete do zaključka da vam saznanja 
do kojih na takav način dođete neće izgledati prevaziđena i neupotrebljiva, 
nego će vam se, naprotiv, doimati bliskim, sadašnjim i aktuelnim. Ta sazna-
nja svakako su ona koja se odnose na vjerovanje, odgoj, na naše mišljenje, 
uvjerenje i navike koja, dakako, utječu na poimanje i viđenje stvarnosti 
— moje subjektivno viđenje stvarnosti i shodno tome rezultat su različitih 
oblika ponašanja i djelovanja.

Naša je realnost da imamo prepoznatljiv identitet i da smo privrženi 
islamu (Muhić, 2015:166), da smo muslimani i muslimanke, prije svega, 
da smo Bošnjaci i Bošnjakinje, a usto da imamo mnogo važnih ličnih, 
bračnih i porodičnih uloga: da smo sin ili kćerka, da smo brat ili sestra, 
da smo suprug ili supruga i na taj način jedan od temelja braka, da smo 
roditelji, otac ili majka i na taj način jedan od osnova porodice, da smo 
unuk ili unuka, da smo s drugima u različitim rodbinskim vezama, a po-
tom da imamo svoju ličnu ulogu u Zajednici, da smo imami ili muallime 
i da zbog te uloge imamo izuzetnu odgovornost, dakle, kao aktivni i “pa-
sivni” članovi Islamske zajednice i konačno da imamo svoju ličnu ulogu 
u društvu, kao komšije, prijatelji, kao članovi radnog kolektiva, organiza-
cija, udruženja itd. 

Dvije vrijednosti: vjera i porodica

Određujući se spram teme “Islamske vrijednosti: lični i porodični život”, ali 
i u cijelom našem životu, u zbiru svih naših pobrojanih uloga, u ukupnom 
našem djelovanju i postupanju fokus stavljamo na dvije vrijednosti:

•	 vrijednosti vjere/vjerske vrijednosti = pravo izbora: vjernik ili nevjer-
nik,

•	 vrijednosti porodice/porodične vrijednosti = “pravo” rođenja i izbor 
bračnog druga.

Kad je riječ o vjeri i poštovanju vjerskih vrijednosti — imamo pravo izbo-
ra: hoćemo li vjerovati, biti vjernici ili ne vjerovati, biti nevjernici.1 To je naš 
individualni izbor i shodno njemu imamo odgovornost za svoja djela i po-
lagat ćemo račun pred našim Gospodarom — Djeliteljem apsolutne pravde.2 
Kod nas, kao muslimana i muslimanki, a posebno kao imama ili muallima 
ovaj individualni izbor ujedno je i naše životno opredjeljenje, naša profesija 
i naša misija.

Kad je riječ o porodici i poštovanju porodičnih vrijednosti, njegovanju 
porodičnih odnosa i uloga, jasno nam je da nemamo pravo izbora naše 
prve, inicijalne porodice, nego da “pravom” na rođenje,3 po odredbi našeg 
Stvoritelja, dobivamo roditelje i postajemo član porodice. U porodici dobi-
jemo temelj za izbor i potvrdu prve, primarne vrijednosti, vrijednosti vjere, 
shodno hadisu: “Svako se dijete rađa u prirodnoj vjeri, tj. čiste duše i priro-
de sklone islamu, a zatim ga njegovi roditelji odgoje kao jevreja, kršćanina 
ili vatropoklonika.”4

Kad je riječ o polaznoj osnovi za formiranje naše “druge” porodice, to 
jest o braku, bitno je isticati da imamo pravo na izbor bračnog druga, koje 
je jako značajno, životno važno jer je taj izbor presudan za naš budući život. 
Pravo na izbor bračnog druga individualno je pravo da biramo supruga ili 
suprugu,5 ali ono ujedno treba da bude spoj dvaju individualnih prava, 
odnosno zajednički izbor supružnika da će živjeti u bračnoj zajednici, u 
bračnoj i porodičnoj harmoniji, dakako, utemeljenoj na ukupnim vjerskim 
i porodičnim vrijednostima.

1	 i reci: “Istina dolazi od Gospodara vašeg, pa ko hoće — neka vjeruje, a ko hoće — neka ne vjeruje!” Kur’an, 
El-Kehf, 29.

2	 i da je čovjekovo samo ono što sâm uradi, i da će se trud njegov, sigurno, iskazati, Kur’an, En-Nedžm, 
39—40.

3	 Allahova je vlast na nebesima i na Zemlji. On stvara šta hoće! On poklanja žensku djecu kome hoće, a kome 
hoće — mušku, ili im daje i mušku i žensku, a koga hoće, učini bez poroda; On uistinu sve zna i sve može. 
(Kur’an, Eš-Šura, 49—50).

4	 Muhammed bin Ismail el-Buhari, Sahihu-l-Buhari, Buharijeva zbirka hadisa, prijevod Hasan Škapur i 
grupa prevodilaca, Visoki saudijski komitet, Sarajevo, 2008, knjiga 1, hadis br. 1385, str. 938.

5	 Polazište za izbor bračnog druga treba biti hadis: “Ženu udaju četiri stvari: njen imetak, njeno pori-
jeklo, njena ljepota i njena vjera. Uzmi onu koja je vjernica, inače ćeš zažaliti! (ako ne poslušaš ovaj 
savjet)”. El-Buhari, Sahihu-l-Buhari.., knjiga 3, hadis br. 5090, str. 1013; Bitno je naglašavati da se 
djevojka ne smije prisiljavati na udaju, posebno ako primijetimo da u nekim ruralnim sredinama ima 
takvih ostataka neprimjerenih običaja i praksi, nego se od nje treba tražiti pristanak, jer je “djevojka, 
u prvom redu, gospodarica svoje volje kad je riječ o udaji. Zato njezinom ocu niti staratelju nije do-
zvoljeno da u tome pitanju ignoriše ili potpuno zanemari njezino mišljenje.” Vidi: Jusuf el-Qaradawi, 
Halal i haram u islamu, Ljiljan, Sarajevo, 1997, str. 246.

Brak — put do porodice

Institucija braka ili brak kao institucija precizno je definiran i u islamu 
ima posebno mjesto (el-Qaradawi, 1997). Brak, odnosno bračna zajednica 
osnov je za izgradnju porodice i porodičnog života, počinje svojevoljnim i 
dobrovoljnim izborom bračnog druga, a potvrđuje se prihvatanjem, zavje-
tom — “svečanim zavjetom” (Hathout, 2015:126) i ugovorom sklopljenim 
između muškarca i žene s namjerom da žive zajedno kako bi postigli du-
ševni mir, smiraj, da osnuju svoju porodicu i “dijele dobro i zlo” i, naravno, 
brak se zasniva na zamisli trajnosti zajedničkog života supružnika, kako mi 
u Bosni volimo reći — dok ih “smrt ne rastavi”. Allah, dž.š., u Kur’anu brač-
nu vezu naziva zavjetom (misakan galizan)6 — “čvrstim zavjetom” između 
muškarca i žene, što upućuje na snagu, značaj i posebnost bračne veze, a 
islam na porodicu gleda kao na temelj na kojem počiva kompletno društvo, 
poklanja posebnu pažnju formiranju, izgradnji zdrave porodice i njenom 
očuvanju, potom veliki značaj pridaje odgoju djece, naglašeno provlačeći 
duhovne komponente blagosti, ljubavi i milosti, koje su najbolji osnov za 
razumijevanje i poštovanje svakog člana porodice. 

Supruga — vrijednost i izazov

Islam veliki značaj pridaje ženi, poklanja joj pažnju kao osobi, nježnijem 
biću (el-Qaradavi, 2017:104), štiti je kao kćerku, kao suprugu i posebno 
kao majku, a ženu obavezuje da se obrazuje, napreduje, da iskoristi svoje 
potencijale i tako bude koristan član porodice, zajednice, društva. Pokla-
njajući pažnju ženi kao supruzi, Allah, dž.š., u Kur’anu se u formi impera-
tiva obraća muškarcima i kaže: s njima (sa suprugama) lijepo živite,7 jer one 
su odjeća vaša, a vi ste njihova odjeća,8 pa Allah, dž.š., spušta Svoju milost i 
između njih uspostavlja ljubav i samilost.9

Muhammed, a.s., svojom praksom, svojim ličnim primjerom i riječima 
podstrekava i stimulira muškarca/supruga na lijep odnos prema supruzi i 
kaže: “Najbolji od vas su oni koji najbolje postupaju prema svojim supruga-
ma.” A žena kao dobra supruga dužna je da na ljubav i pažnju svoga supruga  

6	 ...i kad su one od vas čvrst zavjet uzele. (Kur’an, En-Nisa, 21).
7	 Kur’an, En-Nisa, 19.
8	 Kur’an, El-Bekare, 187. 
9	 Kur’an, Er-Rum, 21.

uzvrati još većom ljubavlju i pažnjom. Ako njen suprug ne pokazuje ljubav 
i pažnju prema njoj, ili ako nema razumijevanja među njima ili ako je došlo 
do problema u braku, dužni su zajednički uložiti trud i napor da prevazi-
đu krizu ili problem, da dođu do rješenja, do kompromisa, odosno žena 
je dužna, ukoliko je ona bila “krivac” ili uzročnik problema, potruditi se i 
doprinijeti poboljšanju odnosa sa svojim suprugom.

Uvijek su bračni drugovi bili pred izazovima i problemima, ali je bilo 
više razumijevanja, sabura, tolerancije među njima i obostrane želje da pre-
vaziđu probleme, a danas, kad smo uveliko zbunjeni novim vrijednostima 
(Hathout, 2015:134), kao da smo više zaokupljeni sobom, osobnim komo-
ditetom, rahatlukom — “slobodom” i ne želimo kompromis i ne želimo “tr-
pjeti nikoga” iako je taj neko nama važna ili najvažnija osoba u životu. Zato 
je, posebno danas, potrebno pozivati i apelirati na razumijevanje, razgovor i 
dogovor među supružnicima i kompromis u rješavanju bračnih nesuglasica 
i porodičnih problema. 

Porodica — kao vrijednost

U ukupnom propitivanju stanja i prilika u kojoj se nalazi bosanskohercego-
vačka porodica kao i odnosa društva prema osnovnoj ćeliji stječe se utisak 
da nismo u dovoljnoj mjeri svjesni značaja porodice jer je stanje unutar 
porodice složeno, zabrinjavajuće, u nekim segmentima i alarmirajuće. Tre-
balo bi svi oni koji mogu doprinijeti poboljšanju prilika u porodici rade 
više planski, sistemski, sukcesivno, a ne samo da se prezentiraju nepovoljne 
činjenice i pokazatelji te da se konstatira, po ko zna koji put, da nam je 
porodica u krizi. Sporadičnih primjera i zalaganja za unapređenje stanja u 
porodici ima, no to, čini se, nije dovoljno za prevladavanje sadašnjeg stanja. 

Zato je potrebno opet i iznova promovirati i afirmirati bračne i porodič-
ne vrijednosti, govoriti mladima, usmjeravati i savjetovati mlade, buduće 
supružnike, očeve i majke na značaj pridržavanja i njegovanja istinskih, uni-
verzalnih, islamskih vrijednosti, bračnih i porodičnih vrijednosti na putu 
do “srećnog života”. Ako bi se držali smjernica islama, bilo bi više uspješnih 
brakova, srećnih porodica, lijepo odgojene, zadovoljne i vesele djece, od-
nosno bilo bi manje razvoda, manje razorenih porodica, manje napuštene, 
zanemarene i unesrećene djece. Zato se i čini uputnim usmjeravanje i pod-
sjećanje da razmislimo o ljepoti i blagodati bračnog i porodičnog života, 
roditeljstvu, majčinstvu, blagodati poroda i emaneta prema našoj djeci!

Porodični odgoj — kao vrijednost

Allah, dž.š., spušta Svoju milost i maloj zajednici, bračnoj zajednici daruje 
porod, iz Svoje milosti daruje supružnicima dijete — najdragocjeniji dar ro-
diteljima i tako malu bračnu zajednicu Svojom voljom širi u porodicu. To 
nas obavezuje na našu trajnu roditeljsku i odgajateljsku zaokupljenost bri-
gom, njegom, pažnjom o djeci, potom pitanjem odgoja, odnosno procesom 
koji on podrazumijeva.

Većina roditelja danas je okupirana poslovima i brojnim obavezama naj-
više zbog želje i potrebe da svojoj porodici obezbijede bolje uvjete za život. 
Ali, bilo bi uputno da se kao roditelji zapitamo i sljedeće: da li dovoljno 
vremena provodimo s djecom, da li provedeno vrijeme s djecom kvalitetno 
koristimo, da li je pažnja koju poklanjamo djeci dovoljna, da li ispunjava-
mo svoje obaveze kao roditelji i, konačno, da li smo uspješni kao roditelji? 
Na sva ova i druga pitanja roditelj će morati dati odgovor Uzvišenom Gos-
podaru Koji mu je dijete, djecu darovao i u emanet ostavio. Stoga, iako ima-
mo potrebu da djetetu obezbijedimo materijalne uslove za njegov nesmetan 
fizički rast, a što nam oduzima dosta vremena, ipak moramo naći i odvojiti 
vrijeme za razgovor s djetetom, za savjetovanje i usmjeravanje na pravi put 
kako ne bismo zapostavili, ili potisnuli u drugi plan njegov duhovni rast, 
razvoj i napredovanje. Izuzetno je bitan odgoj od najranije dobi, od malih 
nogu, odnosno on je presudan. Kad i ako zakasnimo s odgojem i usmje-
ravanjem djeteta na pravi put, onda malo možemo uraditi kasnije, teže je 
preodgojiti nego odgojiti, a upravo tu roditelji padnu u zamku jer kažu: 
“Dok dijete malo poraste, onda ćemo poraditi na odgoju”, odnosno pravi-
lima lijepog ponašanja. Tada je kasno jer je dijete već usvojilo neka pravila 
i nastaje problem kad ih treba promijeniti, posebno zato što otac ili majka 
to zahtijevaju. Zato je potrebno početi s odgojem od prvih riječi, od prvih 
spoznaja, i uspostaviti pravu konekciju s djetetom na temelju roditeljske 
ljubavi i pažnje — da dijete zna da ga roditelj voli i da mu zbog te ljubavi 
uvijek želi dobro, pa i onda kada mu nešto brani i ne dozvoljava, da to čini 
zbog brige za njim, za njegovo dobro. Ako uspijemo odmalena pridobiti 
dijete svojom ljubavlju, brigom i pažnjom, tj. ako smo odgovoran roditelj, 
onda se možemo nadati, uz Allahovu pomoć, da će preko našeg ličnog 
primjera i uz naše zalaganje i naše dijete biti odgovorno, odgojeno. Zbog 
dobrobiti djece važno je da se kao roditelji preispitamo, samoanaliziramo, 
pokajemo, popravimo, korigujemo ako smo pogriješili u odgoju, a naš nijet  

da izvedemo djecu na Pravi put pomaže nam da istinski samoobračun oba-
vimo pod okriljem neizmjerne Allahove, dž.š., providnosti i milosti i ujed-
no nam pruža mogućnost da spontano discipliniramo svoje postupke.

Majka muslimanka — kao vrijednost

Uzvišeni Stvoritelj svakom biću dao je njegovo mjesto, ulogu i značaj na 
ovom svijetu. Da li će se pojedina osoba snaći na mjestu i u ulozi koja joj je 
namijenjena, odnosno da li će toj ulozi dati i ukazati stanoviti značaj, zavisi 
od nje same. Žena, jednako kao i muškarac ima status Božijeg stvorenja 
koje ima svoja prava, ali i dužnosti i obaveze. No, ženi je namijenjena i 
darovana jedna posebna uloga — to je uloga majke i islam upravo najveću 
počast ukazuje ženi kao majki. U Kur’anu se ističe veza majke i djeteta,10, a 
zbog te posebne veze i obaveza koje majka, majka odgajateljica ima prema 
djetetu, Muhammed, a.s., glorificirajući ovu njenu ulogu, daje joj trostruku 
prednost u odnosu na oca. To potvrđuje hadis da je jedan čovjek upitao 
Poslnika, a.s., ko je najpreči da se prema njemu lijepo odnosi, koga treba 
najviše da voli, poštuje i ko je najzaslužniji da mu pokloni svoju pažnju, 
a on je odgovorio: “Tvoja majka!” A onda? “Tvoja majka!” — odgovori Po-
slanik. “A onda?” — upita (treći put) čovjek. “Tvoja majka!” — odgovori mu 
Poslanik. “A ko onda?” — ponovo upita čovjek. “Tvoj otac!” — reče mu Alla-
hov Poslanik, a.s.11 

Uloga majke ženi priskrbljuje posebno mjesto u društvu, odnosno po-
sebno mjesto u životu čovjeka, u životu djeteta. Na majci je hoće li toj ulozi 
valjano odgovoriti i koliki će joj značaj pokloniti. Ali, Allahovom, dž.š., 
mudrošću i odredbom, svaka žena nema mogućnost, odnosno zadovoljstvo 
i čast da bude majka: a koga hoće, učini bez poroda, iako to najviše u svom 
životu želi. Žene koje budu darovane porodom nekad su počašćene i muš-
kom i ženskom djecom: ...ili im daje i mušku i žensku djecu..., a nekad samo 
ženskom ili samo muškom djecom: On (Allah, dž.š.) poklanja žensku djecu 
kome hoće, a kome hoće mušku.12

Na pomen riječi majka svakog od nas preplave nježna i draga osjećanja, 
ili bi pak tako trebalo biti. Emocije onih koji su imali sreće da imaju dobru, 

10	 Kur’an, El-Ahkaf, 15.
11	 El-Buhari, Sahihu-l-Buhari.., knjiga 4, hadis br. 5971, str. 328.
12	 Kur’an, Eš-Šura, 49—50.

plemenitu i brižnu majku jesu takve, dok su emocije onih koji nisu osjetili 
majčinsku pažnju i ljubav nesređene, površne, pa i gorke i bolne. Opće-
nito, majke se različito ponašaju i za vrijeme trudnoće, a i nakon rođenja 
djeteta, premda se sve nazivaju majkom. Odnos prema vjeri, privrženost 
žene islamskom načinu života i ponašanja uveliko će se odraziti na stav 
i ponašanje žene u budućoj ulozi majke. Dijete majke koja nije privrže-
na vjeri uskraćeno je za njeno stalno bdijenje nad njegovim ponašanjem i 
njegovom sudbinom, jer ona za odgoj svoga djeteta ne osjeća odgovornost 
pred Dragim Bogom. Iako dijete takve majke nije uskraćeno za njenu lju-
bav, nježnost i pažnju, uskraćeno je za Allahovu, dž.š., milost i zaštitu koju 
majka muslimanka stalo priziva na svoje dijete u svojim dovama.

Brižna i predana majka muslimanka tokom trudnoće, bez obzira kojeg 
spola će dijete biti, strepi nad svojim djetetom: majka njegova s mukom ga 
nosi i u mukama ga rađa,13 i zahvalna je Allahu, dž.š., na tom daru. Imanom 
oplemenjena majčina duša svoj porod, svoje dijete, zbog ljubavi i milosti 
koju osjeća prema njemu dok je još u njenoj utrobi, predaje Uzvišenom 
Allahu, moli Ga za dobro svoga djeteta, onako kako je molila žena Imranova 
za svoju kćerku Merjemu: Gospodaru moj, ovo što je u mojoj utrobi zavjetujem 
samo Tebi, pa primi od mene, jer Ti, zaista, sve čuješ i znaš! Nadjela sam joj ime 
Merjema i ja nju i porod njen stavljam pod okriljem Tvojim od prokletog šejtana.14 
Prožeta plemenitim i iskrenim majčinskim osjećanjima majka svoje dijete 
prihvata kao dar, najbolji, najljepši i najdragocjeniji. Prema njemu se tako 
i ophodi i najposebniji mu značaj pridaje. Po porodu hrani dijete svojim 
mlijekom: i doji trideset mjeseci,15 te nastoji što više vremena provesti s njim 
znajući koliko su njena ljubav, nježnost i pažnja djetetu potrebni. Ona mu 
je prvi uzor, prva potpora (el-Qaradawi, 2017: 118) prvi prijatelj i savjetnik 
u svim stvarima, i velikim i onim malim — djetetu toliko značajnim. Vjeru u 
Dragog Allaha, dž.š., nastoji mu omiliti i usaditi od najranije dobi (Hathout, 
2015: 131). Ona ga postepeno i lagahno, osobnim primjerom svjedočeći, 
inicira i podstrekava na prakticiranje islamskih dužnosti i obaveza, kako 
bi se ono na njih priviknulo, a kasnije ih i svjesno, bez tegoba, nastavilo 
njegovati cijeloga svog života. Odgajajući dijete, majka mu poklanja svoju 
dušu, a sve znanje i umijeće želi mu prenijeti i darovati izravno, na najlakši i 

13	 Kur’an, El-Ahkaf, 15.
14	 Kur’an, Ali Imran, 35-36.
15	 Kur’an, El-Ahkaf, 15.

najpristupačniji način. S obzirom da su svi njeni postupci prožeti ljubavlju i 
dobrotom, što dijete, naravno, osjeti i razumije, ono ovakvu majku prihvata 
za najboljeg prijatelja i savjetnika, a odgoj njenog djeteta, na koncu, kompi-
lirat će i reflektirati sve odrednice i elemente koje islamski ahlak nalaže i po-
drazumijeva. Prava majka spremna je i žrtvuje se za svoje dijete do krajnjih 
granica, ne žali truda na tom putu, premda se nekom posmatraču taj trud 
može, u nekim slučajevima, činiti neshvatljiv i nerazuman, ili pak, nepotre-
ban ili suvišan. Prava majka posebno je dragocjena, djetetu potrebna i neza-
mjenljiva u situacijama kada dijete ima poteškoća u fizičkom ili mentalnom 
razvoju. U ovakvim slučajevima majčin trud i zalaganje najčešće rezultira 
poboljšanjem i napretkom djetetovog stanja. Stoga je opis lika prave majke 
lišen čak i naznaka egoizma (Nedžati, 2010: 23), dijete i obaveze prema 
njemu na prvom su joj mjestu (nakon Dragog Allaha!), a njene osobne želje 
u drugom su planu. Dakle, da bi majka bila prava svome djetetu, mora i 
sama biti odgojena u duhu islamskih normi i propisa i sama svjesna uloge 
i značaja koji ima kao odgajateljica svoga djeteta, budućeg čovjeka. Kako 
će majka svome djetetu ponuditi kvalitetan odgoj ako ga nije nasljedovala 
iz svoje porodice i ako nije stekla naobrazbu koja će joj pripomoći u želji i 
nastojanju da svoje dijete odgoji u duhu islama i u skladu s potrebama koje 
vrijeme i prilike nose?! Prava majka mora biti svjesna uzročno-posljedičnog 
odnosa u kojem se nalazi, u koji je involvirana, i mora uložiti maksimalan 
trud i zalaganje kako bi odgojila svoje dijete, kako bi uzroci njenog djelova-
nja imali za posljedicu dobro odgojeno, zadovoljno i sretno dijete. 

Majka je najvažnija osoba u djetetovom životu u periodu njegovog rasta 
i sazrijevanja, a njena važnost “blijedi” djetetovim zrijenjem i osamostalji-
vanjem, dok je dijete trajno najveće majčino blago i njezina velika briga 
dokle god je živa. Dijete ne bi trebalo zaboraviti majčinu ljubav, pažnju, 
neprospavane noći zbog brige prema djetetu, njezinu pomoć kad mu je 
pomoć bila najpotrebnija i trebalo bi joj uzvratiti kad njoj bude potrebna 
djetetova pažnja i pomoć, zbog starosti, iznemoglosti ili bolesti (Hathout, 
2015: 127). To je ujedno put da dijete, svojim odnosom prema majci, obez-
bijedi ostvarenje hadisa u kojem Muhammed, a.s., kaže: “Džennet je pod 
majčinim nogama”,16 tj. da svojom pažnjom prema majci zasluži Džennet, 
zasluži najbolju nagradu kod Uzvišenog Gospodara!

16	 Ebu Abdu-r-Rahman Ahmed bin Šuajb En-Nesai, Sunenu-Nesai, poglavlje el-Džihad, hadis br. 3117.

U svjetlu kur’ansko-hadiskih smjernica, žena, supruga, majka u svakom 
vremenu ima iste obaveze shodno njezinim ulogama (el-Qaradawi, 2017: 
120). Dakako, njen angažman van kuće i porodice preporučljiv je — ako i 
ukoliko ne ide na štetu njezine primarne uloge, uloge majke odgajateljice. 
Uvažavajući nove zahtjeve koji su pred nju stavljeni, muslimanka ne treba 
zaboraviti da je poziv, zvanje, titula i funkcija majke odgajateljice obavezuje 
da ovoj ulozi da prioritet i prednost u odnosu na sve ostale uloge.17 S obzi-
rom na njen ukupni angažman i na njenu želju da bude uspješna i u privat-
nom i u društvenom životu, žena danas treba biti dobra menadžerica i vje-
što rasporediti svoje vrijeme da bi izvršila svakodnevne poslove i zadatke, a 
potom treba uložiti vanredan trud i napor da bi kvalitetno odgovorila svim 
svojim ulogama. Zato, kao majka, kao odgovorna i požrtvovana majka duž-
na je da pokaže i pokloni ljubav, nježnost, brigu i pažnju svojoj djeci i da ih 
odgoji da budu dobri ljudi, dobri muslimani i tako se potvrdi i kao majka 
odgajateljica koja im u nasljedstvo ostavlja najbolje blago — lijep odgoj. 

Kriza vrijednosti — kako biti zadovoljan? 

Složni smo u konstataciji da živimo u vremenu različitih kriza, kriza vri-
jednosti, a rezultat toga jeste činjenica da smo zahvaćeni sveopćim nezado-
voljstvom, koje kod nekih prelazi u bezvoljnost, u nezainteresiranost, u me-
lanholiju, u apatiju, u letargiju, a temeljni, osnovni uzrok takvih različitih  

17	 Važno je naglasiti, što često ističemo kad je o majčinstvu riječ, da se mi danas bavimo istim pitanjem 
kojim su se bavili naši bosanskohercegovački alimi, pravnici, pedagozi, psiholozi prije pet-šest de-
cenija, koji su ukazivali na krizu u porodici i devalvaciju porodičnih vrijednosti u doba socijalizma, 
kada su muslimanke pod plaštom emancipacije, jednakosti i jednakopravnosti ušle u javni život i 
počele raditi u fabrikama kao jeftina radna snaga. Smatramo uputnim podsjetiti na mišljenje, pro-
mišljanje Alije Izetbegovića o ovim pitanjima izneseno u tekstu Muslimanka — žena i majka (prilog 
proučavanju tzv. ženskog pitanja u islamu) iz 1968. godine potpisanog pseudonimom “LSB”, koji kaže: 
“Prva i glavna funkcija žene je materinstvo, a njen javni život i rad van porodice preporučljivi su 
samo ako i ukoliko ne idu na štetu ove njene osnovne funkcije. Žena je simbol plodnosti, rađanja, 
beskrajne smjene generacija. Žena je neposredni akter, a muškarac je tu samo zbunjeni posmatrač ili 
jedva nešto malo više od toga. Tu ne stoji žena prema muškarcu, nego majka prema ocu svoje djece. 
Sve je tu onako kako treba i mora da bude, dato samom prirodom stvari. U ovom prvobitnom od-
nosu pitanje ravnopravnosti polova nema svoga smisla i smiješno ga je postavljati. Majčina uloga je 
jedinstvena i žena kao majka je neoboriva i nezamjenjiva. Sam poziv majke je ‘svet’ i uzvišen, a ljudi 
su ga unizili. Kakvo god bilo rješenje ovog pitanja u njegovim detaljima, islamska shvatanja traže da 
majčinski poziv i djeca ne budu žrtve. Da bi bilo sve više pobjeda, a sve manje poraza, potrebno je 
da borbu svojim rukama, srcem i umom pomaže muslimanka, koja čini polovinu islamskog svijeta. 
Ona treba da rodi, podigne i nadahne novu generaciju i ulije joj vjeru u islam i budućnost. Ona će 
moći da uči i podiže dijete ako i sama bude učena i uzdignuta.” Vidi šire: L. S. B., Muslimanka — žena 
i majka (prilog proučavanju tzv. ženskog pitanja u islamu), Almanah s prilogom Takvima za 1968. Izvršni 
odbor Udruženja ilmijje u NRBiH, Sarajevo, str. 30—41.

stanja jeste naše lično nezadovoljstvo — vrijednosti su nam poremećene i 
nismo zadovoljni sobom! Usto, nezadovoljni smo situacijom u državi, za-
tim nismo zadovoljni situacijom u svojoj firmi, ustanovi, fabrici u kojoj 
radimo, pa nismo zadovoljni ni situacijom u svojoj porodici, članovima 
svoje porodice i njihovim ponašanjem i zbog toga negativne komentare 
i negativnu energiju širimo na one oko nas. I umjesto da se ponašamo u 
skladu s općim pravilom da težimo dobru, pozivamo dobru, natječemo se 
u dobru, da se čuvamo zla i ružnih misli i da sprečavamo zlo, jer nam je do-
bro poznat kur’anski imperativ: Natječite se u dobru,18 mi radimo suprotno 
tom pravilu i onda, naravno, ne možemo biti zadovoljni i sretni (el-Kara-
davi, 2000: 191). U tom našem stanju nezadovoljstva zanimljivo je da kada 
vidimo nešto dobro i lijepo, ne ističemo ili to dobro prešutimo, umjesto 
da dobro, dobre stvari i lijepe riječi širimo jer je i to kur’anski imperativ: I 
ljudima lijepe riječi govorite,19 odnosno pričajte o lijepim i dobrim stvarima.

I šta je rezultat takvog stanja? — Zaboravljamo zahvaliti Allahu, dž.š., na 
dobru koje nam je podario, a u isto vrijeme želimo više, želimo brzi uspjeh,20 
nemamo strpljenja! Te situacije, brzina i nestrpljivost, sprečavaju nas da 
zastanemo, da zahvalimo Allahu, dž.š., na dobru koje nam je podario, na 
bezbrojnim blagodatima koje nam je podario i u kojima uživamo, a ne 
primijetimo ih, nismo ih dovoljno svjesni! Allahu, dž.š., ne zahvaljujemo:

•	 na blagodati zdravlja, dok se ne razbolimo. Kad smo zdravi, rijetko 
zahvaljujemo Onom Koji nam je život i zdravlje podario, nego kad se 
razbolimo, onda zazivamo Allaha, dž. š, i molimo Ga za ozdravljenje, 
za pomoć, da nas izliječi.

•	 na nafaki, na opskrbi koju nam je podario i propisao, dok nas ne 
zadesi glad, nestašica i siromaštvo. Kad smo siti, opskrbljeni, bogati, 
zaboravimo zahvaliti Onom Koji nas je opskrbio, zaboravljamo ajet u 
kojem nas Allah, dž.š., opominje i kaže nam: O ljudi, vi ste siromasi, vi 
trebate Allaha, a Allah je nezavisan i hvale dostojan!21 Ali, zato, čim nas 
zadesi glad, molimo Allaha, dž.š., za nafaku i opskrbu.

•	 na porodu, na djeci koju nam je podario, i nerijetko smo nezado-
voljni spolom djeteta, djece, a ne sjetimo se onih kojima Allah, dž.š., 

18	 Kur’an, El-Bekare, 148; El-Maide, 48. 
19	 Kur’an, El-Bekare, 83.
20	 A to stanje čovjekovo Allah, dž.š., opisuje kratkim ajetom i kaže: Čovjek je stvoren od žurbe (od 

brzine, stvoren je brzopletim. (Kur’an, El-Enbija, 21).
21	 Kur’an, El-Fatir, 15.

nije podario djecu! Zaboravljamo da je On Onaj Koji određuje hoće 
li neko imati evlada ili neće, ko će imati muško, a ko žensko dijete ili 
će ostaviti bez poroda onoga koga On hoće. 

Zato, namjesto nezahvalnosti i nezadovoljstva, alternativa nam je dova: 
dova Allahu da nas učvrsti na Pravom putu i podari ono što je hajr za nas, 
dova kao najbolji štit i zaštita u situacijama kad bi nekom ishitrenom riječ-
ju ili pak postupkom mogli oskrnaviti darovanu nam blagodat (Nedžati, 
2010: 178), dova da nam podari zadovoljstvo i sabur kako ne bismo izne-
vjerili povjerene emanete kojim nas je darovao i zadužio.

Imam, muallim/muallima — vrijednost i izazov 

Težnja, stremljenje ka dobru, boljem i najboljem jeste smjer muslimana, 
posebno imama, muallima i muallime. 	

Kao predvodnik džemata potrebno je da imam bude realan, pozitivan 
i optimist! On svoje stanje, pozitivizam ili negativizam, optimizam ili pe-
simizam, raspoloženje ili neraspoloženje, pozitivnu ili negativnu energiju, 
prenosi na džemat. Džemat imama i muallimu doživljava kao osobe od 
povjerenja, kao prijatelje i savjetnike (Jalom, 2015: 41) koji će im pomoći 
u njihovim dilemima, izazovima i problemima. Od odnosa prema džema-
tlijama zavisi hoće li biti poštovan u džematu, zajednici i društvu, odnosno 
hoće li imati uspjeha u svojoj profesiji i misiji (Salihspahić, 1991). 

Zbog toga, obavezni smo držati se univerzalnih islamskih vrijednosti, 
strpljivo i uporno ići prema zacrtanom cilju! (el-Karadavi, 2000: 65) Naš 
trajni orijentir je slijediti, odnosno truditi se slijediti sva slova Kur’ana i 
sunneta, a njih je, ajeta i hadisa, toliko mnogo, i toliko puno daju, a još više 
obavezuju: da neprestano učimo i da napredujemo u korisnom znanju, da 
činimo dobro i da širimo dobro i optimizam, a sprečavamo zlo i pesimizam, 
da čuvamo sebe i svoje porodice, da će se trud, zalaganje i odricanje vidjeti 
i isplatiti,22 da molimo da nas Uzvišeni Gospodar pomogne u svim hairli 
poslovima i podari dobro, sreću i spas i na ovom i na budućem svijetu. 
To su samo neke smjernice koje nam daju snagu da više radimo, svako u 
okviru svojih mogućnosti i ingerencija, koje nas drže budnim da ne zabora-
vimo svoje (malo!) mjesto u ukupnom univerzumu i da prihvatimo ono što 

22	 Ko uradi koliko trun dobra — vidjet će ga! Ko uradi koliko trun zla — vidjet će ga! (Kur’an, El-Zilzal, 7— 8).

nam je Gospodar odredio i darovao te uložimo svoj ukupni potencijal kako 
bismo ispunili i opravdali povjerene nam emanete i odgovorili svojim broj-
nim ulogama, kao i ulozi imama i muallime, uposlenika Islamske zajednice 
u Bosni i Hercegovini.

ISLAMSKE VRIJEDNOSTI I DRUŠTVENA PRAVDA

Dr. Muharem Adilović

Sažetak

Rad ima za cilj ukazati na osnovna značenja pojmova pravde, pravičnosti i 
prava. Ukazujuću na značaj percepcije pravednosti u zajednici za socijalno 
i mentalno zdravlje pojedinaca, autor određuje centralnu poziciju pojmu 
socijalne pravde kao krajnjem cilju napora uspostave pravde u zajednici. 
Poseban fokus u radu usmjerava se na karakteristike razumijevanja socijal-
ne pravde u islamskom diskursu, te kroz komparativni prikaz ukazuje na 
međusobnu komplementarnost sarvemenih sistema socijalne sigurnosti s 
islamskim modelom uspostave socijalne pravde. Autor ukazuje na osnov-
ne ideološke karakteristike sistema socijalne pravde u islamu i, koristeći 
se historijskim iskustvima, ukazuje na dominantnost islamskog socijalnog 
modela u dostizanju krajnjih pozitivnih ishoda u odnosu na savremene 
socijalne sisteme.

Ključne riječi: pravičnost, pravda, socijalna pravda, islam, socijalna sigurnost. 

Ime pravde ljudi ne bi ni poznavali da nije nepravde

(Heraklit)

Uvod 

Za svakog čovjeka, pripadnika neke zajednice, od izuzetne je važnosti da 
svoju zajednicu doživljava pravednom. Nedostatak percepcije zajednice 
kao pravedne jeste problem s dalekosežnim posljedicama, koji otvara prili-
ku za razvoj negativnih razmišljanja i različitih patoloških stanja kod osobe. 
Formiranje “pravedne zajednice” kao najvišeg ideala kojem teže teoretičari 

društva, ali i svjesni i aktivni građani, jeste zvijezda vodilja u naporima us-
postave društvene pravde kao temelja pravedne zajednice. Berdica (2013) 
kaže: “Pravednost je pak ‘prva vrlina društvenih institucija, kao što je to 
istina u sustavima mišljenja’ — reći će jedan od najeminentnijih moralnih 
i političkih filozofa našega doba John B. Rawls odmah na početku svoga 
‘filozofskog dinamita’ Teorije pravednosti (1971) te dodati kako je zakone i 
institucije koje bi bile nepravedne potrebno reformirati ili dokinuti.” 

Međutim, šta je to pravednost, pravda i kako izgleda pravedno druš-
tvo?! Za odgovorima na ova pitanja teoretičari društva i pravnih znanosti 
tragali su još od antičkog doba sve do naših dana (Aristotel, Platon, Sokrat, 
Toma Akvinski, Jacques Maritain, Hugo Grotius, John Stuart Mill, Gustav 
Radbruch, Chaim Perelman, Hans Kelsen, John Rawls, Robert Nozick, Lon 
Fuller, Ronald Dworkin, Herbert Hart, John Finni...). Prema većini savre-
menih teoretičara (Vuchetich, 2007) današnja promišljanja značenja ovih 
pojmova nisu značajno odmakla od onih iz vremena Aristotela. Temeljna 
vrijednost na kojoj se gradi odnos pojedinca prema drugom, ili institucije/
društva prema pojedincu ili grupi trebalo bi da bude pravda. To podrazu-
mijeva postojanje najmanje dviju jedinki između kojih je moguće usposta-
viti pravedan odnos; pojedinac ne može biti pravedan sam prema sebi. To 
znači da je pravedno stanje vezano za odnose među pojedincima u vezi s 
pristupom općim dobrima. Ipak, pitanje na koje treba da odgovorimo jeste: 
Kada za određene odnose smatramo da su izgrađeni na pravdi, odnosno 
šta je izvor kojim se vodimo u uspostavi pravde? Koji je omjer raspodjele 
između dviju osoba pravedan? Da bi pravda mogla biti uspostavljena, ne-
ophodno je da postoji ideal kojem ona teži i koji je determinira kao takvu. 
Izvor pravde jeste pravičnost, koja se najednostavnije definira kao “ide-
alno, moralno ispravno stanje stvari ili ličnosti”. Dakle, najveća krepost, 
najidealnije stanje jeste stanje pravičnosti. Osnovni zadatak pravde jeste 
da harmonizira odnose među ljudima na principu pravičnosti. Tako sama 
pravda dobija motiv, temeljnu vrijednost kojoj teži svojim djelovanjem. 
Bez pravednog postupanja pravičnost ne bi mogla biti realizovana, zato 
kažemo da su ova dva pojma u snažnom kauzalnom odnosu. Pravičnost 
kao idealno stanje i pravda/pravednost kao sistem ustanovljen na principu 
pravičnosti ostvaruju pretpostavke za uspostavljanje pravedne zajednice. 
To je zajednica koja svojim članovima garantira poštenu i nepristrasnu 
ravnotežu interesa i šansi te poštenu raspodjelu društvenih dobara. Živjeti 
u pravednoj zajednici znači uživati u onome što ti pripada, imati jednake 

šanse za uspjeh i ličnu promociju kao i drugi te biti sačuvan od bilo kojeg 
oblika diskriminacije.

Teorijski pristup definiranju spomenutih pojmova ne smatramo poseb-
no zahtjevnim, međutim, proces socijalne distribucije pravde mnogo je ko-
pleksnije prirode. To se svakako odnosi na princip jednakosti svih ljudi. Da 
li jednakost znači identičnost startnih pozicija i ravnomjernu raspodjelu 
dobara? Pozitivan odgovor vodio bi nas jednom ekstremnom egalitarizmu 
po kojem svi ljudi treba da budu potpuno jednaki, što bi nas u praksi odve-
lo do suštinske nejednakosti među njima. Ljudi su prirodno različiti, imaju 
različite potrebe, sopstvene zahtjeve. Potiranje tih razlika kroz uspostavu 
identičnog pristupa svima bilo bi stanje nepravde. Zato je pitanje praved-
nosti vezano za stanje i mogućnosti svakog pojedinca. Za uspostavu pra-
vednog sistema na ovim principa neophodno je dublje, više doktrinarno, 
promisliti pitanje izvora pravičnosti. Ko je (šta je) izvor pravičnosti? Kod 
laicističkih filozofa to je razum. Po njihovom učenju, zdrav razum u stanju 
je da definira apsolutnu pravičnost i da je učini uzvišenim idealom. Među-
tim, vjerniku u Boga neprihvatljivo je da razum, koji je produkt čovjeka, 
bude apsolutni izvor pravičnosti. Stav teoloških pravnika jeste da je izvor 
pravičnosti apsolutno pravedni Ideal — Uzvišeni Bog, Koji najbolje zna sta-
nje svakog pojedinca te na osnovu Svog apsolutnog znanja propisuje norme 
pravičnosti koje ljudi treba da uspostave u svojim zajednicama. Zadatak ra-
zuma jeste da se pokloni pred Božijim normama i da svoj potencijal usmje-
ri uspostavi pravednih sistema utemeljenih na Božijoj pravičnosti. Čelebić 
(2009) citira svetog Augustina (Aurelije Augustin) koji u svojoj znamenitoj 
O državi Božijoj (Civitas Dei), tvrdi “da nijedna država koja je nezavisna od 
crkve ne može biti utemeljena na pravdi”. Dakle, dostići razinu pravedne 
zajednice moguće je uz uspostavu pravednog sistema koji uređuje među-
ljudske odnose po idealu pravičnosti kojem je izvor Uzvišeni Bog.

Socijalna pravda

Još je Aristotel razlikovao dvije osnovne vrste pravde: komutativnu i dis-
tributivnu pravdu. “Postoji jednakost prema kriterijima (tzv. distributivna 
pravednost) i jednakost bez kriterija (komutativna pravednost). Da bi “jed-
nakost prema kriterijima” u sebi sadržavala načelo pravednosti, svi ljudi 
moraju biti pod jednakim kriterijima (Nozick tvrdi da su to inteligencija, 
sposobnost, radinost, talent; ono što Aristotel naziva Iustitia distributiva,  

odnosno prema “zaslugama i dostojanstvu”). Ukoliko dođe do bilo kakve 
vrste privilegiranosti, eo ipso nema jednakosti, pa tako niti pravednosti. S 
druge strane, “jednakost bez kriterija” jeste ona jednakost koja sve ljude 
tretira na isti način i distribucija se vrši svima jednako” (Vuchetich, 2007). 
Iako su obje vrste od velikog značaja, distributivna pravda u direktnom je 
odnosu sa socijalnom pravdom. Ivanović (2006) socijalnu pravdu definira 
kao “stanje u kojem većina ili svi članovi društva imaju ista osnovna pra-
va, mogućnosti, obaveze i socijalne beneficije”. Pojam “socijalna pravda” 
prvi put koristi 1840. sicilijanski svećenik Luigi Taparelli d’Azeglio (Novak, 
2000) a njegovoj afirmaciji doprinosi pojava tržišne ekonomije, koja dopri-
nosi razvoju sve izraženijih socijalnih razlika. 

Socijalna pravda jest temeljna socijalna vrijednost i norma koja se tiče 
načina na koji resursi treba da se distribuiraju u društvu i između pojedina-
ca (Puljiz i sur., 2000). Socijalna država je ona država koja je na sebe pre-
uzela jamstvo osiguranja temeljnih egzistencijskih uvjeta svojih građana, 
a socijalna politika sustavna je djelatnost države kojom ona taj cilj nastoji 
ostvariti (Ljubotina, 2003). Najpoznatiji teoretičar socijalne pravde jeste 
John Rawls, koji u svom djelu Theory of Justice naglašava da se ekonomske 
i socijalne razlike u društvu mogu opravdati samo pod uslovom postojanja 
jednakih šansi za sve, a da su socijalne nejednakosti opravdane samo u 
kontekstu poboljšanja položaja onih koji su najugroženiji. 

Pravednost jednog društva možemo mjeriti kroz odnos prema siromaš-
nima i onima koji su na margini društvenih dešavanja. Uspostavljanje soci-
jalne pravde u društvu podrazumijeva dva osnovna pravca djelovanja: (1) 
pravednu preraspodjelu društvenog bogatstva koja ima za cilj smanjenje 
dohodovnih razlika kako ne bi došlo do raslojavanja društva, što pred-
stavlja uvod u društvenu stratifikaciju i (2) Jačanje jednakih šansi za sve 
građane, što podrazumijeva jednake šanse za uspjeh svakog pojedinca, a ne 
identične startne pozicije. Ovdje je značajno ukazati na razliku između ovih 
dviju postavki. Identičnost startnih pozicija jeste samo privid pravednosti, 
pošto takva pozicija ne uvažava individualne razlike, specifične karakteriti-
ke i personalne mogućnosti. Nemamo nikakve koristi od identične startne 
pozicije ako su “takmičari” nejednako pripremljeni za utrku. Zato bi pravda 
bila uvažiti individualne mogućnosti i na njima postaviti različite startne 
pozicije. Ovakav pristup razlikama temelj je pravedne socijalne inkluzije 
u njenom najširem značenju. Poznati Gidens (2009) za socijalnu pravdu 

kaže da se ona odnosi na smanjenje značajnih nejednakosti — društvenih 
i ekonomskih — i izjednačavanje mogućnosti za ostvarivanje napretka... U 
društvu čiji se napredak temelji na veoma dinamičnom tržištu, ključni se 
značaj mora pridavati željama, ambicijama i mogućnostima. Izjednačavanje 
mogućnosti značajno je jer doprinosi najboljem mogućem korištenju ras-
položivih talenata. Ali, umanjivanje nejednakih mogućnosti značajno je jer 
doprinosi najboljem mogućem korištenju talenata. 

Fokusiranje na dva spomenuta preduslova uspostavljanja pravednijeg 
društva jesu najbolji pokazatelji glavnih izazova s kojima se susrećemo u 
savremenom dobu. Tradicionalni napori na suzbijanju siromaštva transfor-
miraju se u koncepte, barem u razvijenim zemljama i u zemljama u razvoju, 
borbe protiv sve izraženijih društvenih razlika. Opasnost od raslojavanja 
društva na malobrojne bogate pojedince i sve brojniji siromašni sloj društva 
sa sobom nosi višestruke negativne posljedice. Dolazi do gubitka povje-
renja u državu (Matić, 2000) i pravedno djelovanje njenih institucija, do 
općeg nezadovoljstva, osjećaja besperspektivnosti (Ljubotina, 2003) i razli-
čitih drugih oblika sociopatološkog djelovanja. Takva društva karakterizira 
visok stepen emigracija, što predstavlja iznimno težak gubitak za jednu za-
jednicu. Marginalizacija u takvom društvu postaje pravilo, tako da nemoć-
ne nema ko da zaštiti niti da im ponudi adekvatnu podršku u razvoju. Na-
pori razvijenih zemalja (EU) uglavnom su usmjereni na velika oporezivanja 
pojedinaca s izuzetno visokim primanjima. Na taj način značajno se utječe 
na ublažavanje dohodovnih razlika. Rezultat visokog stepena oporezivanja 
jeste akumulacija značajnih sredstava, koja se putem ponovne raspodje-
le, putem socijalnih programa, usmjeravaju prema siromašnijim slojevima 
kako bi im se pružila prilika za snažniju društvenu emancipaciju. To koliko 
su ovi napori efikasni predmet je različitih analiza, vrlo često oprečnih sta-
vova, mada je i malo detaljniji uvid u globalnu ekonomsku sliku dovoljan 
da se razumiju njihovi efekti. 

Za jačanje socijalne pravde od iznimnog su značaja još neki faktori. Prije 
svega to je karakteristika koja se odnosi na aktivno građanstvo. Koncept 
aktivnog građanstva potreba je savremenog doba, odnosno karakteristika 
svakog pojedinca kojem je stalo do svog društvenog statusa. Samo aktivni 
pojedinci i aktivna društva mogu napraviti značajnije iskorake u vezi s ovim 
pitanjem. Pasivno čekati uspostavu pravde i sigurnosti “odozgo” jeste za-
bluda koja je odavno odbačena u razvijenim društvima. Spomenuti Gidens 



168 RADOVI SA SEMINARA

(2009) ukazujući na značaj aktivizma pojašnjava njegova dva osnovna zna-
čenja. Prvi je da socijalne usluge treba da, kada god je moguće, omoguća-
vaju ljudima da pomažu sami sebi. Moramo ozbiljno shvatiti činjenicu da 
je socijalna država, ponekada i u određenim okolnostima, nanosila štetu 
upravo onima kojima je htjela pomoći. Pomoć može dovesti do pasivnosti! 
Drugo značenje aktivizma odnosi se na društveni aktivizam. Neuspjeh ve-
likog broja programa borbe protiv siromaštva govori da pasivno obezbjeđe-
nje dohotka ima svoja ograničenja, naročito kada uz siromaštvo idu i drugi 
oblici ograničenja. Lokalni aktivizam i angažovanost od bitnog su značaja. 
Građanske organizacije moraju imati ključnu ulogu u osmišljavanju i rea-
lizaciji socijalnih programa. To je posebno značajno u rješavanju socijalnih 
problema koji podrazumijevaju promjenu načina života.

Socijalna pravda u islamskom diskursu

Uzvišeni Allah Sebe je nazvao imenom el-Adl — Pravda, iskazujući Svoju, 
s.w.t., opredijeljenost za pravično postupanje. On, s.w.t., pravedan je i nare-
đuje pravednost među svojim stvorenjima. U suri en-Nahl, ajet 90 kaže se: 
Allah naređuje pravdu, dobročinstvo i da se bližnjima udjeljuje, a razvrat i sve što 
je odvratno i nasilje zabranjuje; da pouku primite, On vas savjetuje. 

Ovaj kur’anski ajet jeste ideal, krajnji cilj kojem je usmjerena uspostava 
sistema društvene pravde u islamu. Allah, dž.š., Sebe predstavlja izvorom 
pravičnosti. Njegova volja, izražena kroz imperativne odredbe obavezujuće 
za ljude, jeste osnovni motiv pravičnosti. Uspostava Allahove volje na Zem-
lji jeste uspostava pravde koja se reflektuje na sve ljude. Šejh Muhammed 
Rešid Rida zapisao je: “Zemlja pravde je zemlja islama. To je ona zemlja 
koju vodi pravedni imam, koji je uspostavio pravdu. Ona je nazvana tim 
imenom kao protuteža zemlji tiranije i nepravde.” 

Imperativ uspostavljanja Allahove pravde odgovara sudskoj (zakonskoj) 
pravdi, kako smo to pojasnili u tekstu iznad. Druga poruka sadržana u 
ovom ajetu odnosi se na el-Ihsan — dobročinstvo. Poznati mufessir, imam 
el-Kurtubi tumačeći sadržaj ovog ajeta kaže da se dobročinstvo spomenuto 
u ovom kontekstu odnosi na lijep odnos prema drugom u bilo kom kontek-
stu u kome se pojedinac može zadesiti. Ovaj princip, nastavlja el-Kurtubi, 
posebno se odnosi na one koji su pod brigom države, siromašni, nemoć-
ni, bolesni, zatvorenici, pa čak i oni koji su osuđeni na najstrožije kazne. 
Dobročinstvo se ogleda u pravednom postupanju prema ljudima shodno  

njihovim postupcima. Ovo potpuno odgovara komutativnoj vrsti pravde, 
oko koje postoji suglasje još od vremena Aristotela. Treći segment impe-
rativnog propisa sadržanog u ovom ajetu odnosi se na davanja bližnjima. 
Ovim propisom pomaganje postaje obligatorno za sve imućne članove druš-
tva. Naglasakom na udjeljivanju bližnjima propisuje se uspostava supsidi-
jarnog sistema socijalne zaštite, koji je u sociopolitičkoj literaturi prisutan 
kao jedan od relevantnih sistema socijalne zaštite. Dakle, način uspostave 
sistema pravde u društvu u islamskome diskursu u potpunosti odgovara 
savremenim postavkama socijalne pravde, što islamski socijalni sistem čini 
komplementarnim sa savremenim sistemima i otvara mogućnost njihovih 
međusobnih dopunjavanja i osnaživanja. 

Poznati islamski mufessir Seid Kutb u svom djelu Društvena pravda u 
islamu (1995) detaljno pojašnjava tri osnovna temelja na kojima počiva 
društvena pravda u islamskim društvima. Ta tri temelja su: (1) potpuna 
emocionalna oslobođenost, (2) potpuna ravnopravnost svih ljudi i (3) istin-
ska solidarnost među ljudima. U prvom temelju insistira se na potpunom 
oslobađanju vjernika od bilo kakvih neutemeljenih strahova za opstanak i 
egzistenciju čiji su izvor ljudi, te razumijevanju pitanja opskrbe u kontekstu 
Allahove garancije čovjeku za njegov život. Vjerovanje da je jedino Allah, 
dž.š., izvor svakog dobra, snage, moći i materijalne sigurnosti predstavlja 
oslobađanje čovjeka od potčinjenosti drugim ljudima, grupama ili sistemi-
ma. Razumijevanje da su pojedinci ili društveni sistemi garanti socijalne 
sigurnosti čovjeku ne pružaju nikakvu trajnu sigurnost niti moralnu podrš-
ku. Allah, dž.š., određuje nafaku svojim stvorenjima u iznosu koji niko ne 
može umanjiti. Vjerovanje da je samo kod Allaha riznica bogatstva oslobađa 
čovjeka od straha da novac koji posjeduje dijeli s drugima, investira u opće-
korisne projekte ili ga poklanja onima kojima je potrebniji. Pojedinac koji 
čvrsto vjeruje da je bogastvo koje posjeduje dar od Boga za njegov trud, a 
ne krajnji rezultat njegovog djelovanja, da sve što posjeduje od bogastva 
jeste nafaka koju je Allaha propisao, a ne imetak koji je on “sa svojih deset 
prstiju stvorio”, uistinu čovjeku pruža sigurnost da kroz dobra djela može 
postići viši stepen Božije naklonosti i na taj način povećati svoju nafaku.

Materijalni resursi koje ljudi posjeduju jesu zajedničko bogatstvo svih 
ljudi i na njima je da uspostave pravedan sistem međusobne raspodjele 
kako bi svaki pojedinac imao dovoljno resursa za normalnu egzistenci-
ju. Islam je, u odnosu na kršćanstvo (Puljiz i sar. 2005) i druge religije,  

prepoznatljiv po tome da obaveza udjeljivanja bogatih nije na dobrovoljnoj 
osnovi. Imućni to, u islamu, moraju raditi kako bi opravdali posjedovanje 
bogatstva koje im je od Boga dato. S druge strane, siromašni muslimani 
nisu samo pasivni posmatrači koji čekaju da im se neko smiluje i udijeli mi-
lostinju. Njima je zagarantovano pravo u imetku bogatih. Oni imaju pravo 
na to i niko im ne smije to uzurpirati jer im je njihov Gospodar to podario. 
Drugi temelj podrazumijeva jednakost svih ljudi pred zakonom i u obave-
zama dobročinstva jednih prema drugima. Allah, dž.š., stvorio je sve ljude i 
podario im posebnu počast (keramet). Ta počast ne smije biti oskrnavljena 
niti čast vjernika smije biti ukaljanja. Niko nema pravo, zbog svog porijekla, 
spola, nacije, geografskih ili bioloških osobina, niti društvenog položaja, da 
bude amnestiran od obaveze da čuva čast drugog muslimana. Kur’an nas 
eksplicitno obavještava da je poslanik Muhammed, a.s., samo poslanik — 
čovjek i da nema nikakvu svetost u odnosu na druge ljude. Njegovi iskreni 
sljedbenici (hulefair-rašidun) vjerno su slijedili njegovu tradiciju. Veliki broj 
primjera potvrđuje da su iskrene halife muslimani bili lično angažovani u 
otklanjanju poteškoća koje su zadesile vjernike. U ovakvim postupcima 
posebno se isticao Omer, r. a. Iskreno vjerovanje da smo svi isti i da nam 
je Gospodar jedan, Koji nije odlikovao jedne nad drugima, osim po bogo-
bojaznosti, čovjeka lišava potrebe za dominacijom nad drugima i postavlja 
ga u ulogu onoga koji je spreman podnijeti žrtvu kako bi pomogao svome 
bratu. Treći temelj odnosi se na međusobnu solidarnost između ljudi. Islam 
zabranjuje napore koji čovjeka guraju u stanje potpune predanosti ličnim 
hedonističkim prohtjevima zbog kojih bi čovjek zapostavio obavezu prema 
drugima ljudima. Čovjek u islamu može da priušti sebi slobodu i uživa-
nje samo u stepenu da ne zapostavi obavezu prema drugima. Muhammed, 
a.s., podsjeća nas na tu obavezu kada kaže: “Nije pravi vjernik ko omrkne 
punog stomaka, a zna da je njegov komšija gladan!” Obaveza vjernika da 
pomaže druge jeste elementarna obaveza prema društvu. U islamu ona se 
realizuje preko sistema supsidijarnosti, koji smo već prije spomenuli, koji 
podrazumijeva obaveznost brige nižeg stepena društvenog sistema za svoje 
članove, a da se viši stepen uključuje samo ukoliko niži nije sposoban da sa-
nira postojeće probleme. To znači da je dužnost pojedinca da se brine o sebi 
i svom materijalnom stanju. Da pomoć drugog ne treba tražiti sve dok je u 
stanju da se sam o sebi brine. Samo u slučaju da njegov trud nije dovoljan, 
opravdan je angažman šireg društvenog kruga, porodice, s ciljem zadovo-
ljavanja potrebe. Kada se iscrpe svi porodični resursi, moguće je aktivirati 

resurse šire društve zajednice (džemat, lokalna zajednica, kanton, entitet, 
država, međunarodne institucije...). Dakle, čovjek je pozvan da se uključi u 
rješavanje problema drugih ljudi i da na solidarnoj osnovi da svoj doprinos 
u rješavanju istih. Razumijevanje društva i obaveze prema istom izgrađene 
na spomenuta tri temelja daju pretpostavku razvoju konkretnih pravednih 
sistema socijalne sigurnosti u društvu.

Posebna odlika islamskog koncepta organizacije društva jeste da značaj-
nu pažnju poklanja uspostavi konkretnih socijalno-političkih mjera koje 
treba da osiguraju pravednu raspodjelu resursa u društvu. Koliko su ti si-
stemi učinkoviti potvrdila su iskustva iz historije koja nam kazuju da su 
najopasnije društvene bolesti, poput siromaštva i društvene marginaliza-
cije, bile potpuno iskorijenjene iz društva. Takve primjere historija razvi-
jenih savremenih država ne pamti! Za ovu priliku spomenut ćemo samo 
nekoliko karakteristika sistema socijalne sigurnosti u islamskom diskursu. 
Svaki savremeni sistem socijalne sigurnosti ima za cilj da osigura građane 
od socijalnih rizika kojima su izloženi. U komparativnom pristupu anali-
ziranja učinkovitosti tih sistema posmatraju se bitne odrednice nekog si-
stema. Među najbitnijim odrenicama jesu: izdašnost mjere (koliko pomoći 
se može dati osobi koja je ugrožena), vremenski rok (koliko dugo korisnik 
može primati socijalnu pomoć) te koliko rizika pokriva određena mjera. 
Smatra se da je sistem koji se po ovim kriterijima bude isticao — razvijen 
i koristan za društvo. Sistem socijalne zaštite u islamu koncipiran je tako 
da po svim nabrojanim kriterijumima ne postoje nikakva ograničenja, na-
protiv, osoba će biti podržana resursima koji su dovoljni da se osigura od 
rizičnih stanja, bez obzira o kolikom se iznosu radilo. Nakon arbitrarnog 
sagledavanja stanja pojedinca i njegovih potreba za resursima, kako bi isti 
bio sačuvan od rizika, pojedinac može dobiti iznos pomoći koji će u potpu-
nosti zadovoljiti njegove potrebe i trajno rješiti njegov problem. Također, 
pokrivenost rizika u islamu obavlja se iz više različitih izvora kako bi se po-
jedincu maksimalno olakšao put izlaska iz stanja rizika. Za socijalni sistem 
u islamu ne postoji podjela po osnovu rizika. Pojavom bilo kojeg oblika ri-
zika aktiviraju se svi sistemi podrške kako bi pojedinac što prije bio spašen 
neugodne situacije i sačuvao svoje dostojanstvo. Islamski sistem socijalne 
zaštite izuzetno je agresivan u vezi s pitanjem obračunavanja sa socijalnim 
rizicima i kao takav, kroz historiju u praksi potvrđen, izuzetno efikasan u 
suzbijanju nepovoljnih situacija u društvu. 

Zaključak

Koliko je neko društvo uspjelo svoju organizaciju utemeljiti na pravičnosti 
u uspostavi društvene pravde od toga zavisi kakva će biti njegova buduć-
nost, odnosno, da li to društvo uopće ima budućnost! Pravedni sistemi ga-
rancija su dugovječnosti društva jer oni predstavljaju stanje vitalnih organa 
svakog društvenog poretka. Samo pravedna društva mogu pružiti sigurnost 
svojim građanima i omogućiti fleksibilno prilagođavanje novonastalim ri-
zicima koje budućnost donosi. Koliko su odgovorna lica u zajednici, ali i 
obični građani, svjesni ovih činjenica, toliko će proces uspostave pravednog 
sistema imati lakši put do svoje potpune afirmacije. S druge strane, društva 
koja ne polažu dovoljno pažnje pravičnosti i pravdi nisu ambijenti ugod-
nog življenja. Ona su vrlo često pogodno tlo za razvoj različitih društveno-
patoloških pojava čije posljedice imaju direktnog utjecaja na sve članove 
društvene zajednice. Razlozi utemeljeni na ovim problemima među najza-
stupljenijima su kod mladih i perspektivnih pojedinaca kada odlučuju da 
napuste svoje društvo i potraže druge, pravednije društveno okruženje, u 
kojem normalno mogu djelovati. 

Socijalna pravda jeste kruna napora uspostave pravednih odnosa u druš-
tvu. Smanjenje dohodovnih razlika, borba protiv siromaštva, pokretanje 
inkluzivnih procesa u svim društvenim oblastima, osiguravanje jednakih 
šansi uz poštivanje individualnih razlika jesu osnovne karakteristike druš-
tva koje je aktivno u procesu uspostave socijalne pravde. Zajednice koje 
suosjećaju, koje se ne mire s nepravdom i marginalizacijom svojih članova 
jesu zajednice koje grade svoju budućnost na temelju općeprihvaćenih stra-
tegija u savremenim društvima. Uloga svakog pojedinca u ovim procesima 
od iznimno je velikog značaja jer socijalna pravda ne dolazi samo od po-
zitivnih pravnih propisa, nego i od iskrenog i aktivnog djelovanja svakog 
pojedinca u procesu njene uspostave. 

Upoznavanjem s karakteristikama islamskog diskursa razumijevanja pra-
vičnosti i socijalne pravde otkrivamo novi horizont saznanja, koji nam može 
biti od iznimno velike pomoći u što kvalitetnijem razumijevanju, pravičnosti 
i načinima uspostave socijalne pravde u savremenim društvima. Namjena 
profanih materijalnih vrijednosti jeste da se dijele s drugima, ali sakralnost 
vjere u Boga ne može biti predmet manipulacije i umanjivanja. Zato je neop-
hodno pravilno shvatanje imetka kao profane materijalne tvari koju je Bog 
darovao ljudima da bi se potpomagali u životu na ovom svijetu. Oslobađanje 

svih primjesa sakralnosti u odnosu prema posjedovanju materije osnovni je 
zahtjev koji islam postavlja pred vjernika kao ključ uspjeha u međusobnoj 
solidarnosti. Samo “oslobođeni” pojedinci nisu ovisni o materijalnim do-
brima i isti mogu doživljavati kao resurs koji pripada svim ljudima, koji su 
ravnopravni i isti u svojim osnovnim pravima. Na ovim temeljima razvijaju 
se posebni sistemi socijalne zaštite i ravnopravnosti u islamskim zajednica-
ma koji su kroz historiju potvrdili svoju superiornost u kontekstu uspostave 
pravedne zajednice, koja svoje pripadnike čuva od svih socijalnih rizika koje 
pred njih život donosi. Vjernik kojem je cilj postizanje Božijeg zadovoljstva 
sa zadovoljstvom će dijeliti svoje materijalno bogatstvo s drugima s ciljem 
pomoći onima kojima treba podrška za normalan život.

VRIJEME DIJALEKTIČKOG SPIRITUALIZMA1

Dr. Mustafa Cerić

تيِ هِيَ أَحْسَنُ، إنَِّ رَبَّكَ هُوَ أَعْلَمُ   اُدْعُ إلَِى سَبيِلِ رَبِّكَ باِلْحِكْمَةِ وَالْمَوْعِظَةِ الْحَسَنةَِ، وَجَادِلْهُم باِلَّ
بمَِن ضَلَّ عَن سَبيِلِهِ، وَهُوَ أَعْلَمُ باِلْمُهْتَدِينَ.

Pozivaj ljude na put tvog Gospodara mudro i lijepim savjetom te, na naj-
bolji način, uspostavi s njima “dijalektički dijalog”. Upamti da tvoj Gos-
podar najbolje poznaje one koji promaše Njegov put, kao i one koji su 
prihvatili da ih se vodi pravim putem.2 

Hvala vam što ste se odazvali na ovu “javnu tribinu”, koju je organizirao 
Fakultet islamskih nauka u suradnji s Centrom za dijalog — Vesatijja. Tema, 
koju ste mogli pročitati na oglasu, “Medinska i druge povelje” samo je po-
vod za temu koja nam se nameće na početku 21. stoljeća, a to je tema 
“dijalektički spiritualizam”, kao antiteza “dijalektičkom materijalizmu”. Za 
pojam “dijalektike” može se reći da ne znači samo umijeće u raspravljanju, 
već da znači i umijeće u rastavljanju i spajanju suprotnosti u jedno moguće 
jedinstvo na temelju racionalne mudrosti.

Iako Karl Marks nije autor termina “dijalektički materijalizam”,3 obično 
se ovaj termin vezuje uz njegovo ime. To je zbog toga što je dijalektički 
materijalizam aspekt šireg predmeta materijalizma, što je bio Marksov filo-
zofski pogled na svijet. Naime, materijalizam utvrđuje primat materijalnog 

1	 Rad je izložen na javnoj tribini o temi Medinska i druge povelje, koja je održana 26. marta 2019. godine 
na Fakultetu islamskih nauka u Sarajevu. Organizator je bio Fakultet islamskih nauka Univerziteta u 
Sarajevu, a predavač je bio dr. Mustafa Cerić.

2	 En-Nahl, 125. 
3	 Termin “dijalektički materijalizam” skovao je 1887. Džozef Dicgen, socijalista koji se dopisivao s 

Karlom Marksom za vrijeme i poslije neuspjele njemačke revolucije 1848. Kao filozof, Dicgen je iz-
gradio teoriju dijalektičkog materijalizma nezavisno od Marksa i Engelsa. Pascal Charbonnat, (2007), 
Histoire des philosophies matérialistes, Syllepse, str. 477.

svijeta: ukratko, materija prethodi misli. Prema tome, svijet je materijalan i 
sve pojave u svemiru sastoje se od “materije u pokretu”.

Iako priznaje da je Hegelov učenik, Marks kritizira Hegelovu dijalek-
tiku, prigovarajući Hegelu da je skrenuo s pravog puta zato što se bavi 
idejama, odnosno ljudskim umom. Marks je vjerovao da dijalektika ne bi 
trebalo da se bavi mentalnim ili duhovnim svijetom ideja, već “materijalnim 
svijetom”, svijetom proizvodnje i ekonomije.

Za razliku od materijalističkog monizma, prema kojem je materija os-
nova svijeta, spiritualistički monizam zasniva se na ideji o tome da je um 
ili duh osnova svijeta. Najvjerniji čuvar ideje spiritualizma oduvijek je bila 
religija, ali i filozofija, bar u misli Georgea Berkeleyja, misli koja glasi esse est 
percipi (“biti jeste biti opažen“). A za opažanje čovjeku je potreban i duh i 
um, jer čovjek-insan nije čovjek-insan bez tog dvoga. Nema čistog uma bez 
čistog duha, niti ima aktivnog duha bez aktivnog uma. Marksova materija 
može biti u pokretu, ali je mrtva u odnosu na duh, koji je živ u pokretu i 
um koji je svjestan u mišljenju o sebi samome i svijetu oko sebe.

Ako ikada, onda je sada vrijeme da se može sa sigurnošću reći da materi-
ja nije skroz usrećila čovjeka. Ako ikada, onda smo danas blizu ideji filozofa 
i teologa Pola Tilika, koji je označio temu “separacije i povratka” kao osnov-
nu karakteristiku Hegelove dijalektike. Da, Marks je učinio sve što je mogao 
da otuđi čovjeka od duha i uma religije. Ne može se reći da u tome nije 
unekoliko uspio, ali se ne može reći ni da je Marksova ideja o materiji kao 
primarnoj supstanci svijeta pobijedila. Naprotiv, ako bi se Marks danas vra-
tio da vidi kako je njegova ideja o dijalektičkom materijalizmu prošlost, dok 
je ideja o dijalektičkom spiritualizmu, koju je on nastojao poslati u prošlost, 
itekako živa i pokretna u sadašnjosti — ostao bi zaprepašten i žurno bi se 
vratio tamo gdje mu je mjesto — možda u pakao, a možda i u raj. Ko zna?

Ideja dijalektike u historiji u Kur’anu

Ovdje, međutim, treba napraviti razliku između “spiritizma” i “spiritualiz-
ma”. “Spiritizam” upućuje na mogućnost komunikacije s duhovima umrlih, 
od kojih se očekuje da prenesu mudre poruke živima, dok je “spirituali-
zam” filozofski pogled na svijet suprotan “materijalizmu”. Također, spiritu-
alizam može značiti da je cijeli svijet samo duhovna supstanca, ali i to da se 
svijet sastoji i od materijalne supstance, pa je, stoga, svijet i duh i materija. 

Dakle, dijalektički spiritualizam treba da nas izvede iz otuđenosti, tj. iz čisto 
materijalnog i vrati nas u čisto duhovni svijet, a to znači da, u konačnici, 
dijalektički spiritualizam treba da oživi u nama spoj ili sintezu duhovnog 
i materijalnog, kao jedinog puta, koji čovječanstvo vodi u svijet mirovne 
koegzistencije.

Znam da nisam ni izdaleka dotakao sve bitne aspekte dijalektičkog spiri-
tualizma, ali se nadam da sam bar načeo ovu temu, koja mi se čini važnom 
u smislu jednog dijalektičko-dijaloško-religijskog duha, na koji nas upuću-
je Kur’an Časni.

Naime, želim ukazati da Karl Marks nije izumio ideju dijalektike u hi-
storiji. On je to mogao pročitati u Kur’anu Časnom: - A da Allah ne potiče 
jedne ljude da ustanu u odbranu drugih ljudi, svijet bi propao.

فَسَدَتِ الْرَْض4ُ[ هِ النَّاسَ بَعْضَهُم ببَِعْضٍ لَّ ]وَلوَلَوْلَ دَفْعُ اللَّ

I ne samo to, već da Allah ne potiče jedne ljude da ustanu u odbranu drugih 
ljudi, porušeni bi bili svi manastiri, i sve crkve, i sve sinagoge, i sve džamije u 
kojima se neprestano spominje Allahovo ime.

مَتْ صَوَامِعُ وَبيَِعٌ وَصَلَوَاتٌ وَمَسَاجِدُ يُذْكَرُ فيِهَا  هُدِّ هِ النَّاسَ بَعْضَهُم بَعْضٍ لَّ  ]وَلَوْلَ دَفْعُ اللَّ
هِ كَثيِرًا5[  اسْمُ اللَّ

Povod za ovu kur’ansku dijalektičku misao bio je, između ostalog, su-
kob između Davuda i Džaluta ili Davida i Golijata. Davud je pobijedio da-
leko moćnijeg protivnika Džaluta. No, historija, ni tada ni kasnije, nije bila 
pošteđena od borbe, tj. “dijalektike” u kojoj su se pobjede i porazi jakih 
protiv slabih i slabih protiv jakih smjenjivale. Svaka historijska kriza odnosa 
između ljudi i nacija koja je rezultirala sukobom ili “dijalektikom” različitih 
mišljenja i postupaka bila je bolna, ali je istovremeno bila i intelektual-
no kreativna, historijski plodna i spiritualno produktivna. Dakle, u svojoj 
konačnoj analizi, ideja dijalektike jeste diskurs između dvaju ili više ljudi 
koji imaju različita mišljenja o nekom predmetu, ali su voljni da uspostave 
dobar odnos zasnovan na istini, putem argumenta.

U svojoj knjizi Fenomenologija duha, Hegel govori o “duhu vremena”. 
Ustvari, svako vrijeme i svaka generacija u vremenu ima svoj duh u povijesti,  

4	 El-Bekare, 251. 
5	 El-Hadž, 40. 

kao sastavni dio apsolutnog duha. Šta je to, onda, duh našeg vremena? 
Neki bi to mogli pobijati i uvjeravati nas da je ovo naše vrijeme više vrijeme 
antiduha nego ikakvog duha, nego ikakve duhovnosti; da ova generacija 
uopće ne mari za svoj duh, te se čini da je izgubila dodir s duhovnim svije-
tom kao takvim. Bitan je materijalni svijet i trenutni užitak, bez razmišljanja 
o sutrašnjim posljedicama. To se najbolje vidi u odnosu na eksploataciju 
globalnog prirodnog okoliša, koji je sve zagađeniji. Nekada je bilo uobiča-
jeno na rastanku dva čovjeka da jedan drugom kažu: “Neka te Bog čuva” 
(“Allahimanet” ili “Hodahafiz”). A sada uglavnom čujemo “ćao”, “provedi 
se” ili “have a fun”. Sam taj preokret ljudske pozornosti sve govori o pomaku 
ljudskog duha ovoga vremena. To je prelazak na trenutno ljudsko uživanje 
i zadovoljstvo. Međutim, kakvo uživanje i kakvo zadovoljstvo? Duhovni 
učitelji ukazuju na tri vrste ljudskog užitka i zadovoljstva: tjelesno (اللذة 
 Danas je ljudima .(اللذة الروحية) i duhovno (اللذة الفكرية) intelektualno ;(الجسدية
dostupnije tjelesno i intelektualno uživanje i zadovoljstvo više nego ikada 
prije u ljudskoj povijesti. To je, ponekad, čak i više nego što ljudsko tijelo 
i ljudski um mogu podnijeti. Posljedice te pretjeranosti nanose težak bol i 
patnju umjesto užitka i zadovoljstva. Očito je da ova prekomjerna tjelesna i 
intelektualna strast potcjenjuju duhovni užitak, koji je užitak svih užitaka. 
Ljudi to shvate tek kad osjete prazninu u duši. Spisak samoubistava bogatih 
i slavnih ljudi dug je ne zbog njihovog materijalnog siromaštva, već zbog 
njihove duhovne praznine, ili zbog nedostatka njihovog duševnog mira. A 
mir uma ne dolazi od samog uma, već od Božijeg Duha, Koji se udahnjuje 
u ljudski um. Kada ljudi u svojoj duši izgube taj Božanski duh u korist 
vlastite preplavljenosti tjelesnim i intelektualnim strastima, bez jasnog ple-
menitog cilja, oni gube mir duha i uma. Stoga je očito jasno da ljudski um 
sam ne može voditi ljudski rod. Umu je potreban Božanski Duh, a duhu 
je potrebna ljudska duša, a ljudskoj duši je potrebno ljudsko srce. Samo u 
sinergijskom jedinstvu duha, duše, uma i srca čovječanstvo može preživjeti 
izazove 21. stoljeća. Doista, 21. stoljeće mora biti stoljeće duhovne revolu-
cije, na isti način kao što je 18. stoljeće bilo stoljeće intelektualne revolucije, 
i kao što je 19. stoljeće bilo stoljeće industrijske revolucije, i kao što je 20. 
stoljeće bilo stoljeće znanstvene revolucije koja je promijenila način ljud-
skog života na Zemlji.

Također, očito je da je ljudski um, sa svom svojom snagom, zbunjen 
vlastitim proizvodima zbog nesposobnosti da tim proizvodima dadne od-

govarajuće značenje. Samo je ljudski duh, s obzirom na to da je Božanskog 
porijekla, sposoban voditi ljudski um da pronađe smisao svojih vlastitih 
proizvoda i da ga čuva sigurnim od štete tih proizvoda. Ništa manje nego 
duh, ljudskom umu potrebno je ljudsko srce, koje je danas u krizi više 
nego ikada ranije, jer je njegova ljubav prema čovječanstvu zamijenjena 
Luciferovom mržnjom prema ljudskom biću, a i zato što mu se uskraćuje 
nužni osjećaj ljudskog srca prema ljudskoj duši. Međutim, ja vjerujem da 
je duhovna revolucija u 21. stoljeću ne samo moguća već i neophodna za 
opstanak čovječanstva. Ljudi su ono što je njihov duh, njihova duša, njihov 
um i njihovo srce, a ne ono što su njihova tijela bilo kojeg oblika i boje.

Duhovna revolucija za mir i sigurnost u svijetu

Mi već možemo vidjeti znak duhovne revolucije 21. stoljeća za mir i sigur-
nost u svijetu. Možemo to vidjeti u duhu, u duši, u umu i u srcu “nove misli” 
u islamu, misli koja nas vodi do mira u nama samima (السلام) i oko nas samih 
kako bi to bio “duh ovog vremena”, tj. duh u povijesti kao sastavni dio ap-
solutnog duha. Ako su posljednja dva stoljeća muslimanske povijesti obilje-
žena muslimanskim povlačenjem iz povijesti zbog straha i kulturne nesigur-
nosti i zbog bojazni da će neko zloupotrijebiti muslimansku vjeru i kulturu, 
ovo 21. stoljeće mora biti suprotno — mora biti otvoreno u muslimanskom 
pristupu prema drugom i drugačijem u “dijalektičkom spiritualizmu”.

To je, ako pravilno prepoznajemo duh islama, naš današnji muslimanski 
zadatak da pokažemo svijetu kroz smislen dijalektički spiritualizam da se 
ne bojimo mira, mira koji je moguć samo istinskim ljudskim duhom, pri-
stojnom ljudskom dušom, otvorenim ljudskim umom i poštenim ljudskim 
srcem. Zaista, to su bile moralne i ljudske karakteristike duha, duše, uma i 
srca posljednjeg Božijeg poslanika Muhammeda, a.s., koji nikada nije rekao 
da je poslanička misija počela s njim, već je uvijek naglašavao da je njego-
va poslanička misija bila samo nastavak ljudskog pamćenja kao identiteta 
čitavog čovječanstva. A srž ovog ljudskog pamćenja izražena je u islāmu, 
čije je značenje u arapskom korijenu riječi se-li-me, što znači mir, ne samo 
kao verbalni izraz već i kao konceptualna deklaracija islāma, tj. “miroljubive 
predanosti Bogu”.

Ovaj islām potpuna je Božanska objava milosti (rahmet) i mira (selam) 
čovječanstvu. Dakle, ako riječ islām označava koncept miroljubive vjere, 

onda neminovno i riječ musliman znači koncept miroljubivog čovjeka. Ovaj 
musliman, tj. miroljubivi čovjek, nositelj je i posrednik mira među ljudima 
i narodima u svijetu. Nije ni slučajno da riječ imān, tj. vjerovanje muslima-
na, u svom korijenu ima značenje sigurnosti. To je zato što bez unutrašnje 
sigurnosti ljudskog uma i srca ljudi ne mogu imati sigurnost u vanjskom 
svijetu. Prema tome, samo unutrašnji imān, tj. sigurnost vjere ljudskog uma 
i srca, vodi čovječanstvo u mir i sigurnost u svijetu. Stoga je ideja promocije 
mira, pokretanja saveza s ljudima i narodima koji vole mir, pisanje enci-
klopedije mira kao naslijeđa duha ovoga vremena, te institucionaliziranje 
ideje o toleranciji, jedna plemenita ideja koja je ojačana abrahamovskim 
dijalektičkim spiritualizmom, koji je legitimiran duhom vjere islāma, prije 
1397 godina (622), u gradu Medini, u Medinskoj povelji koju je izdiktirao i 
potpisao sam poslanik Muhammed, sallallahu alejhi ve selleme.

***

Lakše je pokrenuti tvrdi kamen iz njegovog prirodnog ležišta nego tvrdu 
misao iz njenog vještačkog sjedišta. Prirodni kamen je težak, ali ne pruža 
težak otpor pomjeranju iz svog tvrdog ležišta; vještačka misao je lahka, ali 
pruža težak otpor pomjeranju iz svog tvrdog sjedišta. Kamen se iz prirod-
nog ležišta pomjera snagom ljudske ruke pomoću alatke i mašine, a misao 
se iz vještačkog sjedišta pomjera ljudskim duhom putem uma i razuma 
— putem “nove misli”. Mnogo je bilo lakše i manje je trebalo vremena da 
se podigne visoki i dugi kameni kineski zid ljudskom rukom, nego da se 
ljudskim duhom ustanovi osnovna i trajna misao o tome da čovjek nije 
ničije vlasništvo, nije ničiji rob, nije ničiji sluga, nije ni o kome ovisan osim 
o Jednom i Jedinom Bogu, svom Stvoritelju. 

Iako je u “osovinskom dobu” (Axial Age6), nakon više milenija, došlo do 
pomjeranja paganske i mitološke misli iz sjedišta iluzornog prema sjedištu 
transcendentalnog i racionalnog, tvrda ideja o tome da je robovlasništvo 
nužno i legitimno stanje društva nije se ni tada pomjerila iz vještačkog sje-
dišta racionalne helenske kulture. Ni Spartakov ustanak, ili Treći ustanak 

6	 Izraz “osovinsko doba” prvi je upotrijebio njemački psihijatar i filozof Karl Jaspers (1883—1969). 
Tim pojmom Jaspers je označio povijesni period (c. 700. p.n.e. do 200. p.n.e.), u kojem su se ci-
vilizacija, koju poznajemo, i religijske ideje, koje su nam dostupne, razvijale istodobno: taoizam i 
konfučionizam u Kini, hinduizam i budizam u Indiji, monoteizam na svetom Istoku i racionalizam 
u helenskoj Evropi. Riječ je, ustvari, o povijesnom periodu koji se, prema mišljenju Luisa Mamforda 
(1895—1990), američkog historičara, proteže od vremena Zaratustre do Muhammeda, alejhisselam.

robova 73. i 71. god. p.n.e. u Rimu, nije uspio pomjeriti tvrdu misao iz nje-
nog sjedišta Rimske republike o pravu gospode da posjeduju ljude kao svo-
je robove. Ni pokušaj Francuske građanske (buržoaske) revolucije (1789—
1799) da kroz donošenje zakona iz 1794. godine o potpunom ukidanju 
robovlasništva u francuskim kolonijama nije prošao. Primjenu tog zakona 
zaustavio je Bonaparta 1802. godine i time još jednom pokazao da je “tvrdu 
misao” teže pomjeriti iz njenog vještačkog sjedišta nego “tvrdi kamen” iz 
njegovog prirodnog ležišta. To je pošlo za rukom tek američkom političa-
ru Abrahamu Lincolnu (1809—1865), koji je 1862. godine, bar politički i 
ustavno, ne samo pomjerio već i izbacio “tvrdu misao” o robovlasništvu iz 
njenog sjedišta i, definitivno, tu misao bacio na smetljište povijesti.

Pomjeranje ili kretanje misli u vjeri još je najteže zbog straha da se “tvr-
da misao” u vjeri otrgne iz svog sigurnog sjedišta. Vjera je, ne samo kao 
uvjerenje već i kao mišljenje, najtvrđe stanje ljudskog duha i uma. Svako 
pomjeranje ili kretanje mišljenja i misli u vjeri kod čovjeka izaziva duhovnu 
i mentalnu uznemirenost, koja se na kraju pokriva argumentom da je dokaz 
za vjeru sâma vjera, kojoj ni nova misao ni novi dokaz nisu potrebni zato što 
pomjeraju staru misao iz njenog sigurnog ležišta i time prave nepotrebnu 
nesigurnost. Mekanski pagani pozivali su se na vjeru svojih predaka iako 
su bili svjesni da je ta vjera suprotna zdravom ljudskom razumu. Stoga je 
Muhammedu, a.s., trebalo vremena da svojim vjerovjesničkim duhom, pu-
tem svog uma i razuma pomjeri i zamijeni “tvrdu misao” krivog vjerovanja 
u glavama mekanskih pagana u Mekki za “novu misao” pravog vjerovanja. 
Mnogi od njih u prvo vrijeme to pomjeranje “stare” paganske vjere u zamje-
nu za “novu” monoteističku vjeru nisu prihvatali. Zbog toga je Muhammed, 
a.s., u Medini tražio i našao plodnije tlo za novu misao u vjeri, koja “nosite-
ljima knjige” (ehlu -l-kitab), Jevrejima i kršćanima u Medini, nije bila skroz 
nova, već radije svježa, jer je umnogome potvrđivala njihovu “staru” vjeru, 
koja je već sadržana u Tevratu i Indžilu. Ustvari, kao posljednji u nizu Bo-
žijih vjerovjesnika i poslanika iz Jakubove, odnosno Ibrahimove i Ismailove 
loze, Muhammed, a.s., najuvjerljiviji je primjer pravila da se povijest misli i 
mišljenja u vjeri zasniva na pravilu “kontinuiteta i promjene”. Muhammed, 
a.s., Božijom voljom i uputom, pozivao se na “kontinuitet” misli i mišljenja 
u vjeri (tewhīd), ali je i nudio “promjenu” misli i mišljenja o ulozi vjere u 
moralnoj obnovi čovjeka na način koji je kod ljudi budio osjećaj za isti-
nu, pravdu, moral, ljudsko dostojanstvo i ljudsko bratstvo. Ustvari, ideja 

o društvenoj pravdi bila je nova glavna misao islama. Prvim muslimanima 
bilo je naloženo da grade zajednicu (ummah) koju karakterizira suosjećanje 
i u kojoj se vrši pravedna podjela bogatstva. To je bilo mnogo važnije nego 
doktrinarno učenje o Bogu. Ustvari, Kur’an ima negativan odnos prema 
spekulativnoj teologiji, koja se zasniva na sumnjivom mišljenju (zann) o pi-
tanjima koja su neopisiva na ovaj ili onaj način. Otuda je ideja o političkom 
i socijalnom blagostanju zajednice (ummah) oduvijek imala važniju i uzvi-
šeniju vrijednost kod muslimana od spekulativne teologije ili skolastike. 
Ako se ta vrijednost u međuvremenu izgubila, onda muslimani treba da je 
nađu i vrate je u novu ili svježu misao i praksu svog islama.

Činjenica da je Muhammed, a.s., definirao svoju vjerovjesničku misiju 
kao zadatak “moralnog usavršavanja čovjeka” (innemā bu‘ithtu li utemmime 
mekārime-l-akhlāqi), upućuje nas na zaključak da misao u vjeri ima smisla 
ako je prati moralna svijest i savjest, te moralna praksa i etička spoznaja. 
Otuda al-Rāghib al-Isfāhanī (umro 1108) naglašava da je čovjek podoban 
za ulogu Božijeg zastupnika na zemlji (khalīfe) samo ako ima čistu dušu, tj. 
ako je moralno čist i etički obrazovan. U prvoj knjizi svoje Nikomahove etike 
Aristotel (umro 322 god. p.n.e.) u prvoj knjizi govori o “politici kao glavnoj 
nauci o dobru”. Ustvari, za razliku od ideje o odvojenosti etike od politike, 
ideje koju su zastupali Nikolo Makijaveli (Niccolò Machiavelli) i Tomas 
Hobs (Thomas Hobbes), Aristotel je smatrao da etika, kao nauka, postiže 
svoju punu svrhu tek u sklopu s politikom. Jer, politika je nauka koja se 
bavi pitanjem općeg dobra.

Medinska povelja

Dakako, “opće dobro” mora biti izraz “opće volje” mješovitog društva i je-
dinstvene države, volje koja se definira općim društvenim dogovorom ili 
ugovorom, kao što je bila Medinska povelja. Ovaj povijesni dokument na-
stao je 622. godine po Miladu kao rezultat krize u odnosima između rane 
muslimanske i jevrejske zajednice u Medini. Naime, po dolasku u Medinu 
Allahov poslanik Muhammed, a.s., zatekao je jevrejsku zajednicu, kojoj, za 
razliku od arapskih beduina, nije bilo strano to o čemu je Poslanik govorio, 
jer su kod sebe imali Musaov, alejhisselam, Tevrat. Objava Kur’ana jevrejske 
rabine u Medini snažila je u njihovoj vjeri, ali ih je istodobno i uznemirava-
la, jer je bila različita u nijansama od tevratske objave. Iz opreza da te razli-
ke u nijansama u razumijevanju tevratske i kur’anske objave monoteizma  

(tevhīda) ne uzrokuju disharmoniju medinskog pluralnog društva, Mu-
hammed, a.s., dao je da se napiše dokument Medinska povelja, za koju mo-
žemo reći da je jedan od prvih, ako ne i prvi dokument te vrste u historiji.

Naime, treba imati na umu da je Medinska povelja nastala na početku 
sedmog stoljeća po Mīlādu, kad nije bilo ni govora o ljudskim pravima, 
niti o pravima manjina u viševjerskim i višekulturnim društvima. Nije tada 
postojala visoka svijest o jednakim pravima i dužnostima stanovnika jed-
nog pluralnog društva u jedinstvenoj državi. Stoga, “Medinska povelja”, po-
smatrana u tom kontekstu niske civilizacijske, kulturne, političke, pravne 
i religijske svijesti o ljudskim pravima, predstavlja pravo čudo (mu’džizu, 
miricle), čudo koje se moglo dogoditi kroz inspiraciju Božanske objave, sa-
držane u Kur’anu Časnom, kao posljednjem Božijem zavjetu u nizu Božijih 
zavjeta Tevrata, Staroga zavjeta i Indžila, Novoga zavjeta. Dakle, Medinska po-
velja (622) jeste povijesni dokument o abrahamskom dijalektičkom spiritu-
alizmu. To je jedinstveno svjedočanstvo duha miroljubive vjere islama kao 
i rane miroljubive muslimanske zajednice. Inicirana je posljedicom krize 
odnosa između rane muslimanske i jevrejske zajednice u Medini. Smatra se 
primjerom izuzetno važnog dokumenta ideje “društvenog ugovora”, ideje 
koju su Jean Jack Rousseau, John Lock i Thomas Hobbes osmislili kao glav-
nu društveno-političku ideju u Evropi.

Magna Carta

Drugi važan povijesni dokument koji je promijenio ljudsko mišljenje bio 
je dokument Magna Carta (Velika povelja), kao prvi korak u historiji za 
ustanovljavanje ustavnog zakona. Ni ovaj dokument iz 1215. godine nije 
nastao slučajno, već kao posljedica krize u odnosima između rimskog pape 
i engleskog kralja Ivana Bez Zemlje (1167—1216). “Magna Carta” je, ustva-
ri, oduzela kralju pravo na Božanski mandat, ograničila kraljevsku vlast i 
osigurala osnovna prava kako feudalcima, tako i slobodnjacima. Time se 
engleski kralj obavezao na poštivanje zakonske procedure te prihvatio da 
kraljeva volja može biti ograničena zakonom. Mnogi još uvijek smatraju 
da je Magna Carta iz 1215. godine temeljni akt u odbrani ljudskih sloboda 
protiv samovoljne i nepravedne vlast. Dakle, Magna Carta (1215) je hi-
storijski dokument koji je nastao kao posljedica krize između božanskih 
prava kralja nasuprot ljudskih prava. Ovo je još uvijek glavna referenca za 
konstitucionalizam u svijetu.

Univerzalna deklaracija o ljudskim pravima

Nije sigurno da li bi Univerzalna deklaracija o ljudskim pravima (1948) Uje-
dinjenih nacija ikad nastala da nije bilo Drugog svjetskog rata i holokausta 
nad Jevrejima i drugim narodima koji nisu prihvatali Hitlerov nacistički 
režim. Vrijedi naglasiti da je prošle, 2018. godine, svijet obilježio sedamde-
setu godišnjicu usvajanja Univerzalne deklaracije o ljudskim pravima UN-a. 
Ako je iko, onda smo mi, žrtve srpskog genocida u Bosni, morali posve-
titi posebnu pažnju toj činjenici i uložiti napor u širenje ideje o ljudskim 
pravima. Nažalost, koliko mi je poznato, mi to nismo uradili ni na razini 
politike, ni na razini države, ni na razini nacije, ni na razini kulture, ni na 
razini vjere. A morali smo, jer uz sve manjkavosti u implementaciji Univer-
zalne deklaracije o ljudskim pravima u svijetu, taj dokument ostaje još uvijek 
najbolja nada za manjinske nacije i države da žive i prežive u zamršenom i 
zamagljenom globalnom svijetu, gdje se, u mnogim krajevima svijeta, krše 
osnovna ljudska prava. No, da nije te Univerzalne deklaracije o ljudskim pra-
vima UN-a, kršila bi se još više. Nažalost, politika kod nas nije dorasla visini 
tog zadatka, država se nije izdigla na visinu tog izazova, nacija nije dosegla 
tu dubinu svog korijena, kultura se nije oplodila do te visine zrelosti, a vjera 
nije na visini te svijesti o svojoj misiji. No, sve dok i kao politika, i kao drža-
va, i kao nacija, i kao kultura, i kao vjera ne shvatimo važnost, ali i opasnost 
našeg geografskog položaja, kao i našeg duhovnog okruženja, i dok zbog 
toga ne shvatimo važnost ideje o ljudskim pravima, ne možemo reći da smo 
položili ispit duhovne, nacionalne i državne zrelosti, ne zbog opasnosti od 
bilo koga, već zbog naše nehatnosti i neupućenosti u naša vlastita ljudska 
prava, ali i ljudska prava drugih. Nadam se da će nam posljednja doživot-
na presuda Haškog tribunala Karadžiću za genocid nad našim narodom 
biti poticaj da ozbiljnije shvatimo svoj položaj i temeljitije se upoznamo s 
pravnim mehanizmima i moralnim prednostima kako bismo se zaštitili od 
budućeg genocida, koji nije isključen ako se prepustimo nemaru.

Nostra Aetate

Također, i dokument “Nostra Aetate” Katoličke crkve nastao je kao izraz po-
trebe Katoličke crkve da na Drugom vatikanskom koncilu (1962—1965) do-
nese epohalni zaokret kojim, ako ne potpuno otklanja, a ono uveliko ubla-
žava stoljetnu krizu u odnosima s nekršćanskim, odnosno nekatoličkim 
religijama. Naime, nakon povijesnih konfrontacija, Katolička crkva odlučila 

se za novi način pristupa nekršćanskim religijama koji će biti utemeljen na 
poštivanju i dijalogu. Iako za taj obrt percepcije o nekršćanskim religijama 
Vatikan nije imao direktno uporište u stavovima crkvenih učitelja iz prošlo-
sti, II vatikanski sabor, 28. X. 1965. godine, uspio je usvojiti “Nostre Aetate” 
sa 2.221 glasom “za” i 88 “protiv” prisutnih katoličkih biskupa. Zanimljiva 
je izjava o islamu i muslimanima u tom dokumentu, gdje se kaže:

“Crkva gleda s poštovanjem i muslimane, koji se klanjaju jedinomu 
Bogu, živom i subzistentnom, milosrdnom i svemogućem, stvoritelju neba 
i zemlje, koji je govorio ljudima. Oni se svom dušom nastoje podložiti nje-
govim skrovitim odlukama, kao što se Abraham, na koga se islamska vjera 
rado poziva, podložio Bogu. Oni Isusa, istina, ne priznaju Bogom, ali ga 
ipak časte kao proroka (poslanika, op. aut.), a također i njegovu djevičan-
sku majku Mariju. Nju ponekad i pobožno zazivaju. Osim toga iščekuju 
dan suda, kad će Bog naplatiti svim uskrslim ljudima. Zato cijene moralni 
život, a Boga štuju napose molitvom, milostinjom i postom. Budući da je 
tijekom stoljeća između kršćana i muslimana dolazilo do čestih sukoba i 
neprijateljstava, Sveti sabor poziva sve da se zaboravi što je bilo, iskreno 
trude oko međusobnog razumijevanja i da zajednički štite i promiču soci-
jalnu pravdu, ćudoredna dobra, mir i slobodu za sve ljudi.”

Ova izjava o islamu i muslimanima postala je dobar osnov za musliman-
sko-katolički dijalog, dijalog koji održava dijalektiku duha u pokretu, dija-
lektiku o kojoj Kur’an Časni govori, a koju katolici oslovljavaju kao djelova-
nje Duha Svetog. Dakle, Nostra Aetate (1965) je historijski dokument Drugog 
vatikanskog koncila. Iako u svojim dokumentima u prošlosti nije mogao naći 
temelj za to, Vatikan je, uz pomoć Svetog Duha, kako su kazali, bio u stanju 
sačiniti ovaj dokument, koji je od ogromnog značaja u smislu preorijentacije 
prema toleranciji i dijalogu s nekršćanskim religijama, posebno s judaiz-
mom i islamom u dijalektičkom spiritualizmu abrahamovske tradicije.

Zajednička riječ između nas i vas 

Međutim, zamah muslimansko-katoličkog dijaloga iznenada je prekinulo 
predavanje pape Benedikta XVI o islamu i poslaniku Muhammedu, a.s., na 
Univerzitetu u Regensburgu 2006. godine. Na tu krizu kreativno je djelo-
vao jordanski princ Ghazi bin Muhammed inicijativom 2007. godine pod 
naslovom Zajednička riječ između nas i vas — ljubav prema Bogu i ljubav prema 
komšiji, koju je potpisalo 138 muslimanskih teologa i mislilaca kao poziv na 

muslimansko-kršćanski dijalog nakon papinog kontroverznog predavanja 
u Regensburgu. Vjerovatno, dokument “Zajednička riječ” ne bi nastao da 
nije bilo krize u odnosu između islama i kršćanstva, krize koju je svjesno 
ili nesvjesno izazvao papa Benedikt XVI, koji se poslije toga ispričao musli-
manima na način da je kazao da mu je žao ako je nekoga povrijedio svojom 
izjavom, koju je referirao kao dijalog iz 1391. godine u mjestu blizu Ankare 
između bizantijskog cara Manuela II Paleologa i jednog učenog Perzijanca 
o kršćanstvu i islamu, gdje bizantijski car pita Perzijanca: “Pokaži mi šta je 
to Muhammed donio novoga, tamo ćeš naći samo zle i neljudske stvari, kao 
što je njegov zahtjev da se vjera koju je propovijedao širi sabljom.”

Deklaracija evropskih muslimana

Ova i ovakva izjava pape Benedikta XVI naišla je na oštru i široku osudu ne 
samo kod muslimana već i kod kršćana katolika. No, treba imati na umu da 
se ona pojavila u atmosferi nakon terorističkih napada na Trgovinski centar 
u New Yorku 11. septembra 2001, 11. marta 2004. u Madridu te 7. jula 
2005. u Londonu. Sve te napade sebi je pripisala organizaciji al-Qaida, po-
zivajući se na islam i muslimane, kao borbu protiv Zapada. Svi ti napadi bili 
su povod da mi napišemo Deklaraciju evropskih muslimana, u kojoj je po-
sebno naglašeno da Evropa nije ni dāru-l-harb (“kuća rata”), ni dāru-l-islam 
(“kuća islama”), već dāru-l-’aqd (“kuća društvenog dogovora”), na principu 
demokracije i ljudskih prava. Stoga, muslimani koji žive u Evropi moraju to 
shvatiti kao svoju vjersku i patriotsku dužnost bilo kao autohtoni, bilo kao 
doseljeni, bilo kao konvertitni evropski muslimani. Dakle, Deklaracija evrop-
skih muslimana (2006) historijski je dokument, u smislu njegove značajne 
poruke muslimanima Evrope da Evropa nije dom rata (dāru-l-harb) niti je 
dom islama (dāru-l-islām), već je to dom dogovora ili društvenog ugovora 
(el-’Akd el-idžtimā‘ī). Ovaj dokument napravila je Islamska zajednica u Bosni. 
Politički i vjerski autoriteti u Evropi cijene ovu deklaraciju.

Marakeška deklaracija

Nažalost, nerazumijevanje i otvoreni konflikti na relaciji Istoka i Zapada, 
gdje su islam i muslimani postali glavna meta kako protagonistima za od-
branu, tako i antagonistima za napad na islam i muslimane, nije se stiša-
vala, već povećavala kako na Istoku, tako i na Zapadu. Oružani sukobi 

na Bliskom istoku prerasli su u krvave sukobe i progone tradicionalnih 
nemuslimanskih zajednica, posebno u Iraku i Siriji od strane ISIL-a, dok 
su učestali teroristički napadi u evropskim prijestolnicama od Londona do 
Brisela ugrožavali mir i sigurnost muslimanskih zajednica širom svijeta. U 
takvim okolnostima krize u odnosima između Istoka i Zapada, posebno 
tradicionalnih manjinskih nemuslimanskih zajednica u društvima s mu-
slimanskom većinom na Istoku, kao i manjinskih muslimanskih zajednica 
u društvima s većinskom kršćanskom većinom, moralo je doći do dija-
lektičkog spiritualizma u pokretu. Ovoga puta progovorila je muslimanska 
savjest, koja je imala uporište u prošlosti, a to je Medinska povelja, kao uzor 
muslimanima za odnos prema manjinskim zajednicama u njihovom većin-
skom okruženju. Naime, pod patronatom marokanskog kralja Muhamme-
da VI u Marakešu je održana konferencija o temi “Prava religijskih manjina 
u zemljama s muslimanskom većinom”. Konferenciji je prisustvovalo 300 
muslimanskih delegata iz 120 zemalja, kao i 50 nemuslimanskih religijskih 
ličnosti. Nakon dvodnevne rasprave, usvojena je Marakeška deklaracija o 
pravima nemuslimana u zemljama s muslimanskom većinom po uzoru na 
“Medinsku deklaraciju” od prije 1.400 godina. Dakako, “Marakeška dekla-
racija” iz 2016. godine uporediva je s vatikanskom “Nostre Aetate” iz 1965. 
godine u smislu da oba ova dokumenta sadrže poruke o religijskoj toleran-
ciji i suživotu u pluralnosti i različitosti vjerske i kulturne stvarnosti. No, za 
razliku od vatikanskog dokumenta “Nostra Aetate”, koji je nastao, kao što 
vole neki da kažu, kao trenutno djelovanje “Svetoga Duha”, muslimanska 
Marakeška povelja dokument je koji je nastao kao nasljedno pamćenje, a 
time i kao moralna svijest o odgovornosti prema manjinskim religijskim i 
drugim zajednicama u društvima s muslimanskom većinom. No, valja ipak 
skrenuti pažnju, da ni Marakeška povelja ne bi nastala da nije bilo izrazite 
krize u odnosima između Istoka i Zapada, krize koja je potakla šejha Ab-
dullaha bin Bajjaha, predsjednika Foruma za mir sa sjedištem u Abu Dha-
biju i dr. Ahmeda Tevfika, marokanskog ministra vakufa, da pokrenu ovu 
inicijativu, kao odgovor na progone nemuslimanskih manjinskih zajednica 
iz Iraka i Sirije, te da na taj način ožive sjećanje na Medinsku povelju, kao 
temelj za zaštitu ljudskih prava manjinskih zajednica, koje žive u zemljama 
s muslimanskom većinom.

Vašingtonska deklaracija

U međuvremenu, a na inicijativu šejha Abdullaha bin Bejja, ustanovljen 
je 2018. godine “Savez vrlih” (Hilf al-fudul), po uzoru na predislamsku 
arapsku tradiciju, koji je izglasao “Vašingtonsku deklaraciju” s ciljem da se 
“istraže načini na koje tri velike abrahamovske vjere mogu ponuditi svoje 
zajedničke vrijednosti u službi mira”. “Vašingtonska deklaracija” samo je 
nastavak “Marakeške deklaracije”, koja je produžetak Medinske povelje kao 
tradicionalne osnove za muslimane da prakticiraju mir i toleranciju prema 
nemuslimanima u svojim društvima.

Deklaracije o ljudskom bratstvu

Kao kruna muslimanskog nastojanja da se zaustavi antimuslimanska reto-
rika u svijetu, ne više samo u medijima već i u političkim i akademskim 
krugovima, dolazi do povijesno-praktičnog “dijalektičkog spiritualizma” u 
Abu Dhabiju početkom ove godine (3—5. ferbruar 2019).

Naime, usvajanje i potpisivanje “Deklaracije o ljudskom bratstvu” od 
strane pape Franje i Šejha Al-Azhara bio je vrhunski događaj u dugom nizu 
prethodnih međuvjerskih dijaloga i međuduhovne dijalektike između mu-
slimana i kršćana, kao vjerskih zajednica, isto kao i između Istoka i Za-
pada, kao prepoznatljivih civilizacijskih i kulturnih sfera. Susret između 
el-imamu-l-ekbera, šejhu-l-Azhara Ahmeda Tajjiba i pape Franje historijski 
je događaj, koji će, zasigurno, napraviti značajnu razliku u 21. stoljeću u 
načinu uspostavljanja odnosa između muslimanskih i kršćanskih vjerskih 
zajednica, osobito između katoličke i muslimanske zajednice širom svijeta, 
ali će, također, napraviti i značajan pomak između Istoka i Zapada u smislu 
civilizacijske i kulturne razmjene. Ovdje je jako dobro prihvaćena ideja 
da muslimanska društva moraju promijeniti svoje stavove o povlačenju iz 
glavnog toka (mainstream) globalne historije, te otvoriti svoje umove kako 
bi postali aktivni sudionici globalnog historijskog razvoja u svim područ-
jima života. Zaista, muslimanska društva moraju prijeći s marginalne po-
zicije današnje svjetske historije na aktivnog i produktivnog predstavnika 
svjetske historije, s misijom mira i sigurnosti, kao svojim ciljem oživljava-
nja novog duha vremena, oživljavanja novog duha muslimanske nacije, jer 
zaslužuju, svojim slavnim duhom i svojom plemenitom misijom, da budu 
među najboljima u poznatoj historiji.

Prema tome, Papina posjeta Abu Dhabiju, 03—05. februara 2019. godi-
ne nije historijska samo zbog činjenice da je to prva posjeta jednog pape 
Arapskom poluotoku u historiji, već i stoga što je to prva transcendentalna 
posjeta u historiji u smislu njene globalne duhovne poruke univerzalnoj 
zajednici muslimana — ummetu.

Formalni domaćin rimskom biskupu i vrhovnom poglavaru Katoličke 
crkve jesu država i narod Ujedinjenih Arapskih Emirata, ali mu je religij-
ski domaćin njegov duhovni partner, šejh al-Azhara, koji je danas vrhovni 
autoritet globalnog sunijskog muslimanskog ummeta. Stoga susret dvojice 
najviših lidera katoličke i muslimanske zajednice u svijetu, u gradu Abu 
Dhabi, na Arapskog poluotoku, ima historijski značaj bez presedana. Prvi 
put globalna muslimanska zajednica mogla je osjetiti da ima istinski duhov-
ni i kulturalni glas koji se u njeno ime obraća cijelom svijetu.

Ne možemo propusti ovu priliku da ne naglasimo da nakon papine po-
sjete Abu Dhabiju i konstruktivnog dijaloga između njega i šejha al-Azha-
ra, kao dvaju pouzdanih religijskih simbola mira i povjerenja, muslimani, 
pogotovo oni na Zapadu, očekuju da se organiziraju slične posjete šejha 
al-Azhara ključnim kršćanskim zemljama. Te posjete mogu početi posjetom 
Rimu, gdje bi se šejh al-Azhara dr. Ahmed Tajjib susreo s muslimanima 
Evrope na nekom velikom stadionu, te kršćanima i muslimanima uputio 
slične poruke mira kao što to papa Franjo čini muslimanima i kršćanima u 
većinski muslimanskim zemljama na misama, poput mise u Abu Dhabiju, 
na stadionu koji prima oko 40.000 ljudi. U toj mogućnosti vidim najvaž-
niji aspekt papine historijske posjete Arapskom poluotoku, kao i usvajanja 
“Deklaracije o ljudskom bratstvu”.

Dva prijedloga

Na kraju, dozvolite mi da s vama podijelim dva prijedloga. 
Prvo, predlažem da se snažno podrže sve postojeće institucije i organizacije, 
kao i pojedinci, koji se bave iščitavanjem, analiziranjem i prezentiranjem 
rezultata Haškog tribunala o zločinu genocida nad našim narodom radi 
obuke o pravnim mogućnostima i moralnim argumentima protiv negacije 
genocida i revizije činjenica o zločinu genocida s ciljem da se žrtva proglasi 
dželatom, a dželat žrtvom. U svakom, pa i u ovom poduhvatu, najvažniji su 
ljudi koji hoće, mogu i znaju to raditi, a hoće, mogu i znaju ako osjete da se 
njihov trud vrednuje i nagrađuje.

I, drugo, predlažem da se tekst “Deklaracije o ljudskom bratstvu” čita i 
analizira na Fakultetu islamskih nauka, posebno u ozračju međureligijskog 
dijaloga kao “dijalektički spiritualizam”, iz kojeg može proizaći međusobno 
povjerenje i uvažavanje radi sprečavanja sukoba zbog vjerskih i kulturnih 
razlika u našem društvu. Sarajevo bi moglo biti mjesto susreta visokih vjer-
skih autoriteta iz Egipta i Rima, koje povezuje ova deklaracija, a iz koje mi 
ovdje možemo imati duhovnu i intelektualnu korist i moralnu satisfakciju 
da činimo nešto za opće dobro kod nas i u svijetu.

Hvala vam na pažnji, uz dovu Svevišnjem Allahu da vas čuva! Allahima-
net do sljedećeg susreta, ako Bog da!

OSAM STOLJEĆA  
MUSLIMANSKO-KRŠĆANSKOG DOGOVARANJA

Paradigma vrijednosti koje nadilaze srednjovjekovni i suvremeni kontekst1

Dr. Senad Ćeman

Sažetak

Ovaj rad govori o dva najznačajnija susreta u osamstoljetnoj tradiciji mu-
slimansko-kršćanskog dijaloga, upriličen na Bliskom istoku u trinaestom i 
dvadeset prvom stoljeću između utemeljitelja franjevačkog reda sa sulta-
nom el-Kāmilom i pape Franje sa Šejhom al-Azhara. Cilj rada jeste istražiti 
sličnosti i razlike u pristupu tokom tih dvaju susreta i njihovim refleksija-
ma na ukupne odnose svijeta islama i kršćanstva. Analizom sadržaja dvaju 
susreta dolazimo do spoznaje o najznačajnijim idejama srednjovjekovnog i 
suvremenog međunacionalnog dijaloga o miroljubivosti i suživotu. Rad do-
nosi korelaciju tih susreta s važnim povijesnim dokumentima koji su obli-
kovali opću ljudsku misao o dijalogu, poput Medinske povelje, Magna Carte, 
Nostra Aetete, Zajedničke riječi, Deklaracije evropskih muslimana, Marakeške, 
Vašingtonske i Deklaracije o ljudskom bratstvu. 

Ključne riječi: sveti, sultan el-Kāmil, papa Franjo, suživot, međureligijski 
dijalog, povelja i deklaracija.

1	 U sklopu festivala Plivske omahe 2019., u Jajcu je 29. aprila 2019. godine održana javna tribina o temi 
800-ta godišnjica susreta sv. Franje i egipatskog sultana Malika el-Kamila. Predavači su bili fra Franjo 
Baraban i dr. Senad Ćeman, direktor Centra za dijalog - Vesatijja.

Poštovani prisutni,

uz izraze najdubljeg poštovanja, na početku želim izraziti zahvalnost 
svima koji su omogućili održavanje ovog predavanja o ideji dijaloga auto-
riteta različitih religija. Raduje me da je Centru za dijalog — Vesatijja pono-
vo ukazano povjerenje da s ustanovama kulture i građanima Jajca aktivno 
sudjeluje u snaženju dijaloga i suživota. Čuvamo draga sjećanja na 10. maj 
2017. godine, kada smo na ovom mjestu promovirali monografiju Pismo 
akademika Mehmeda Akšamije, u društvu dr. Mustafe Cerića (reisu-l-ule-
me IZ u BiH 1993—2012.), Ramiza ef. Bećirovića, Zehrudina ef. Hadžića, fra 
Ante Šimunovića i sestre Ive Klarić.

Danas ćemo govoriti o dva važna susreta dvojice Franja s dvojicom Egip-
ćana, u čemu nalazimo određenu simboliku. Prvi susret dogodio se u febru-
aru 1219. godine u Egiptu, a drugi u februaru 2019. godine u Ujedinjenim 
Arapskim Emiratima. 

Ova godina jubilarna je osamstota obljetnica međureligijskog dijaloga 
svetog Franje Asiškog i pobožnog egipatskog vladara iz dinastije Ejjubija, 
sultana Malika el-Kāmila, koji se zbio 1218. godine za vrijeme Petog krstaš-
kog pohoda (1213—1221.) u egipatskoj luci Damietta (Damjat), delti rijeke 
Nil u Sredozemno more. 

U istom gradu 1. marta ove, 2019, godine obilježena je 800. obljetnica 
tog susreta, kojoj su prisustvovale delegacije iz cijelog svijeta, s koje je oda-
slata poruka kako “ovo nije vjersko pitanje, nego pitanje identiteta i buduć-
nosti čovjeka”. Drugog dana svečanosti, 2. marta, na al-Azharu se kazivalo 
o muslimanskoj tradiciji u svjetlu dijaloga te je odaslata “velika radost što 
se možemo prisjetiti susreta od prije 800 godina u Damietti i to u svjetlu 
zagrljaja velikoga imama i pape Franje u Kairu, koji su ponovili u Rimu i 
zapečatili u Abu Dhabiju”.2 

Susret s početka trinaestog stoljeća bio je predmetom brojnih istraži-
vanja. Najznačajnije zapise i poruke tog susreta spomenut ćemo u ovom 
radu. 

Drugi susret zbio se tokom “arapskog proljeća”, a nakon sloma ISIL-
a u Ujedinjenim Arapskim Emiratima između dvojice hrabrih ljudi pape  

2	 Više o obljetnici pogledati u tekstu “Obilježena 800. obljetnica susreta sv. Franje i sultana u Dami-
etti”, dostupno na: http://www.svjetlorijeci.ba/novosti/obilje%C5%BEena-800-obljetnica-susreta-sv-
franje-i-sultana-u-damietti.

Franje i egipatskog šejha al-Azhara el-Tajjiba. Ovaj susret, očekujemo, bit 
će predmetom budućih izučavanja i priređivanja godišnjica sjećanja na nje-
ga. Ovom prilikom ukazat ćemo na najznačajnije poruke vezane za opći 
mir i sigurnost u svijetu.

Prvi susret — franjevca i sultana

Ovaj drevni susret možemo iščitavati u srednjovjekovnim hronikama mu-
slimanskih i kršćanskih autora i pokušati ih učitati u ideje suvremenog poi-
manja dijaloga svijeta islama i kršćanstva. To putovanje traganja za mirnijim 
svijetom započelo je davno — na Istoku, da bi se nastavilo sve do naših dana. 
Tragajući za zapisima tog perioda, došli smo do sljedećih pisanih izvora:

Muslimanski hroničari o susretu iz 1219. godine

Susret sultana Malika el-Kāmila (1177—1238.) s Franjom Asiškim (118—
1226.) nije posebno zabilježen kod muslimanskih hroničara dinastije Eju-
bija.3 Zabilježeno je kako je Salahudinov brat Ādil nakon Salahudinove 
smrti i razdora među njegovom trojicom sinova uspio ponovo ujediniti Eju-
bijsku državu. Ādilov sin el-Kāmil Muhammed vladao je Kraljevinom Egi-
pat. Zapadni hroničari Kāmilovu titulu “el-melik” — kralj čitali su kao “el-
mālik” — vladar i razumijevali da mu je to vlastito ime, te su ga na Zapadu 
predstavljali kao Malik el-Kāmil, a zapravo se zvao el-Kāmil Muhammed, 
brat es-Saliha Ejuba, koji će ga naslijediti na vlasti u Egiptu.4 

Sultan el-Kāmil veoma je zastupljena ličnost u muslimanskim hronika-
ma krstaških pohoda, posebno Petog na Zapadnu obalu Nila. Zanimljivo 
je da ez-Zejjat navodeći biografiju poznatog sufijskog poznavaoca Poslani-
kove tradicije (muhaddisa) Fahrudina el-Fārisija (u. 662. god. po H.) više 
usput spominje “poznatu priču” o susretu sultana el-Kāmila sa kršćan-
skim isposnikom (rāhib), kojem je ovaj islamski učenjak prisutvovao i “u  

3	 Ejubijski sultanat (es-saltane el-ejjubijje) država je koja je egzistirala u periodu 1174—1250. godine 
na području dijela današnjih država Egipta, Iraka, Palestine, Izraela, Jordana, Libanona, Sirije, Libije, 
Saudijske Arabije, Sudana, Tunisa, Turske i Jemena. “Al-Kamil”, dostupno na: https://en.wikipedia.
org/wiki/Al-Kamil.

4	 Dostupno na: https://ar.wikipedia.org/wiki/%D8%A7%D9%84%D8%AF%D9%88%D9%84%D8%A
9_%D8%A7%D9%84%D8%A3%D9%8A%D9%88%D8%A8%D9%8A%D8%A9#%D8%A7%D9%8
4%D9%83%D8%A7%D9%85%D9%84_%D9%85%D8%AD%D9%85%D8%AF_%D8%A8%D9%8
6_%D8%A7%D9%84%D8%B9%D8%A7%D8%AF%D9%84.

potpunosti se složio s načinom na koji je sultan polemizirao s isposnikom”.5 
Istina, autor ne spominje ime svećenika, ali sve upućuje na to da je riječ o 
sastanku Franje Asiškog sa sultanom el-Kāmilom. 

Očito je za muslimanske hroničare ovaj susret bio jedan u nizu susreta 
nosilaca vjerskog autoriteta muslimana i kršćana, što nije bilo neobično 
niti bogohulno u to vrijeme. Moguće je u tome tražiti razloge nepostojanja 
zasebnih zabilješki o samom toku razgovora. Može se sa sigurnošću utvr-
diti da je, s pozicije muslimanskih hroničara, došlo do ovog susreta te da je 
protekao u duhu dobre volje i razumijevanja uprkos činjenici da je održan 
u jeku oružanih sukoba Petog krstaškog pohoda. 

Kršćanski hroničari o susretu iz 1219. godine

Mnogo više informacija o susretu nalazimo u hronikama kršćanskih autora. 
Vijekovima su motivi susreta oslikavani po crkvenim zidovima a sam susret 
ekraniziran prije više od jednog stoljeća, davne 1911. godine. Kršćanski hro-
ničari pretpostavljaju kako je do susreta došlo na temelju “radikalno življene 
evanđeoske poruke i sultanove duboke religioznosti”. Ovaj susret zabilježen 
je kao svojevrstan zaokret srednjovjekovne Crkve od institucionalnog za-
govaranja borbe protiv nevjernika ka životu utemeljenom na evanđeoskim 
savjetima zajedničkog, miroljubivog života u skladu sa svim stvorenim.6 

Hroničari su zabilježili kako je Franjo krenuo u Svetu zemlju potaknut 
željom za mučeništvom te kako bi nevjernicima, posebno muslimanima, 
navijestio evanđelje. Dolazi do preokreta i Franjine želje za sveopćim mi-
rom. Franjo i el-Kāmil tada sjedaju i razgovaraju onako kako danas sjede 
i razgovaraju kršćani s muslimanima. U to vrijeme zapadnjacima je to bila 
veoma neuobičajena slika. Hroničari nisu zabilježili koliko dugo je trajao 
taj susret, ali jesu to da mu je sultan ponudio bogate darove, koje ovaj odbi, 
što izazva divljenje sultana te ga je vrlo rado slušao. 

Ovaj susret bit će prekretnica u kasnijoj praksi misionarskog rada sve-
ćenika u zemljama Bliskog istoka i odobravanju takve prakse od vladara 
koji su pripadali islamskim tradicijskim vrijednostima. Opis ovog susreta 

5	 Šemsuddin Muhammed ibn ez-Zejjat, el-Kevakibus sejjare fi tertibiz zijare, el-matbaa el-emirijje bi Misre, 
1907, str. 110, dostupno na: https://ia802708.us.archive.org/34/items/tasawufwrdoud/ksiyara.pdf.

6	 Silvio Košćak, “Susret svetog Franje i sultana Malik al—Kāmila kao paradigma postkoncilskog me-
đureligijskog dijaloga”, Obnovljeni život, Filozofsko teološki institut Družbe Isusove, Zagreb, 2019, 
74(1), str. 72.

moguće je čitati u dvadesetom poglavlju Prvog životopisa Tome Čelanskoga i 
u sedmom poglavlju Životopisa Julijana Špejerskoga. 

Franjo je iz susreta sa sultanom izašao bogat — iskustvom drugoga. Po-
sebno ga se dojmilo mujezinovo pozivanje na namaz te u Prvom pismu ku-
stodima spominje zvona koja treba da pozivaju na molitvu “a slavu njego-
vu tako navješćujte i propovijedajte svim narodima da sav narod po svoj 
zemlji o svakom času i kad zvona zvone uvijek daje slavu i hvalu Bogu 
svemogućem”.7 

Iz svih sačuvanih zapisa o susretu Franje i sultana moguće je zaključiti 
kako su uspjeli nadići razlike i povesti dijalog o zajedništvu. To bi mo-
gla biti jedna od poruka prvog susreta, koja će biti samo rani nagovještaj 
snažnom dijalogu s početka dvadesetog stoljeća. Ovim susretom uspjeli su 
izbjeći zamku koja i danas postoji u formi posmatranja drugoga kao opa-
snosti po vlastiti opstanak. 

Najznačajniji dokumenti  
o muslimansko-kršćanskom dogovaranju

Drugom susretu o kojem ovdje govorimo, onom između pape Franje i šejha 
al-Azhara iz februara 2019. godine prethodilo je više pomno pripremanih 
dokumenata i susreta koji su bili dragocjeni za svjetski mir i stabilnost — dva 
ključna faktora blagostanja i napretka. Izdvojit ćemo najvažnije.8

Medinska povelja (622) povijesni je dokument o abrahamskom dijalek-
tičkom spiritualizmu. To je jedinstveno svjedočanstvo duha miroljubive 
vjere islama kao i rane miroljubive muslimanske zajednice. Inicirana je 
posljedicom krize odnosa između rane muslimanske i jevrejske zajednice 
u Medini. Smatra se primjerom izuzetno važnog dokumenta ideje “druš-
tvenog ugovora”, ideje koju su Jean Jack Rousseau, John Lock i Thomas 
Hobbes osmislili kao glavnu društveno-političku ideju u Evropi. 

Magna Carta (1215) historijski je dokument nastao kao posljedica krize 
između božanskih prava kralja nasuprot ljudskih prava. Ovo je još uvijek 
glavna referenca za konstitucionalizam u svijetu.

7	 Franjevački izvori: Fontes Franciscani, Pero Vrebac, (ur.), Vijeće franjevačkih zajednica Hrvatske i Bo-
sne i Hercegovine, Zagreb, 2012, str. 129.

8	 Mustafa Cerić, “Vrijeme dijalektičkog spiritualizma”, dostupno na: https://www.cdv.ba/vijesti/u-sara-
jevu-odrzana-javna-tribina-na-temu-medinska-i-druge-povelje/.

Nostra Aetate (1965) historijski je dokument Drugog vatikanskog kon-
cila. Iako u svojim dokumentima u prošlosti nije mogao naći temelj za to, 
Vatikan je, “uz pomoć Svetog Duha”, kako su kazali, bio u stanju sačiniti 
ovaj dokument, koji je od ogromnog značaja u smislu preorijentacije pre-
ma toleranciji i dijalogu s nekršćanskim religijama, posebno s judaizmom i 
islamom u dijalektičkom spiritualizmu abrahamovske tradicije.

Deklaracija evropskih muslimana (2006) historijski je dokument, u smi-
slu njegove značajne poruke muslimanima Evrope da Evropa nije dom rata 
(dāru-l-harb) niti je dom islama (Dāru-l-islām), već je to dom dogovora ili 
društvenog ugovora (el-‘Akd el-idžtimā‘ī). Ovaj dokument sačinila je Islam-
ska zajednica u Bosni. Politički i vjerski autoriteti u Evropi cijene ovu de-
klaraciju. 

Zajednička riječ između nas i vas — ljubav prema Bogu i ljubav prema komšiji 
(2007) jeste poziv na muslimansko-kršćanski dijalog nakon papinog kon-
troverznog predavanja u Regensburgu.

Marakeška deklaracija (2016) uporediva je s vatikanskom Nostre Aetate 
od 1965. godine u smislu da oba ova dokumenta sadrže poruke o reli-
gijskoj toleranciji i suživotu u pluralnosti i različitosti vjerske i kulturne 
stvarnosti.

Vašingtonska deklaracija (2018) samo je nastavak Marakeške deklaracije, 
koja je produžetak Medinske povelje kao tradicionalne osnove za muslimane 
da prakticiraju mir i toleranciju prema nemuslimanima u svojim društvima.

Drugi susret: Pape i Šejha

Bilo je samo pitanje dana kada će do takvog susreta i na takvom nivou doći. 
Dvojica vjerskih autoriteta, papa Franjo i šejh al-Azhara, sretali su se ranije 
u Kairu, potom u Rimu i sve to zapečatili susretom u Abu Dabiju. U Islam-
skoj zajednici Bosne i Hercegovine s velikom pažnjom smo pratili te susre-
te. Na ovom susretu aktivno je sudjelovao dr. Mustafa Cerić (reisul-ulema 
1993—2012. i predsjednik Upravnog odbora Centra za dijalog — Vesatijja), 
koji je tokom trajanja međureligijske konferencije upriličene tim povodom 
imao izlaganje pod nazivom “Principi ljudskog bratstva”. Dr. Cerić pre-
veo je Povelju o ljudskom bratstvu radi svjetskog mira i suživota objavljenu u 
Islamskim informativnim novinama Preporod i na internet-stranici Centra 
za dijalog — Vesatijja. Dokument je izazvao veliku pažnju medija i javnosti. 



199Dr. Senad Ćeman • Osam stoljeća muslimansko-kršćanskog dogovaranja 

Deklaracija o ljudskom bratstvu samo je posljednja u nizu važnih povijesnih 
dokumenata koji su oblikovali opće ljudsko mišljenje.

Želimo naglasiti kako se susret u Abu Dabiju nije desio sam od sebe, 
nego je on plod dugogodišnjeg napora odgovornih ljudi dijaloga. Kako god 
je susret u Damjatu 1219. pomogao u obogaćivanju na dugi period vlastite 
tradicije vrijednostima drugih, tako će i susret iz 2019. dodatno obogati-
ti sve one koji su okrenuti ka dijalogu i razumijevanju među religijama i 
društvima.

Kao kruna muslimanskog nastojanja da se zaustavi antimuslimanska re-
torika u svijetu, ne više samo u medijima, već i u političkim i akademskim 
krugovima, dolazi do povijesno-praktičnog “dijalektičkog spiritualizma” u 
Abu Dhabiju početkom 2019. godine (3—5. ferbruara 2019).

Formalni domaćin Rimskom biskupu i vrhovnom poglavaru Katoličke 
crkve bili su država i narod Ujedinjenih Arapskih Emirata, ali mu je religij-
ski domaćin njegov duhovni partner, šejh al-Azhara, koji je danas vrhovni 
autoritet globalnog sunijskog muslimanskog ummeta. Stoga susret dvojice 
najviših lidera katoličke i muslimanske zajednice u svijetu u gradu Abu 
Dhabi, na Arapskog poluotoku, ima historijski značaj bez presedana. Prvi 
put globalna muslimanska zajednica mogla je osjetiti da ima istinski duhov-
ni i kulturalni glas koji se u njeno ime obraća cijelom svijetu.

Značaj papina posjeta Abu Dabiju 

Svjesni smo prethodnih posjeta pape Franje važnim muslimanskim zemlja-
ma: Jordanu u maju, Albaniji u septembru i Turskoj u novembru 2014, Bo-
sni u junu 2015, Azerbejdžanu u septembru 2016. te Egiptu u aprilu 2017. 
godine. Sve te posjete bile su važne same po sebi. Posjeta pape Franje Svetoj 
zemlji jednako je važna kao i njegova posjeta Sarajevu, koje je Papa nazvao 
evropskim Jeruzalemom. Međutim, prva papina posjeta u historiji, u zoru 
19. godine 21. stoljeća, Arapskom poluotoku, jedinstvena je jer otvara pro-
zor u globalni međuvjerski savez.

Doista, moramo ovdje ukazati na dvije važne stvari kako bismo u pot-
punosti cijenili cijeli program papine posjete Abu Dhabiju. Prvo, tema 
globalne konferencije o ljudskom bratstvu, koja je održana u Abu Dhabiju 
u povodu papine posjete i znakovita je i značajna. Ona nam govori da 
smo mi muslimani postali svjesni da treba obnoviti prijateljske i bratske 

mostove koje su nedavno porušili oni među nama što su nam kidnapo-
vali našu vjeru iz svojih ličnih frustracija i gluposti. Moramo priznati da 
smo mi, u tom procesu kidnapovanja naše vjere, izgubili mnogo naših 
tradicionalnih prijatelja i saveznika. I doista, bili smo na rubu da ostane-
mo usamljeni u našoj borbi protiv predrasuda prema našoj muslimanskoj 
vjeri, našim muslimanskim pravima i mjestu koje muslimanima s pravom 
pripada u svijetu. 

Smisao papine posjete jeste da se prekine ovaj ciklus nerazumijevanja. 
Stoga, i domaćinu i gostu treba čestitati na njihovoj dobroj volji da izgrade 
porušene mostove povjerenja između muslimanskog i kršćanskog svijeta 
u cjelini. To se povjerenje mora obnoviti radi spašavanja čovječanstva od 
opasnosti koja mu prijeti.

Drugi aspekt jeste naša pravovremena svijest da su, u odsustvu jednog 
globalnog muslimanskog duhovnog autoriteta, muslimani diljem svijeta 
djelovali zbunjeno i smeteno, dok je muslimanska mladež postala lahak 
plijen za one koji su izgubili osjećaj odgovornosti za mir i sigurnost našeg 
ummeta u svijetu. Vjerujemo da je ovaj vakuum u pogledu postojanja jedne 
globalne muslimanske duhovne ličnosti sada popunjen moćnim porukama 
šejha Abdullaha Bin Bajje u vidu inovativnog programa Muslimanskog fo-
ruma za mir i kreativne ideje “Saveza vrlina” ili “Saveza vrlih”, kao i kroz 
moćno globalno zastupanje šejha al-Azhara kao vjerodostojnog vrhovnog 
vođe muslimana s vjerodostojnim muslimanskim glasom koji se sad može 
čuti u cijelom svijetu.

Važnost deklaracije

Deklaracija o ljudskom bratstvu za mir u svijetu i zajednički suživot nije samo 
prekretnica u odnosima između kršćanstva i islama, nego je također poruka 
s jakim utjecajem na međunarodnu scenu.9

Dvojica vjerskih vođa ističu da je među najvažnijim uzrocima krize su-
vremenog svijeta umrtvljena ljudska savjest i otuđenje od vjerskih vrijedno-
sti, kao i prevladavanje individualizma i materijalističkih filozofija.

Bitna je obitelj kao i važnost buđenja religioznog osjećaja, osobito kod 
mladih kako bi se mogli suočiti s tendencijama prema individualističkom, 

9	 “Tekst Povelje koju su potpisali šejh al-Azhara i papa Franjo”, dostupno na: https://www.cdv.ba/
vijesti/tekst-povelje-koju-su-potpisali-sejh-al-azhara-i-papa-franjo/.

egoističnom, konfliktnom, slijepom radikalizmu i ekstremizmu u svim ob-
licima njegova izražavanja, napisali su Franjo i Al-Tayyib te podsjetili:

Stvoritelj nam je dao dar života da ga čuvamo. To je dar koji niko nema 
pravo oduzeti, ugroziti ili manipulirati njime po vlastitom nahođenju. Zato 
osuđujemo sve prakse koje ugrožavaju život kao što su genocidi, teroristič-
ka djela, prisilna preseljenja, trgovina ljudskim organima, pobačaj i eutana-
zija, te politike koje sve to podržavaju.

Izjavili su također da religije nikada ne potiču rat i mržnju, neprijatelj-
stva i ekstremizam, te ne pozivaju na nasilje ili krvoproliće. Te su nesreće 
plod odstupanja od vjerskog učenja, te političke upotrebe religija, pa i tu-
mačenja vjerskih skupina ljudi.

Zbog toga molimo sve da prestanu koristiti religije kako bi poticali mr-
žnju, nasilje, ekstremizam i slijepi fanatizam, te da prestanu koristiti Božije 
ime kako bi opravdali ubojstva, progone, terorizam i ugnjetavanje. Papa i 
veliki imam napomenuli su da Svemogući Bog ne treba nikoga da Ga brani 
i ne želi da se Njegovo ime koristi za ugnjetavanje ljudi.

Deklaracija ističe također neophodnu potrebu priznanja prava žena na 
obrazovanje, rad i ostvarivanje vlastitih političkih prava. Nadalje, napomi-
nje da se mora raditi na oslobađanju od povijesnih i društvenih pritisaka 
suprotnih načelima vlastite vjere i dostojanstva.

Moraju se zaustaviti sve neljudske prakse i prosti običaji koji ponižavaju 
dostojanstvo žena i raditi na promjeni zakona koji sprečavaju žene da u 
potpunosti uživaju svoja prava.

Značaj Povelje za nas koji živimo u Bosni i Hercegovini 

Vidljiv je i kroz poklon koji je, između ostalog, papa Franjo uručio predsje-
davajućem Predsjedništva Bosne i Hercegovine gosp. Miloradu Dodiku prije 
tri dana, kazavši: “A da, kada ste iz Bosne i Hercegovine, evo vam i ovo”, na-
kon čega je Dodiku poklonio izjavu koju su potpisali papa i imam al-Tayyib 
u Abu Dhabiju. Smatra se da Deklaracija o ljudskom bratstvu za mir u svijetu 
i zajednički suživot nije samo prekretnica u odnosima između kršćanstva i 
islama, nego je također poruka s jakim utjecajem na međunarodnu scenu.10

10	 “Papa Dodiku poklonio izjavu koju je potpisao sa imamom džamije Al-Azhar”, dostupno na: http://
ba.n1info.com/Vijesti/a340724/Papa-Dodiku-poklonio-izjavu-koju-je-potpisao-sa-imamom-dzami-
je-Al-Azhar.html.

Tekst povelje kao i brojne analize možemo pronaći u elektronskim i 
printanim medijima. Želja nam je bila pridobiti vašu pažnju i pobuditi inte-
res za ovu važnu temu te vas upoznati s aktualnim porukama naših vjerskih 
autoriteta. Bit ćemo veoma radosni ako smo u tome i uspjeli.

Umjesto zaključka

Navedena dva susreta desila su se u vremenu teških previranja i krvoprolića 
u svijetu. Vjerski autoriteti zaraćenih strana tokom Petog krstaškog pohoda 
razgovaraju o sličnostima i zajedništvu, upoznaju se i prave pretpostavku 
da se jednoga dana živi u miru i međusobnom poštivanju. Radilo se o pot-
puno atipičnom sastanaku za kontekst srednjovjekovlja. Prve dvije decenije 
dvadeset prvog stoljeća obilježene su ponovnim pokličima sukoba civili-
zacije s jedne i tzv. islamske države s druge strane, što je svijet vodilo sve 
većem besmislu vođenja ljudi. Dvojica vjerskih lidera ponovo razgovaraju 
o sličnostima i zajedništvu te prave pretpostavku da se čim prije živi u miru 
i poštivanju na temelju Deklaracije o ljudskom bratstvu. Čvrsto vjerujući u 
dijalog, kojem je nemoguće pronaći alternativu, spoznali smo da će ideja 
vodilja tih dvaju susreta nastaviti živjeti sve do Božije volje i postojanja ovog 
svijeta. Ideja ljudskog bratstva ostat će, sve će drugo proći.

